
PARATHËNIE

Krijimtaria, pema më e begatë e jetës dhe
veprës letraro & publicistike të Halil Ramës

Prof. Asoc. Dr. Zaho GOLEMI
Sekretar i Përgjithshëm i Shoqatës së
Historianëve Ushtarakë Shqiptarë;

Kryetar i SHKA “Labëria”, Dega Tiranë

Shkrimtari i mirënjohur Halil Rama ka një 
të kaluar pasionante në shërbim të kombit. 
Krijimtaria është pema më e begatë e jetës së tij. 
Seria e botimeve sa vjen e plotësohet dhe bëhet 
tepër e larmishme në të 23 librat e tij, që janë 
mbushur me ngjarje, personazhe dhe mesazhe; 
jetë artistikisht që të lënë mbresa.

Shprehja latinë, “Habent sua fata libelli/Librat 
kanë fatin e tyre”, qartëson dhe kthjellon atë që 
shumëkush ka shkruar e folur për Halil Ramën, 

për fushën e veprimtarisë letraro&publicistike, 
sikurse janë penat e Profesor Shaban Sinani, Prof. 
dr. Skënder Kodra, Prof. Bujar Kapexhiu, Prof. 
Dr. Fatmir Terziu, Dr. Selman Mëziu, Dr.Hajri 
Mandri, Dr.Fejzulla Gjabri, si dhe vlerësimet që 
i kanë bërë Shpendi Topollaj, Andon Andoni, 
Shefqet Meko, Sakip Cami, Naim Berisha, 
Namik Selmani, etj. Libri më i fundit i tij është 
pjesë e talentit, imagjinatës dhe produkt cilësor i 
“Mjeshtërit të Madh” Halil Rama. Ai e ka titulluar 
“Rilindja e emrave” (Esse & Refleksione & Kritikë 
letrare). Ky libër formëson edhe më shumë 
personalitetin artistik të një shkrimtari që nuk 
i përket më zonës krahinore të “Nëntë Maleve 
të Dibrës”, por tashmë është formësuar si një 
shkrimtar që ka në zemër shqiptarizmën, idealet 
dhe interesat kombëtare.

Kolorit letraro-artistik tek vepra 
“Rilindja e emrave”

Në veprën më të fundit letrare të shkrimtarit 
tashmë të njohur Halil Rama “Rilindja e emrave”, 
në të 230 faqet e librit gjen jetën, njerëzit, atdheun, 
finesën kulturore, krenarinë dhe dashurinë 
mëmëdhetare, përmes temash që të trokasin 
në mendje dhe zemër si: “Domosdoshmëria e 
mposhtjes së ‘dimrit” demografik’, që pulson me 
jetën e popullit dhe që shoqërohet me ‘Rilindja e 
emrave’, problem ky, i madh kombëtar, që ka filluar 
të mirëkuptohet nga shqiptarët në trojet etnike 
dhe në diasporë. Kur dëgjon e shikon emërtime 

sinjifikative “Krenar për emra shqiptarë”, dhe që 
në thelb ngjalli shpresë e dëshirë që prindërit e 
fëmijëve t’i referohen historisë së kombit shqiptar 
duke i trashëguar pasardhësve të tyre historinë 
e kombit tonë edhe përmes rilindjes së emrave, 
identiteti i kombit shqiptar nuk vdes kurrë. 
Autori, i ndjeshëm, e lejon mendimin të “bredhë” 
i lirë në trojet etnike për të gjetur të mirat e 
trashëguara shekujve. Dhe emri është gjetja e 
parë që është themeli i identitetit kombëtar. 
Nuk është e rastit që akademiku Rexhep Qosja, 
i mëshon faktit se: “emrat janë pasuri e madhe 
kombëtare, mbajnë vulën e traditës, zakoneve, 
kulturës, psikologjisë, botëkuptimit, historisë 
dhe filozofisë popullore”. Autori i bën autopsi 
epokave të vendosjes së emrave, dhe në një farë 
mënyre i bën thirrje pjesës së pandërgjegjësuar 
për të qëndruar thellë në tabanin kombëtar, 
për të frenuar fenomenin e emrave shqiptarë 
si “shartesa e nënshartesa të kombeve, llojeve e 
racave të ndryshme”, që kërkojnë përkthyes për t’i 
kuptuar. Nga ana tjetër një vlerë e madhe që duhet 
përkrahur janë emrat e shqiptarëve të Kosovës 
që janë shembull i traditës, i vlerave të popullit 
tonë, që duhet përshëndetur dhe përgëzuar si 
një trashëgimi kulturore e atdhetarizmit iliriko-
dardan.

Tendenca e emrave të huaj manifestohet jo 
vetëm te fëmijët, por edhe te institucionet private, 
lokalet, e deri te emisione televizive, një tendencë 
pa fre e papërgjegjëshme e shoqërisë shqiptare, 
por edhe e kabineteve qeveritare në këto tre 

dekada vjet që nuk kanë treguar vëmendje për 
këtë fenomen që e gërryen pa mëshirë çështjen 
e identitetit kombëtar. Është koha për t’i thënë 
“ndal” një fenomeni që asnjë atdhetar me zemër 
shqiptare nuk e dëshiron. Ndonjë shkon pas 
trendit gjoja “euro-amerikan”, dhe që harron 
pasojat. Alarmi me emër “Rilindja e emrave” 
është më se evident. Krijimtaria intelektuale e 
Halil Ramës është “Testament historiko-kulturor”, 
ku dominon Mëmëdheu si për çdo shqiptar, sepse 
“Atdheu fillon nga familja”, ku Shqipëria dhe kombi 
shqiptar është trashëgimi brezash në shekuj. Është 
evident, sepse emrat e huaj u vendosen fëmijëve 
si një manovër “për të ngritur statusin e familjes 
dhe për ta bërë më të butë procesin e integrimit”, 
edhe pse kjo është një diritëshkurtësi, pasi shqipja 
është një nga gjuhët më të vjetra dhe më unike 
në Europë. Ndërkohë që autori thotë me fakte se, 
“shqipja është shumë e pasur, plot ngjyra dhe të 
jep mundësi të përzgjedhësh emra të mirë, ndërsa 
ruan gjithashtu traditën, identitetin, kulturën, 
historinë që është një rojtare e kujtesës sonë 
kombëtare. Identiteti kombëtar duhet mbrojtur 
me çdo kusht, me çdo sakrificë”. 

Në pjesën “Ezopi i Dibrës, Hazis Ndreu”, Halil 
Rama është qibar në përzgjedhjen e referencave 
ku vijnë korifenjtë e letrave shqipe, Dritëro Agolli, 
Moikom Zeqo, Kolë Jakova, Drago Siliqi, Agron 
Tufa, etj., që e kanë quajtur “Ezopi i Dibrës”, 
“Burri i Odës Dibrane”, “magu”, i cili me prekjen e 
tij magjike e ngre peshë zemrën e çdo shqiptari”. 
Fakt është se këngët e  Hazis Ndreut, janë këngë 

të krenarisë kombëtare, të njohura jo vetëm në 
metropolin shqiptar, por edhe në Stamboll, Ulqin, 
Shkup, Kërçovë, Strugë, Prishtinë, etj, një krenari 
kombëtare si simbolika më e mirë e festivaleve 
kombëtare e ndërkombëtare.

Për “Memoriali i eksodit të dibranëve” duhet 
të të shkojë mendja dhe të bëhesh një i trupëzuar 
me historinë e Dibrës dhe të jetosh me hallet 
njëshekullore të dibranëve, të atyre  mijëra 
familjeve të Dibrës së Madhe, që i shpëtuan 
gjenocidit të dëbimit të serbëve një shekull më 
parë, që ecën për ditë e netë të tëra në këmbë, dhe 
gjetën kryeqytetin e trungut mëmë, Shqipërisë, 
të mikëpritur bujarisht nga tiranasit, për ata që 
formuan edhe “Rrugën e Dibrës”, “Mëhalla e 
dibranëve”, “Komuniteti dibran i Tiranës”.., për 
ata që e bënë Tiranën, më të bukur, më të mençur 
dhe më punëtore. Dibranët e Tiranës, janë 110 
vjeçar në Tiranë, dhe nuk e kanë harruar kurrë 
mikpritjen bujare dhe bamirëse të tiranasve. Por 
ata shkruan dhe lanë një epope të “luftës 9 vjeçare 
të “Nëntë Maleve të Dibrës”. Kryengritja ishte 
shumë e suksesshme, sepse zgjoi kombin shqiptar 
nga identiteti për ruajtjen e trojeve kombëtare. 
Dhe kjo lëvizje pati karakter ndërkrahinor dhe 
ndërshtetëror.

Halil Rama di të depërtojë në analet historike 
e dokumentare për të sjellë të vërteta historike 
që lidhen me kolonelin Von Laffer, kryetari i 
Komisionit Ndërkombëtar të Kufinjve lindor, 
nga Struga në Kukës që raportonte: “Dibra, ishte 
një qytet me rreth 45 mijë banorë, e që llogaritej 

qyteti i katërt mbas Shkodrës, Prizrenit, Janinës 
dhe Korçës..”.

Të vërtetat historike nuk ka histori të kamufluar 
që mund ti mbulojë. Dielli nuk mbulohet me 
shoshë! Autori me ndjeshmëri atdhetare gjen 
vendin të ngrejë çështjen “Pse mungon një nga 
‘Nandë Malet e Dibrës’ në memorialin e Gjoricës” 
dhe nuk lejon injorimin e historisë, pasi “Lufta e 
Gjoricës e korrikut 1844 kundër ekspeditës osmane 
të komanduar nga Hajredin Pasha është e famshme 
në histori, 400 vjet pas vdekjes së heroit tonë 
kombëtar Gjergj Kastrioti Skënderbeut”.

Depërtim në histori përmes “Nandë Malet”  
e Dibrës, një ‘shtet’ brenda shtetit është jo 
vetëm një kujtesë, por edhe një thirrje për të 
kthyer vështrimin tek ato vlera që e mbajnë 
të përbashkuar unitetin kombëtar, tek vlerat e 
shumta të përbashkimit, kjo edhe për ata pak “të 
harruar” pas botës së madhe të globalizimit, të 
“barazitizmit të vlerave”.

Të gjalla dhe frymëzuese në libër vijnë edhe 
“Dritan Çelaj, me 400 tabllo jetësore në galerinë e 
arteve”; “Xhavid Nimani – Ish normalisti që drejtoi 
për shtatë vite Kosovën si krahinë autonome”; 
“Muharrem Gjoka, krenari dibrane në metropolin 
shqiptar- Promovues i vlerave etnokulturore dhe 
atyre të LANÇ-it”; “Proza dhe poezia e Shefki 
Karadakut, si model për letrarët e rinj”; “Zhgënjimet 
dramatike të tranzicionit shqiptar në novelën “Viza 
amerikane” të Shefqet Mekos”; “Tri veçori në prozën 
e Vasil Premçit”; “Vepra Letrare e Astrit Gjunkshit 
në tri dimensione”; “Lura dhe personalitet e 

Lurës në një vepër enciklopedike”,  dhe më tej 
disa reportazhe pikante dhe që kanë material të 
bollshëm informativ, historik dhe kulturor si: 
“Bulqiza në 75 vite, minierë dhe qytet”, “Bulqizë, 
fabrika e pasurimit,  gjeneratore kryesore e 
prodhimit të kromit”; “Tri rrugë në Tiranë me 
emrat e personaliteteve të OBVL”, që u kushtohen 
Gjeneral Rrahman Parllakut, Hero i Popullit dhe 
Nderi i Kombit, Liri Belishovës, gruas që sfidoi 
diktaturën, Edip Ohrit, legjendës së Aviacionit 
Shqiptar; “Muzeu “Klodian Tanushi” kushtuar 
“Heroit të Paqes”, Klodian Tanushi, emri i të cilit 
i është vendosur Shkollës së re në Qasarakë, te 
Fresku”; “Përjetësimi i kryekomisar Artan Cukut” 
si dhe “Bledar Kaca lartëson emrin e Ansamblit 
“Kuvendi” etj.

Këto janë shkrimet e një libri plot kolorit e 
vlera të shkrimtarit të mirënjohur Halil Rama, 
këtij intelektuali të përkushtuar, erudit dhe të 
kulturuar, që me ndershmëri dhe plot ngjyrime 
letrare, ka kontribuar në saktësimin e historisë, 
i ka dhënë dimension krijimtarisë, ka arritur 
të kontribuojë bindshëm në rritjen e ndjenjës 
së dashurisë për vendlindjen, ja ka shtuar 
krenarinë Dibrës dhe shqiptarisë, ka kontribuar 
në përpjekjet për bashkim kombëtar, i prirjes për 
ta respektuar njeri-tjetrin si shok, mik e vëlla, i 
ka dhënë vlera mbi të gjitha shqiptarisë, si një 
publicist dhe shkrimtar i mirënjohur.

Halil Rama është mjeshtër i profilit, me 
personazhe që skaliten në memorie dhe 
mjeshtërisht ja ka dalë që të ngjitet në kolanën e 

23 veprave të rëndësishme të lexuara dhe me vlerë 
për Dibrën dhe për Shqiptarinë.

Porteti i Atdheut i gdhendur
në bedenat e historisë, kulturës

Janë më shumë se katër dekada krijimtari, 
pasion dhe përgjegjësi para lexuesit të shkrimtarit 
Halil Rama. Ai e filloi me pasion punën 43 vite 
më parë si  Përgjegjës i Shtëpisë së Kulturës së 
Muhurrit me 1980, për të mbrritur deri gazetar 
e drejtues në organet qëndrore të shtypit dhe 
autor i 23 librave të preferuar nga lexuesi dhe 
të promovuar bujshëm. Dhe së fundi, kur ende 
nuk është tharë boja e shkrimit të një vepre të re: 
“Rilindja e emrave” -Esse & Refleksione & Kritikë 
letrare, që mban vulën e mesvitit 2023.

Kushdo ka lexuar veprën letrare të shkrimtarit 
Halil Rama gjen në një farë mënyre vetë jetën 
e gjithësecilit prej nesh, gjen njerëzit, jetën, 
gjurmët e pashlyera të fateve krahinore, të trevave 
atdhetare e patriotike, gjen krahinën e vet në një 
dimension të veçantë.

Faleminderit i nderuar Halil për këtë pruerje 
me vlerë për lexuesit shqiptarë!

ESSE & REFLEKSIONE

DOMOSDOSHMËRIA E MPOSHTJES
SË “DIMRIT” DEMOGRAFIK

“Vërtetë ne kemi Bajram e Pashkë, por 
shqiptarinë e kemi bashkë” – Kjo kredo e Fishtës 
është padyshim baza e Kodit Moral të shqiptarëve, 
si dhe e disa librave kanunorë që shërbejnë si 
burim i së Drejtës. Dhe padyshim edhe frymëzim 
i dhjetra penave të spikatura të letrave.

Perifrazimi i Homerit shqiptar, kolosit të 
letrave Gjergj Fishta “Vërtetë ne kemi Bajram e 
Pashkë, por Shqiptarinë e kemi bashkë”, ishte 
padyshim mesazhi më kuptimplotë që Ipeshkvi 
metropolit i Tiranë-Durrësit, imzot Arjan Dodaj 
u drejtoi shqiptarëve për Pashkët 2023. Ndërkohë 
ai u bëri thirrje shqiptarëve ta kthejnë atdheun e 
tyre në një vend shprese, sidomos për të rinjtë e 
për familjet e reja. Kjo sipas tij për faktin se drama 
e shpopullimit dikton nevojën e mirëkoordinimit 
mes instancave qeveritare e atyre partiake, të çdo 

ngjyre, për ta ndaluar atë me çdo kusht e mjet.
Thirrja e tij është e fuqishme: “… të jemi 

kripa e tokës, drita e botës. Shqipëria të kthehet 
në sinonim shprese, Shqipëria të kthehet në një 
oportunitet dhe jo më utopi për zemrat e gjithë të 
rinjve dhe familjeve të reja dhe po ashtu për ato 
kategori që janë më të mënjanuara, ndoshta sepse 
nuk janë pjesë e një qarku të caktuar. Shqipëria të 
ketë forcën për të mposhtur dimrin demografik, jo 
vetëm për hemoragjinë e shkaktuar nga emigrimi, 
por edhe për uljen e ndjeshme të numrit të të 
lindurve”,

A nuk është kjo thirrje mishërim i shprehjes së 
Homerit shqiptar, kolosit të letrave Gjergj Fishta 
që duhet të gjejë vend sot më shumë se kurrë ndër 
shqiptarë?! Po. Shprehja hyjnore e poetit tonë 
kombëtar: “Vërtetë ne kemi Bajram e Pashkë, por 
Shqiptarinë e kemi bashkë”, ka treguar se ndër 
shekuj shqiptarët e kanë pasur bashkëjetesën 
fetare një shembull për të gjithë duke e përcjellë 
brez pas brezi.

Mendoj se nuk ka shprehje më të gjetur se kjo 
për të shprehur realitetin e shkueshmërisë fetare 
mes shqiptarëve.Vetë Fishta ishte modeli praktik 
i asaj harmonie ndërfetare që shqiptarët e kanë 
fe’ e përmbi fe’. Është shumë domethënës akti i 
priftit franceskan, intelektualit erudit, politikanit 
kombëtar, letrarit të shkëlqyer-kandidat për 
çmimin Nobel, At Gjergj Fishta, kur me çlirimin 
e Shqipërisë nga Perandoria Osmane, do të 
ngrinte Flamurin Kombëtar në Shkodër, dhe në 
bashkëveprim me myftiun e xhamisë pranë, do 

të lidhte me konopin, ku ishin vendosur dritëza 
ndriçuse, këmbanoren e kishës me minaren e 
xhamisë, ndërkohë që në të dyja, edhe në minare, 
edhe në këmbanore, shpalosej Flamuri Kombëtar. 
Ka mbi një shekull që ka ndodhur kjo ngjarje dhe 
ende përcillet ndër breza si mesazh harmonie dhe 
bashkëjetese ndërfetare.

Sot më shumë se kurrë, kjo e At Gjergj 
Fishtës: “Vërtetë ne kemi Bajram e Pashkë, por 
Shqiptarinë e kemi bashkë”, është kredo e kombit 
shqiptar. Mbi këtë kredo, të gjithë e në veçanti 
strukturat shtetërore e partiake të të gjitha 
ngjyrave duhet të punojnë fort për të ndalur 
dramën e shpopullimit të Shqipërisë. Pikërisht 
për këtë apeloi edhe Ipeshkvi metropolit i Tiranë-
Durrësit, imzot Arjan Dodaj në ditën e shenjtë 
të festës së Pashkëve. Në fjalën e tij, ai shpresoi 
për një të ardhme më të mirë në shoqërinë 
tonë, duke filluar nga institucionet e politikës e 
drejtësisë. Dhe jo vetëm këto, por edhe OJQ-të, 
ashtu si komunitetet fetare duhet të inkurajojnë 
tolerancën e mirëkuptimin mes tyre. Se nuk ka 
kuptim kundërvënia e shoqatës më të vjetër të 
skënderbegasve ndaj shoqatës së sapoformuar me 
emër të përafërt “Shoqata e Shkollës “Skënderbej”. 
Skëndebegasit patën dhe duhet të kenë të njejtin 
flamur, flamurin tonë kombëtar. Ata ishin dhe 
janë krenari kombëtare, por sipas ligjit për OJF-
të kanë të drejtë të krijojnë shoqata të ndryshme. 
Kjo është në përputhje të plotë me kriteret e 
pluralitetit.

Po kështu edhe dy shoqatat e veteranëve të 

LANÇ. Nëse OBVL (Organizata e Bashkuar e 
Veteranëve) në bashkëpunim me Organizatën e 
Veteranëve të LANÇ të Kosovës kanë krijuar dhe 
bashkëveprojnë në kuadrin e Federatës Shqiptare 
të Veteranëve të Luftrave të Popullit Shqiptar 
për liri e pavarësi, kurrësesi ajo nuk mund të 
sulmohet, përkundrazi duhet të mbështetet nga 
organizata tjetër partnere në Tiranë.

Kredoja e poetit të madh At Gjegj Fishta 
“Vërtetë ne kemi Bajram e Pashkë, por Shqiptarinë 
e kemi bashkë” duhet të jetë kredo e bashkimit 
të shqiptarëve, bashkim ky i shumëëndërruar. 
Kjo kredo duhet të udhëheqë edhe komisionin 
e ngritur pranë Akademisë së Shkencave për 
rishkrimin me vërtetësi të historisë së Shqipërisë. 
Dhe po ashtu duhet të nxisë e inkurajojë 
instancat përkatëse shtetërore dhe akademike për 
organizimin e një kongresi të drejtëshkrimit, ku 
t’i jepet vendi që meriton gegnishtes aq të pasur 
e të preferuar nga shqiptarët, për ta mbrojtur 
shqipen tonë nga bastërdimet e huazimet që po 
e mbysin atë.

Kjo kredo e Fishtës është padyshim baza e 
Kodit Moral të shqiptarëve, si dhe e disa librave 
kanunorë që shërbejnë si burim i së Drejtës. Dhe 
padyshim edhe frymëzim i dhjetra penave të 
spikatura të letrave, mes të cilëve do të veçoja: 
Shefki Karadakun me romanin “Sagë Mbretërore”, 
Zija Çelën me triptikun e romaneve “Gjaku i 
dallëndyshes”, “Gjysma e Xhokondës” dhe “Banketi 
i hijeve”, Dr. Mujë Buçpapajn me studimin “Poezia 
liberale e viteve 70-të, vendi i saj në poezinë shqipe 

të shekullit të 20-të”, Teodor Laçon me romanin 
“Gropas ‘’67”, Rudolf Markun me romanin “Zemra 
është një vend i vetmuar”, Skënder Buçpapajn me 
librat poetikë “Zogu i bjeshkës”, “Poezi”, “Frika nga 
Atdheu”, “Vetëm të vdekurit pendohen”, “Jubileu 
i shiut të çmendur”, “Imgur” e tjerë, Preç Zogajn 
me romanin “Anjeza nuk u zgjua” dhe novelën 
“Bija e vjetër e nënës së re”, Bashkim Hoxhën me 
romanin “Kronikat e mjegullës”, Namik Doklen me 
romanin “Covid 1984”, Prof.dr. Fatmir Terziun me 
veprën studimore shumëpërmasore “Toponimia 
e Gollobordës-Diskursi i dygjuhësisë dhe Derivati 
i Origjinës”, Ahmet Prençin me romanin “Anja”, 
Shefqet Mekon me romanin “Saga përtej Atlantikut” 
dhe novelën “Viza amerikane”, Shpendi Topollaj 
me librin “Klithma nga burgu”, Naim Berishën 
me romanin “Të jetosh në paqe”, Sakip Camin me 
librin studimor “Dibra, ngjarje dhe luftëtarë” si dhe 
Prof.Dr.Astrit Meminë me studimin “Gjuha shqipe 
drejt një kuvendi të ri, për ma shumë plotni në 
standardizimin e saj”.

I evidentova jo pa qëllim këto vepra letrare, 
por për faktin se në subjektet e tyre ka vërtetë 
shqiptarizëm.

Kredoja e Fishtës “Vërtetë ne kemi Bajram 
e Pashkë, por Shqiptarinë e kemi bashkë” duhet 
të frymëzojë edhe ikanakët për t’u kthyer te 
vendlindja, si amanet dhe dëshmi, se vendi bëhet 
nga ata që e duan dhe nuk e braktisin, jo nga ata që 
e shajnë, ikin arratisen, fluturojnë larg dhe pastaj 
flasin për mall, për patriotizëm e dhédashuri, në 
karta dhe vargje rapsodike…

Vite më parë, gjithkush ndjente krenari 
legjitime, teksa kalonte pranë Maternitetit “Koço 
Glozheni” në Tiranë, dhe në hyrje të tij shikonte 
këndin me emërtimin sinjifikativ “Krenar për 
emra shqiptarë”. Me shpresën dhe dëshirën që 
prindërit e fëmijëve t’i referohen historisë së 
kombit shqiptar duke i trashëguar pasardhësve 
të tyre historinë e kombit tonë, synohej në këtë 
mënyrë ruajtja e identitetit kombëtar. 

Këtë krenari unë e kam ndjerë dhe e ndjej sa 
herë takoj kushëririn tim të parë, që mban emrin 
e gjyshit nga bababi, Sahit Rama, si dhe mbesën 
(vajzën e madhe të vëllait) që trashëgon emrin e 
gjyshes time, Hane Rama.

Çertifikatë e trungut tim familjar

Unë nuk e kam njohur gjyshin me emrin 
Sahit, pasi nuk kisha lindur, por ngazëllehesha 
kur më tregonin për të, se, ishte burrë i zgjuar e i 
besës dhe se si të tillë, e mbante në konakun e tij 
të burrave filozofi e prijësi popullor Dine Hoxha. 
Krah tij, gjyshi im kishte luftuar trimërisht kundër 
pushtuesve serbë. 

Po ashtu, gjyshja, Hane Rama (Kaziu), është një 
memorie e udhërrëfyes për mua, vëlla Selimin, për 
motrën, Bajden dhe sidomos për dy djemtë e mi, 
Bledarin e Arlindin. Nga ajo trashëguam virtytin 
më të shtrenjtë njerëzor, pastërtinë fizike dhe 
shpirtërore. Se në të vërtetë, nuk ia gjeje shoqen 
në tërë krahihën tonë të Muhurrit, Luznisë e Katër 
Grykëve, si pastërtore e rrallë. I ndrisnin xhupa e 
pushterka si dhe këmisha e bardhë si bora, edhe 
kur gatuante petën me hithra, edhe kur thurte për 
ne triko e çorapet me spikë.....edhe kur na merrte 
për dore për tek dajë Ibrahimi (Kaziu) në Arap të 
Poshtëm, ku kalonim shumë këndshëm pushimet 
dimërore dhe një pjesë të pushimeve të verës.

Mirënjohje, në emër të familjes tonë të 
madhe, meriton edhe kushëriri i parë, Latifi, për 
përjetësimin e emrit të xhaxha Seferit, duke ia 
vënë atë djalit të tij të dytë. Është një emër që na 
bën krenar, jo vetëm si familje por edhe si fis e 
gjithë fshatin tonë të vendlindjes, Muhurr. Sepse 
xhaxha Seferi e shkroi me gërma të arta emrin 
e tij në altarin e lirisë, si ish-partizani e korrieri 
trim i brigadës së 18-Sulmuese partizane, ku 
mori pjesë trimërisht në të gjitha luftimet e kësaj 
brigade heroike.

Një shembull tjetër, po në këtë këndvështrim 
është edhe ai i kushëririt të katërt Shpëtim Rama, që 
trashëgoi emrin e gjyshit të tij, Faliut, duke ia vënë 
atë djalit të tij, emigrant i ligjshëm në Britaninë e 
Madhe. Ndaj dhe me përkedhëli, sot i thërrasim 
trashëguesit e këtyre emrave: gjysh Sahiti, gjyshe 
Hanja, mixha Sefer e gjysh Faliu. Kjo, edhe për 
faktin se aktualisht, sa herë takoj kushëririn tim 
Sahitin (e ri) që me punë e përkushtim të rrallë 
ka krijuar një familje solide, timembesë Hanen si 
dhe Seferin (të riun) më vijnë ndërmend gjyshi e 
gjyshja dhe xhaxha Seferi, si shembëlltyra të një të 
shkuara të lavdishme.

Kështu më ndodh edhe kur takoj kushëririn e 
parë nga nëna, Maliq Hoxha, që trashëgon emrin 
e gjyshit nga Zall Dardha. Edhe atë s’e kam njohur 
fizikisht (pasi nuk kisha lindur). Por ndjehem 
krenar që gjyshi im ishte kushëri i Muharrem 
Hoxhës, njërit prej “15 burrave të dheut”. (Në maj 
të vitit 1921 dheu - Kuvendi i Dardhës kryesohej 
nga: Medi Kaca, Sadik Çera, Hysen Bara, Can 
Gjoka, Hysen Ndreu, Muharrem Hoxha, Hysni 
Kaca,  Ali Bajram Ndreu, Hazis Poleshi, Ramadan 
Cani,  Selim Hysa, Misim Ahmeti, Demir Sula, 
Shaban Kazia e Cen Rasha). Gjyshi im Maliq 
Hoxha, si edhe dajat: Selman, Nuredin, Riza, Zenel 
e Haxhi (si edhe nëna Mide, mbesë e klerikëve me 
emër Ymer e Veli Shehu të Reçit) trashëguan nga 
të parët urtësinë, mençurinë e trimërinë, ashtu 
si edhe përfaqësuesi i tyre në 15-shen e Dheut, 
Muharrem Hoxha. 

Zona e Zall-Dardhës njihet në histori për këtë 

institucion të veçantë popullor, për Kuvendin e 
“15 burrave të dheut”. Në fakt ky Kuvend, i njohur 
shkurt vetëm si “Dheu”, ishte mbledhje e kryetarëve 
apo e përfaqësuesve të 15 fiseve të zonës. Kuvendi 
“Dheu” zgjidhte probleme të ndryshme të fshatit 
e të fshatarëve, merrte vendime për mbarëvajtjen 
e punëve në zonë, caktonte rregulla apo bënte 
kanunin e vendit, shqiptonte masa, dënime apo 
gjoba… Vendimi i Kuvendit apo i “Dheut” ishte 
ligj! 

Tradita e ndërtimit të marrëdhënieve në 
mënyrë demokratike është e spikatur, ku vlen të 
përmendet lidhja e besës së “15 burrave të dheut” 
dhe nën shembullin e tyre shmangia totale e 
zakonit të gjakmarrjes në ditët e sotme.

Të rritur me Korabin përballë, bijtë e shquar të 
Zall Dardhës kanë marrë prej malit madhështor 
cilësitë e qëndresës dhe kryelartësinë në karakterin 
dhe shpirtin e tyre. Ashtu si e gjithë Dibra, edhe kjo 
trevë ka qenë përherë djepi i luftërave patriotike 
për liri, por edhe i identitet kulturor. Jo pa kuptim 
ata Kuvendin e tyre të burrave e quajtën “Dheu”, 
për të treguar, se si Anteu ata e marrin bekimin 
dhe fuqinë e tyre prej tokës që i lindi dhe rriti. 
Tradita e Kuvendeve në Reç e Dardhë, është ndër 
shembujt më të shquar të përgjegjësisë atdhetare, 
të organizimit dhe qeverisjes vendore.

Sot unë ndjehem vërtetë krenar që këtë histori 
ma rrëfen mjeshtërisht studenti i shkëlqyer i 
fakultetit të gjuhëve të huaja Zenel Rifat Hoxha, 
i cili trashëgon emrin e dajës tim, Zenel Maliq 
Hoxha. 

Në foto - Dajat e mi: Selman, Nuredin, Zenel, Riza dhe 
Haxhi Hoxha nga Zall Dardha

Dhe jo vetëm ai, por edhe Selman Hoxha, 
emigrant në Gjermani që trashëgon emrin e 
dajë Selmanit (të vjetër), që ishte imam i gjithë 
Dardhës, që nderohej e respektohej nga i madh 
e i vogël në këtë zonë…apo edhe më i vogli, 
Nuredin Naim Hoxha, që trashëgon emrin e 
dajë Nuredinit, i njohur si burrë i mexheliseve në 
Dardhë, Reç e Çidhën.

Gjithkush do të ndjehej krenar me emrat 
Skënder, Mujë, Shpend, Zaho etj. E kush nuk do të 
krenohej me vëllezërit poetë, publicistë e analistë 
ndër më të mirët në rang kombëtar, Skënder e 
Mujë Buçpapaj; me poetin, prozatorin e esseistin 
e mirënjohur (autor i më se 60 librave) Shpendi 
Topollaj; me prof.asoc.dr.Zaho Golemi, studiues 
dhe promovues i qindra dëshmorëve të kombit, 
të cilët padyshim trashëgojnë emrat e të parëve 

të tyre. 
Një tjetër shembull i spikatur i trashëgimisë së 

vyer familjare është deputeti Lavdrim Krashi. Në 
Londër, ku për më se dy dekada bëri karrierë të 
shkëlqyer si funksionar i administratës britanike, 
ai do të bënte emër në diasporën shqiptare 
edhe për faktin se trashëgoi emrin e babait 
të tij, Mersimit, duke pagëzuar me këtë emër 
kuptimplotë djalin që lindi atje. Dhe ka të drejtë 
të krenohet me të, sepse babai i tij, Mersim Krashi 
respektohej e nderohej, jo vetëm në Çidhën, por 
në gjithë Dibrën për vlerat e rralla njerëzore e 
intelektuale që mishëronte dhe përçonte kudo.

Krenari legjitime ndjejnë edhe Razie e Aleks 
Sula, për faktin se Aleksi e trashëgoi emrin e 
babait të tij, ikonës së këngës epike e qytetare 
dibrane Qerim Sula, duke pagëzuar me këtë emër 
djalin e sapolindur në SHBA, ku ato jetojnë prej 
vitesh si shqiptaro-amerikanë të denjë.

Po ashtu, poeti i mirënjohur Hamdi Skeja, 
pohon se e ka trashëguar emrin e babait të tij, 
Tahirit (ndër burrat e shquar të Kalasë së Dodës e 
gjithë Dibrës), duke ia vendosur këtë emër të birit.

Një tjetër emër i trashëguar nga të parët e tij 
është Isuf Koçi i Bulqizës. Populli, e përjetësoj në 
memorien e vet djalin e tij që bëri aq shumë për 
vendlindjen. Edhe sot, në oda burrash, pohohet: 
Djalë si Isuf Koçi, nuk i vjen më Bulqizës! Po. 
Ai ishte dhe mbetet simbol i vlerave më të mira 
njerëzore dhe intelektuale, mishërues dhe përçues 
i mençurisë dhe urtësisë dibrane. Këto virtyte e 
shoqëruan si kuadër e drejtues shembullor, qoftë 

në ish-kooperativën bujqësore dhe në fermën e 
Fushë Bulqizës të cilën e drejtoi me kompetencë e 
profesionalizëm deri në fundin e sistemit monist. 
Kur drejtonte Isuf Koçi, kooperativa dhe ferma 
patën nivelin më të lartë të zhvillimit të të gjitha 
kohërave.

I solla këta shembuj, për faktin se fëmijët 
shqiptarë duhet të mbajnë emra shqiptarë, ata 
duhet të kenë kuptim pasi emri është elementi 
i identitetit personal por edhe atij kombëtar. 
Duhet të marrë fund huazimi i emrave të huaj të 
importuar nga telenovelat turke apo filmat grekë.

Ishte vërtetë tragjike ndrrimi i emrave të 
emigrantëve tanë që shkuan në Greqi pas ’90-
tës. Dhe më absurd qenë vendimet e këshillave 
bashkiakë në ato vite, duke legjitimuar ndryshimin 
e emrave (ndonëse u vinin në ndihmë atyre). 

Nëse solla si shembull frymëzues deputetin 
Lavdrim Krashi, është vërtetë dramatike 
mosruajtja e traditës së vendosjes së emrave 
shqiptarë fëmijëve të tyre që lindin në emigracion. 
Ashtu siç nuk tingëllon për mirë huazimi 
në sistemin monist i emrave të udhëheqësve 
botërore, si përshembull emri Marenglen, si 
përbashkim i fjalëve të para të emrave të klasikëve 
të Marksizëm-Leninizmit (Marks, Engels, Lenin).

Identiteti kombëtarë është elementi i cili bart 
me vete peshën historike të cilitdo prej nesh. 
Duhet të ndërgjegjësohemi për t’i trashëguar 
fëmijëve dhe brezave të ardhshëm emra për të 
cilët duhet të krenohen dhe tregojnë me po aq 
krenari identitetin kombëtar.

Më së miri këtë e argumenton prof. dr. Ago 
Nezha. Pas një takimi të organizuar në Prishtinë 
(korrik 2018) me qytetarë kosovarë që kanë emra 
nga krahina e Labërisë, prof Nezha, në një artikull 
të botuar në gazetën “Dita” ka pohuar se po të 
heqësh një paralele në sfondin e emrave që kanë 
shqiptarët e Kosovës dhe shqiptarët e Shqipërisë, 
vëren ndryshime të pakrahasueshme. Kjo sipas tij 
edhe për faktin se vetëm Kosova ka mbi 7000 vajza 
e gra të quajtura Vlora, ndërkohë që pjesëmarrësit 
në këtë takim mbanin emra nga gjithë gjeografia 
e krahinës së Labërisë, duke filluar nga Labëri, 
Labe, Lab, Labeat-e, Laberion-a, Vlora, Vlona, 
Aulona,Vlonjat, Vlorian-e, Vloriat-e, Saranda, 
Delvina, Gjirokastra, Gjirokastrit-e, Gjinokastra, 
Argjira, Argjiro, Himara,Vjosa, Orik, Çamëria, 
Shqipe, Shqiponjë, Shqipdon, Shqiprim, etj. 
Kosovarët i janë përgjigjur edhe pa zë gjenocidit 
serb, me shtesën natyrore të popullsisë. Nuk është 
e rastit që masivisht familjet e tyre kanë lindur 
pesë, gjashtë, shtatë e më shumë fëmijë. Janë të 
njohur tashmë emrat nostalgjikë të fëmijëve 
kosovarë, për djem si Berat, Shkëlzen, Tomorr, 
Korab dhe për vajza si Vlora, Saranda, Valbona, 
etj., që janë shumë të përhapur në këto treva 
shqiptare.

Takimin e përshëndeti Akademiku Rexhep 
Qosja, i cili theksoi se: “emrat janë pasuri e madhe 
kombëtare. Emrat mbajnë vulën e traditës, 
zakoneve, kulturës, psikologjisë, botëkuptimit, 
historisë dhe filozofisë popullore”.

Gjithashtu, referuar kombeve të qytetëruara si 

Franca, Spanja, Gjermania, prof. Nezha evidentin 
faktin se ato i ruajnë me fanatizëm emrat, gjuhën 
dhe zakonet e tyre. Franca ka shkuar edhe më 
tej, duke nxjerrë ligje që nuk lejojnë vendosjen e 
emrave të huaj në mjedise publike.

Emigrimi masiv i të rinjve shqiptarë ka 
shkaktuar një plagë të rëndë jo vetëm social 
-ekonomike për vendin tonë, por edhe identitare, 
pasi atje ku kanë emigruar pjesërisht vërehet 
fenomeni i ndryshimit të emrave dhe asimilimit 
të gjuhës shqipe nga gjuha e vendeve rezidente.

Trendi për të përdorur emra të huaj pritet 
të vazhdojë ndërsa emrat shqiptarë për të 
sapolindurit bëhen gjithnjë e më pak të dëshiruar. 
Për këtë fenomen  intelektualët janë të shqetësuar. 
Edmond Dragoti, profesor sociologjie në 
Universitetin e Tiranës, është shprehur në një 
intervistë për BIRN se trendi ndaj emrave të huaj 
nisi dekada më parë në Shqipëri dhe tani është 
në kulmin e tij. Dragoti e konsideron fenomenin 
një trashëgimi të keqe të të kaluarës komuniste 
në Shqipëri, kur emrat e huaj për të sapolindurit 
ishin të ndaluar dhe t’i vije fëmijës tënd emrin 
e një ylli të famshëm kinematografie apo autori 
nënkuptonte telashe të mëdha politike për 
familjen.

“I gjithë frustrimi për pamundësinë për t’u 
vënë fëmijëve të tyre emrat që ata dëshironin 
shpërtheu pas viteve 1990, kur Shqipëria hapi 
kufijtë. Liria e re e pakufizuar dhe pakontrolluar 
shumë shpejt e tejkaloi nevojën për një identitet 
kombëtar,” argumenton ai.

Shkrimtari i mirënjohur Agron Tufa, ish- 
profesor letërsie në Universitetin e Tiranës, 
është dakord me këtë. Ai ka thënë për BIRN se 
fenomeni i emrave të huaj është një goditje për 
identitetin kombëtar.

“Ky fenomen është i rrezikshëm për identitetin 
dhe kulturën tonë dhe dëmton rrënjët tona,” citoi 
ai. Ai e shikon trendin si një formë verbërie dhe 
mendjelehtësie prindërore që po i ushqen shtirje 
të rinjve shqiptarë

“Emrat e huaj u vendosen fëmijëve si një 
manovër për të ngritur statusin e familjes dhe për 
ta bërë më të butë procesin e integrimit,” thotë 
ai. Tufa e konsideron modën të padobishme dhe 
një turp, duke marrë parasysh faktin që shqipja 
është një nga gjuhët më të vjetra dhe më unike në 
Europë

“Gjuha jonë është shumë e pasur, plot ngjyra 
dhe të jep mundësi të mrekullueshme për emra të 
mirë ndërsa ruan gjithashtu traditën, identitetin 
dhe kulturën. Ajo që po ndodh tani është vërtet 
një tradhti e identitetit tonë,” citoi ai.

Imer Pira, një tjetër personalitet dibran, 
i njohur për kontributin e tij në ngritjen dhe 
konsolidimin e institucioneve shëndetësore në 
Peshkopi dhe në disa fshatra të Dibrës, në librin e tij 
në dorëshkrim “PËR DIBRËN DHE DIBRANËT 
NDËR SHEKUJ”, ndër të tjera shkruan se deri në 
fillim të shek.XXI  (e në vazhdim) u ruajt tradita 
duke i vendosur djalit të porsalindur emrin e 
babës. Kështu emrave tre germësh të brezit të 
tretë të tij iu shtuan disa germa në fund, duke 

përmendur zakonisht pararadhësin në fillim por 
edhe në fund në disa raste. 

Për shembull: Sal – Sali; Sel-Selman; Sul-
Sulejman; Sef-Sefedin; Has-Hasan; Dan-
Ramadan:  Ose: Sel-Vesel; Dull-Sadull; Dik-Sadik; 
Xhep-Rexhep; Met-Mehmet; Sul-Resul etj.

Këtë evoluim ai e shpjegon me ndikimin e 
ndryshimeve ekonomiko-shoqërore e kulturore, 
si dhe me urrejtjen për prapambetjen e trashëguar 
në këtë sens.

“Në vitet e pasçlirimit, krahas ndryshimeve 
ekonomiko-shoqërore ndryshoi edhe koncepti 
mbi emrin, duke u vendosur fëmijëve të 
posalindur emra të pemëve, luleve, maleve etj. 

Ndërkohë lindën edhe emra të rinj më të 
moderuar si: Çlirim, Bashkim, Lirim, Agim, 
Afrim, Kujtim, Gëzim, Fitim, Nderim, Ilir, Fatos, 
Sokol, Korab, Tomorr, Agron, Dritan, Besnik, 
Luftar, Pëllumb, Petrit, Defrim, Besim, Fatmir etj. 

Kurse për femrat lindën emrat e rinj si: 
Lirie, Lufta, Gëzime, Afërdita, Kujtime, Drita, 
Vera, Pranvera, Fitore, Flora, Lumturie, Lume, 
(emra lulesh) Lule, Manushaqe, Vjollca, Violeta, 
(zogjsh) Kumurie, Dallëndyshe, Fllanzë, Shqipe, 
Shqiponjë, etj”,-shkruan Imer Pira. Gjithsesi ai 
shpreh keqardhje që po shkojnë drejt harresës 
emrat e vjetër, si: Hasan, Hysen, Imer, Avdi, Zenel 
etj.

Dhe ai që ju ka dhënë shpjegim emrave është 
padyshim shkrimtari dhe studiuesi i mirënjohur 
Vladimir Zoto. Në librin e tij “Fjalor emrash” që 
është një enciklopedi e emrave vetjakë, gjejmë të 

gjithë emrat iliro - shqiptarë, të moçëm e të rinj, 
të shoqëruara me shpjegime të hollësishme të 
kuptimit të tyre. Është një libër për të gjithë: për 
ata që duan të dinë kuptimin dhe prejardhjen e 
emrit të tyre dhe për të gjithë ata që kërkojnë një 
emër të ri.

Emrat dhe gjuha, janë binomi esencial i 
identifikimit kombëtar, një pasuri kombëtare 
që duhet ruajtur e transmetuar brez pas brezi. 
Por të dy këto simbole, sipas prof.Ago Nezhës, 
veçanërisht në Shqipëri janë goditur rëndë. Kur 
takohesh me një europian, aziatik apo afrikanë,-
thotë prof Nezha, nëpërmjet emrit të tij menjëherë 
e kupton identitetin kombëtar.

Ky fenomen nuk ndodh në Shqipëri, pasi 
emrat e fëmijëve tanë janë shartesa e nën shartesa 
të kombeve, llojeve e racave të ndryshme, që duhet 
përkthyes ti kuptosh. Ndërsa emrat kosovarë 
janë një shembull i traditës, i vlerave të popullit 
tonë, që duhet përshëndetur dhe përgëzuar si 
një trashëgimi kulturore-atdhetare. Në Shqipëri, 
tendenca për të vënë emra të huaj manifestohet 
dukshëm jo vetëm te fëmijët, por edhe te 
institucionet private, lokalet, e deri te emisione 
televizive. Kjo është një përgjegjësi e shoqërisë 
shqiptare, por edhe e qeverive në këto 30 vjet që 
nuk kanë treguar vëmendje për këtë fenomen 
që e gërryen pa mëshirë çështjen e identitetit 
kombëtar.

MEMORIALI I EKSODIT TË 
DIBRANËVE

Njëqindedhjetë vjet më parë, mijëra familje 
të Dibrës së Madhe, për t’i shpëtuar gjenocidit 
të pashembullt dhe të dëbuar nga shovinistët 
serbë, pasi ecën për ditë e netë të tëra në këmbë, 
u vendosën në kryeqytetin shqiptar, të mikëpritur 
bujarisht nga tiranasit.

Për shumicën e 
banorëve të kryeqytetit 
shqiptar janë të njohura: 
“Rruga e Dibrës”, 
“Mëhalla e dibranëve”, 
“Komuniteti dibran i 
Tiranës” (që për nga 
numri i banorëve është 
ndër të parët në rang 
metropoli)…. Të parët 
e tyre, të dëbuar me 
dhunë nga shovinistët 
serbë erdhën para 110 
viteve dhe gjetën strehë 
në Tiranë, të mirëpritur 
nga banorët e këtushëm 
autoktonë. Njëqind 
e dhjetë vjet më pas, 
pinjollët e tyre, të grupuar 

në Shoqatën “Bashkësia Dibrane” e përjetësuan 
këtë eksod në memorialin që u përurua me 
praninë e qindra dibranëve e tiranasve…dhe pse 
jo, edhe me të ardhur nga diaspora, nga Kosova e 
Ulqini… Ndërsa përshëndeti i emocionuar në këtë 
eveniment historik të inaugurimit të Memorialit 
me titull “Në nderim të dibranëve të dëbuar, që u 
pritën zemër hapur nga tiranasit”, kreu i Shoqatës 
“Bashkësia Dibrane”, pjesë përbërëse e një prej 
komuniteteve më të vjetra tradicionale në Tiranë, 
prof. Bujar Kapexhiu-Nderi i Kombit, ndër të tjera 
bëri të ditur se “Nderojmë sot të ardhurit para 
110 vjetësh në Tiranë, nga gjenocidi i përsëritur 
serbo-sllav mbi trojet tona, si dhe mbi qytetarët e 
trevës së Dibrës, që do të përjetonin masakrat më 
të pashoqe ndonjëherë”.

Kapexhiu vlerësoi punën e shkëlqyer për të 
realizuar këtë monument nga arkitekti i njohur 
Afrim Shatku, dibran 24 karat, që jeton në Shkup 
si dhe nga skulptori, Ardian Pepa, pedagog 
në Universitetin e Arteve të Tiranës. Kreu i 

“Bashkësisë Dibrane” falënderoi dhe familjen e z. 
Abdurahim Buza, i cili dha dhe lejen e autorësisë 
për të përfaqësuar në Monumental temën e 
eksodit pasi në të njëjtën periudhë kohore 1913 
është vit i tmerrit dhe i kasaphanës, jo vetëm për 
dibranët dhe kosovarët, por për të gjithë kombin 
shqiptar.

PËRJETËSIMI I EKSODIT MASIV
TË VITIT 1913

“Memorial historik”, e ka vlerësua ministri 
i Drejtësisë Ulsi Manja këtë monument që 
përjetëson eksodin masiv të 1913. Duke 
përshëndetur pjesëmarrësit në këtë event 
mbresëlënës, ministri Manja tha se “Nuk duhet 
harruar kurrsesi fakti se, mbas Konferencës 
së Londrës së 1913, trojet shqiptare por dhe në 
veçanti treva e Dibrës së Madhe, e njohur ndryshe 
si Sh’ehri i Dibrës, pësuan humbje në njerëz dhe 
pushtim të territorit të saj padrejtësisht”. Kjo sipas 
tij për faktin se Dibra nga një qendër e rëndësishme 
ekonomiko-sociale, politike dhe kulturore, si një 
Prefekturë, e humbi rëndësinë e saj të dikurshme. 
Gjithsesi, kreu i dikasterit të Drejtësisë vlerëson 
faktin që në Tiranë, qytetarët dhe paria e saj, me 
në krye kryetarin e Bashkisë së parë të Tiranës, 
bamirësin Zyber Hallulli dhe mjaft personalitete 
të kohës dolën dhe pritën të dëbuarit dibranë nga 
eksodi masiv i vitit 1913, pikërisht këtu nga ku nis 
“Rruga e Arbrit”. Pikërisht mu në këtë shtatore që u 
inaugurua në sheshin para Fondacionit “Fundjave 

ndryshe”, ato u pritën me zemër, me fisnikëri 
dhe me ç’të mundnin nga rrethanat e vështira të 
kohës. “Nga një eksod masiv, prej popullsisë së 
Dibrës së Madhe, më 20 shtator të vitit 1913 do 
të shkëputen përmes gjenocidit, prej kësaj treve 
duke ecur ditë dhe natë në këmbë, të cilët ne i 
njohim me emërtimin si muhaxhirët dibranë. Do 
të ishte kryetari i parë i Tiranës, Zyber Hallulli, i 
cili së bashku me parinë tiranase, do të dilte në 
Shkallën e Tujanit, me lot në sy, bukë, ujë dhe 
zemër të priste dibranët e sfilitur nga gjenocidi 
sllav”, tha ndër të tjera ministri Manja. Si një nga 
përfaqësuesit më në zë të komunitetit dibran në 
Tiranë, ministri më i suksesshëm i Drejtësisë 
i këtyre viteve vlerëson këtë forcë të veçantë, të 
mikpritjes që karakterizon zakonet dhe traditën 
tonë shqiptare, e në veçanti Tiranën tonë, e cila na 
pranoi, por dhe na vlerësoi.

Gjatë viteve 1920 deri në 1945 e në vazhdim, 
ka pasur disa drejtues të rëndësishëm dibran 
të institucioneve kushtetuese, si dhe në jetën 
legjislative, ekzekutive dhe vendore apo lokale.

Ministri Manja bëri të ditur se nga komuniteti 
dibran kanë dalë disa kryetarë bashkie dhe 
prefektët, duke filluar nga prefekti i parë i saj më 
1920 si: Qamil Pepa, dhe kryetari i parë i Bashkisë 
së Tiranës, Izet Shatku Dibra. “Dibranët e Tiranës, 
mbi 110 vjet në Tiranë, nuk e kanë harruar kurrë 
mikpritjen bujare dhe bamirëse të tiranasve, e cila 
shkon më tej duke shkëmbyer dhe lidhje familjare 
me njëri-tjetrin. Ashtu siç kemi në Kushtetutën 
tonë të Republikës së Shqipërisë, harmoninë 

dhe bashkëjetesën fetare, si pjesë e panteonit të 
vlerave universale dhe lirive themelore të njeriut, 
po kjo natyrshmëri karakterizon edhe sot kombin 
tonë”, vlerësoi ministri i Drejtësisë. Ai tha se nuk 
duhet harruar pritja madhështore që kryeqyteti 
ynë Tirana, bëri jo vetëm për dibranët e eksodit 
gjenocidial të 1913, por edhe për shqiptarët e 
Kosovës dhe komunitetin çam të 1945.

“Ne dibranët sot, jemi të nderuar me besim 
dhe dashuri, ndaj komunitetit tiranas i cili na hapi 
dyert, jo vetëm një herë por disa herë, jo vetëm 
për ne komunitetin dibran të Tiranës por edhe 
eksodit çam, toskë e më në fund edhe gegëve. E 
ndjejmë si një princip moral por dhe komunitar, 
ashtu siç t’i përulemi Perëndisë, t’i përulemi me 
respekt dhe emocion këtij komunitetit të nderuar, 
që nuk kurseu asgjë, nga kjo golgotë Shqiptare”, 
përfundoi fjalën e tij ministri Manja, i cili u 
duartrokit fuqishëm nga pjesëmarrësit.

NJË VËSHTRIM HISTORIK

Sekretari i Përgjithshëm i Shoqatës “Bashkësia 
Dibrane”, prof. Saimir Shatku, ndërsa ka 
falënderuar pjesëmarrësit në këtë event festiv, 
ka bërë një vështrim historik të ngjarjeve që 
çuan tek eksodi i dibranëve i vitit 1913. Ndër të 
tjera, ai evidentoi krijimin 115 vjet më parë të 
Shoqërisë Patriotike dhe Kombëtare “Bashkimi 
Dibran”, e dalë nga nevoja për liri dhe pavarësi 
kombëtare, me në krye disa personalitete të 
kohës si Said Najdeni apo Hoxhë Vokrri, Hafiz 

Sherif Langu, Josif Bagleri, Ibrahim Jegeni, 
Jusuf Dibra Dohoshishti, e të tjerë. Z.Shatku 
vlerësoi gjithashtu kryengritjen e shtatorit 1913, 
si të parën kryengritje që i bashkoi shqiptarët 
kundër padrejtësisë që bëri Konferenca lajkatare 
e Londrës, me 22 mars të 1913 në dëm të viseve 
shqiptare.

Me 27 nëntor 1913, armatat serbe sulmuan 
trevën e Dibrës. Popullata e Dibrës kaloi në gjendje 
gatishmërie, duke përballuar një situatë të rëndë 
politike, ushtarake, ekonomike dhe humanitare e 
cila arriti kulmin në verën e 1913.

Referuar burimeve historike vendase dhe të 
huaja, z. Shatku bëri të ditur se me 8 tetor 913 janë 
kryer këto operacione:

-Ushtria serbe bombardoi, plaçkiti, dhe dogji 
qytetin administrativ të Dibrës së Madhe…

-U nis pararoja ushtarake drejt Pogradecit. 
Shqiptarët, me forcat e tyre, sulmuan dhe çliruan 
Dibrën e Poshtme, Peshkopinë, duke pasur 1200 
luftëtarë shqiptarë.

Në Dibër të Madhe po përgatitej një kasaphane 
gjaku dhe gjenocid i pashembullt. Në këto kushte, 
plani dhe strategjia e luftës kundër ushtrive serbe, 
u përgatit nga disa patriotë dhe personalitete 
të kohës si: Shaqir beg Jegeni, Sefedin Pustina, 
Sedulla Strazimiri, Qamil Daci, Selim Rusi dhe 
komandant Shefki Shatku, ndërsa në krye, duke 
hyrë në Dibër me 22 shtator ishin Elez Isuf Ndreu, 
Dine Maqellara dhe Mersin Dema. Kryengritja 
ishte e suksesshme, pasi zgjoi kombin shqiptar 
nga identiteti për ruajtjen e trojeve kombëtare, 

dhe kjo lëvizje pati karakter ndërkrahinor dhe 
ndërshtetëror.

PRISHJA E DIBRËS SË MADHE

Me 22 nëntor 1913, koloneli Von Laffer, i cili 
ishte dhe kryetari i Komisionit Ndërkombëtar të 
Kufinjve lindor, nga Struga deri në Kukës raporton 
se: “Dibra, e cila pak para pushtimit ishte një 
qytet me rreth 45.000 mijë banorë, e që llogaritej 
qyteti i katërt mbas Shkodrës, Prizrenit, Janinës 
dhe Korçës, sot është krejt e pabanueshme (ajo 
sot është vetëm një lagje maqedonase). Shtëpitë 
nuk janë rrënuar por janë zhveshur nga të gjitha. 
Serbët përfituan shumë nga kjo kryengritje e 
shqiptarëve duke i deklaruar të gjithë shqiptarët 
pa përjashtim si kryengritës, dhe duke i vrarë. Në 
rrethet e Dibrës, gati çdo katund është një vend i 
djegur dhe i shkatërruar. Në mesin e tyre gjinden 
disa katunde serbe që kanë mbirë si kërpudha e 
shumë të pasur. Banoret e tyre punojnë, pa pushim 
për mbledhjen e të korrurave të shqiptarëve të 
mbetura nëpër ara”. Kjo, tha z. Saimir Shatku ishte 
golgota Shqiptare.

DYERT E DIBRANËVE TË HAPURA,
ASHTU SI I MIKPRITËN TIRANASIT

Prof. Ismail Varoshi, Sekretar i Përgjithshëm i 
Shoqatës “Tirana”, pasi u shpreh për marrëdhëniet 
e mira me Shoqatën “Bashkësia Dibrane”, ndër të 
tjera vlerësoi memorialin që përjetëson eksodin 

masiv te popullsisë së Dibrës së Madhe, e cila la 
trevën e saj nga okupacioni dhe gjenocidi sllavo-
malazez, duke u strehuar nga bujaria dhe fisnikëria 
e parisë së Tiranës. “Do të ishin personalitetet si: 
Kryetari i Bashkisë se Tiranës, Zyber Hallulli, dhe 
mjaft të tjerë si Mutesim Këlliçi, Efendi Ismail 
Ndroqi, Rauf Fico etj., që dolën për t’i pritur dhe 
strehuar dibranët. Në fillim ato u strehuan pranë 
Namazgjasë së Tiranës, e me pas u vendosën 
në lagjen apo Mëhallën e dibranëve, sot Njësia 
Administrative nr.3 e Tiranës”, tha z. Varoshi. Ai 
vlerësoi faktin që familjet dibrane u integruan 
me shoqërinë e kohës dhe dalloheshin për 
përkushtimin ndaj familjes së tyre dhe punës. Kjo 
gjë i bëri ata që të tejkalonin me shpejtësi vuajtjet 
e atij eksodi të tmerrshëm. “Dyert e shtëpive 
dibrane rrinin të hapura dhe ashtu si i mikpritën 
tiranasit ata iu përgjigjën atyre me të njëjtën 
monedhë bujarie. Madje shumë shpejt, filluan 
martesat ndërmjet tiranasve dhe dibranëve, saqë 
80% e familjeve të hershme dibrane, pasardhësit e 
tyre, njërin prind e kanë dibran e tjetrin tiranas. 
Ne sot duhet të nderojmë tiranasit që mirëpritën 
dhe hapën dyert e bujarisë për vëllezërit dibranë. 
Dibranët janë mirënjohës dhe kjo është shprehur 
vazhdimisht edhe nga pasardhësit e familjeve 
të dëbuara. Mirënjohja pasuron shpirtërisht 
personin që është mirënjohës”, vlerëson avokat 
Varoshi. Pjesëmarrësit në këtë event mirëpritën 
gjithashtu fjalët përshëndetëse nga Presidenti i 
Fondacionit “Fundjave ndryshe”, Arbër Hajdari, 
nga kryetari i Këshillit të Komunës së Dibrës së 

Madhe Fuat Spahiu, nga znj. Mirela Bogdani, 
kryetare e Shoqatës “Tirona Intellektum” dhe 
nga z. Faik Nika, kryetari i Këshillit Kombëtar të 
Shqiptarëve të Malit të Zi.

MEMORIALI YNË

E mirënjohura Suzana Varvarica Kuka, me të 
drejtë do ta quante “Memoriali Ynë” këtë vepër 
monumentale “Në nderim të dibranëve të dëbuar 
që u pritën me zemër të hapur nga tiranasit”, që 
është një shenjë historike dhe artistike.

“Historikisht ai do t’u kujtojë të gjithë brezave 
të familjeve dibrane se trojet e tyre të origjinës, 
të parët e tyre u detyruan me forcë, dhunë dhe 
gjenocid t’i lënë prej politikave të mbrapshta 
sllave-evropiane, në fillim të shek. XX. Si dhe të 
gjithë së bashku nuk duhet askurrë të harrojmë 
mikpritjen e dyerve dhe zemrave të hapura të 
familjeve autoktone dhe të nderuara të Tiranës së 
asaj kohe. Artistikisht ‘Memoriali ynë’ u ndërtua 
me këmbënguljen dhe iniciativën e përshëndetur 
të shoqatës ‘Bashkësia dibrane’, në Tiranë e 
drejtuar në zemër, mendje dhe respekt kah 
nderimi për çdo dibran të Tiranës. Memoriali Ynë 
mori formën e tij origjinale prej idesë së arkitektit 
Afrim Shatku, prej Shkupi dhe skulptorit Ardian 
Pepa, pedagog në Universitetin e Arteve në 
Tiranë, si dhe përpjekjeve të gjithanshme të 
zotërinjve Bujar Kapexhiu dhe Saimir Shatku, 
të cilët drejtojnë kryesinë e Shoqatës ‘Bashkësia 
Dibrane’, në Tiranë”, tha znj. Varvarica Kuka në 

fjalën e saj përshëndetëse. Ajo vlerësoi zgjidhjen 
artistike të Memorialit të frymëzuar nga fakte 
historike, tashmë të shkruara në Historinë e 
Shqipërisë dhe të Dibrës.

Duke u ndalur në detaje të veprës, ajo tha 
se imazhi i këtij memoriali është frymëzuar nga 
arkitektura dhe urbanistika e asaj kohe të qytetit 
të Dibrës së Madhe, gjë e cila është harmonizuar 
me modelimin e imazhit të pikturës me titull 
“Refugjatët”, e piktorit të shquar Abdurrahim 
Buza. Kjo zgjidhje monumentale ka përmbushur 
situatën historike të ngjarjes e cila përkujtohet sot 
në 110 vjetorin e saj.

Kjo shenjë monumentale, sipas znj. Suzana 
Varvarica Kuka, në ditët e sotme ka përmbushur 
kujtimin e dibranëve, që u masakruan rrugës 
për në Shqipëri, të prindërve dhe gjyshërve tanë 
që mbërritën në Tiranë, si dhe detyrës sonë për 
t’ua treguar brezave arsyet e banimit dhe jetës së 
dibranëve në gjirin e Tiranës.

Në këtë linjë e vlerësoi këtë memorial të 
sponsorizuar nga Firma EHV me drejtues z. Luan 
Leka dhe znj. Meliha Leka, edhe prof. Afërdita 
Tonuzi. Ajo u ndal veçanërisht në pasurinë 
shpirtërore e artistike të dibranëve, të reflektuara 
këto në pastërtinë, bujarinë, vlerat e trashëgimisë 
kulturore, të traditës etj.

Po ashtu, Presidenti i Unionit të të Burgosurve 
dhe të Persekutuarve Politikë, Besim Ndregjoni-
Mjeshtër i Madh, vlerësoi këtë memorial si 
përjetësim të një historie sa të trishtueshme aq 
dhe madhore njerëzore. Trishtimi, sipas tij, se si 

dibranët përziheshin nga trojet e tyre shekullore 
nga pushtuesi serb dhe njerëzore madhore, pritja, 
hapja e dyerve nga vëllezërit tiranas që i pritën 
dhe i bënë bashkëvëllezërit e tyre, vëllezër të 
jetës. “Doku shekullor i shqiptarëve ka qenë besa, 
besa në përkrahje të vëllait, mikut dhe prandaj ka 
ngelur në historinë botërore se shtëpia e shqiptarit 
është e mikut dhe Zotit”, - tha z. Ndregjoni. Ndaj 
dhe ky memorial përcjell ndër breza historinë 
se si tiranasit e urtë e të mirë pritën dibranë të 
dëbuar nga sllavo-serbët para 110 vitesh.

Përurimi i këtij memoriali historik u shoqërua 
me një drekë festive në ambientet e Fondacionit 
“Fundjave Ndryshe”, ku përveçse fjalës 
përshëndetëse të kreut të të Urtëve të Shoqatës 
“Bashkësia Dibrane” Tefik Jegeni, pjesëmarrësit 
ndoqën me interes dhe duartrokitën fuqishëm 
interpretimin me mjeshtri artistike nga artisti 
i mirënjohur kosovar Enver Petrovski, nga 
këngëtaret e shumëtalentuara Liri Rasha e Shqipe 
Zani, si dhe nga valltarët e Ansamblit Artistik 
“Hazis Ndreu”, Nderi i Kombit.

PSE MUNGON NJË NGA 
“NANDË MALET E DIBRËS”

NË MEMORIALIN E GJORICËS

Injorimi i historisë së një zone si ajo e 
Muhurrit që i ka dhënë kombit heronj dhe 
personalitete të shquara, si gjeneralët e 
Skënderbeut, Nikollë e Dhimitër Berisha e deri 
te mendimtari e prijësi popullor Dine Hoxha, 
një nga këshilltarët më të afërt të Mbretit 
Zog, përbën një akt absurd të realizuesve dhe 

promovuesve të Memorialit të Gjoricës.
Përjetësimi i historisë në vepra arti gjithnjë ka 

pasur pritshmëri të lartë nga publiku. Kjo, gjithnjë 
kur ato kanë pasqyruar realisht luftërat heroike 
për liri e pavarësi të popullit tonë në shekuj, një 
prej të cilave, siç dihet është edhe Lufta e Gjoricës 
e korrikut 1844 kundër ekspeditës turke të 
komanduar nga Hajredin Pasha.

Për vetë qëndresën heroike dhe masive, 
heronjtë, dëshmorët, terrenin, motin dhe gjithçka 
tjetër, ajo betejë e pagëzuar me emrin “Lufta e 
Gjoricës” ose “Lufta kundër Hajredin Pashës”, 
është cilësuar nga historianët si ndër më të egrat, 
më të përgjakshmet, më të pabarabartat në 
historinë e popullit tonë, afro 400 vjet pas vdekjes 
së Skënderbeut.

Kësaj beteje të lavdishme të kryengritësve 
dibranë, siç dihet, i parapriu Kuvendi i Nandë 
Maleve të Dibrës. Nuk do të ishim marrë shumë 
me faktet e pamohuara historike, nëse 179 
vjet më vonë, autoritetet lokale të Dibrës do të 
inauguronin bujshëm në Gjoricë memorialin 
me titullin “NËNTË MALET E DIBRËS”, ku 
çuditërisht në të shkruhet se malet ishin: Çidhën, 
Luzni, Katër-Grykë, Gryka e Madhe, Gryka e 
Vogël, Mali i Reçit, Mali i Dardhës dhe Bulqiza 
(edhe kjo renditje, jo sipas asaj të pasqyruar në 
dhjetëra libra të historisë së Dibrës).

Pra, dalin 8 dhe jo 9 Male, duke u lënë jashtë 
Mali i Muhurrit. Për të qenë të saktë, autorëve 
të këtij memoriali si dhe autoriteteve lokale të 
Dibrës që e kanë miratuar dhe promovuar atë, do 

t’ju mjaftonte qoftë edhe referenca nga “Historia 
e Dibrës” e historianit të mirënjohur Kristo 
Frashëri, botuar 10 vjet më parë nga Shtëpia 
Botuese “M&B” në bashkëpunim me bashkinë 
Peshkopi. Mbështetur në veprën “Dibra në udhën 
e historisë” të etnografit të mirënjohur dibran, 
Hazis Ndreu - “Nderi i Kombit”, historiani K. 
Frashëri, ndër të tjera, shkruan se: “Sipas traditës 
gojore, Kuvendin e Gjoricës e kryesoi Sheh 
Mustafa Zerqani.

Në të morën pjesë krerët e ‘Nëntë Maleve’. Ndër 
pjesëmarrësit e Kuvendit kanë arritur në ditët tona 
nëpërmjet këngëve popullore vetëm emrat e pesë 
krerëve – ato të Cen Lekës dhe Salë Markes nga 
Gryka e Vogël, Ismail Kaloshit nga Çidhna, Nel 
Hoxhës dhe Abaz Pirës nga Muhurri”. (Fq.218). Më 
pas po në këtë faqe renditen krerët e Nëntë Maleve, 
sipas pleqësive, ndër të cilët, të dytët janë Pleqtë e 
Muhurrit: Zejnel Hoxha (Hurdhë), Mustafa Lala 
(Shqath), Ibrahim Kaleshi (Vaimadh), Demir 
Lleshi (Bulaç), Josuf Lika (Shqath). Ndërsa për sa 
i përket pjesëmarrjes në Luftën e Gjoricës kundër 
forcave turke të Hajredin Pashës, historiani Kristo 
Frashëri shkruan se: “Forcat e Luznisë, Muhurrit 
dhe Çidhnës, bashkë me forcat e maleve të tjerë, 
u vendosën pjesërisht në Gjoricë dhe pjesërisht 
në Veri të saj, me detyrë kryesore për të penguar 
kalimin e ushtrive turke nëpër Urën e Topojanit”.

Për pjesëmarrjen aktive të Muhurrit në Nandë 
Malet e Dibrës kanë shkruar me fakte edhe 
historianët e studiuesit e mirënjohur dibranë 
Moisi Murra, Fatos Daci, Sakip Cami (edhe unë  

në librin “Muhurri, histori dhe personalitete”) etj. 
Për praninë e Muhurrit si Mal në Nëntë Malet e 
Dibrës, realizuesit dhe promovuesit e Memorialit 
të Gjoricës, para se ta inauguronin atë, për të 
qenë sa më të saktë, mund t’i referoheshin hartës 
së publikuar në faqen 187 të librit të prof.Kristo 
Frashërit, “Historia e Dibrës”.

Nëse për motivacionin e memorialit 
realizuesit dhe propozuesit e tij i janë referuar 
librit “Enciklopedia e Dibrës”, të studiuesit 
të mirënjohur Fatos Daci – Mjeshtër i Madh 
(autor i më shumë se 60 librave), qoftë dhe me 
një vështrim të përciptë të kësaj enciklopedie, pa 
shumë vështirësi, do të kishin mësuar edhe për 
renditjen e Nandë Maleve të Dibrës, ku padyshim 
Muhurri vjen i katërti, pas Reçit, Dardhës e 
Çidhnës.

REAGIMI I ELITËS DIBRANE:
NJË PËRMENDORE ME DEBAT

Studiuesi dhe historiani i mirënjohur Haki 
Përnezha e konsideron këtë “Një përmendore me 
debat”. Kjo, sipas tij, për faktin se kur ta shohësh 
më në hollësi, me keqardhje dallon, të paktën 
ngutje në ‘kompozimin’ e pllakatës së vendosur 
në këtë përmendore. Ndër të tjera, ai evidenton 
faktin se “Në pjesën ku renditen Malet, mungon 
Muhurri. Kjo s’duhej të ndodhte. Përveç gabimit 
me Muhurrin, mendoj se edhe renditja e bërë 
është ndryshe nga çfarë jemi mësuar të dëgjojmë 
nga populli a të lexojmë.

Zakonisht kur numërohen Malet, respektohet 
vendndodhja e tyre dhe përmenden me radhë 
nga Reçi deri në Bulqizë ose anasjelltas”. Një 
përmendje e tillë, pa “rend” gjeografik, sipas 
tij, krijon debate të panevojshme. Po ashtu, për 
faktin se në pllakatë, për Malet shkruhet se ato 
ishin forma organizimi shtetërore, Përnezha 
argumenton se kjo thënie bie ndesh me qëllimin 
dhe funksionin e Maleve (apo Krahinave) të 
Dibrës.

Pra, Malet e Dibrës nuk ishin forma shtetërore, 
por ishin një realitet që Perandoria Osmane u 
detyrua t’i njohë me kohë. Për mungesën e malit 
të Muhurrit në këtë përmendore ka reaguar 
ashpër dhe Ing. Ylber Cami nga Gjorica. “Si banor 
i Gjoricës, vendit ku u zhvillua beteja më heroike 
e dibranëve, u kërkoj falje banorëve të Muhurrit, 
që në këtë pllakë nuk janë të përfaqësuar. Si dhe 
është tallje për mua dhe të gjithë gjoricarët që në 
atë pllakë nuk është as emri i Gjoricës. Por, jua jap 
fjalën dhe besën që atë pllakë do ta ndërtojmë më 
gjigande, që të përfaqësojmë denjësisht të Nëntë 
Malet dhe të gjithë dibranët e rënë në fushë betejë 
për të mbrojtur vatanin”, shkruan Ylber Cami në 
rrjetet sociale. Ndërkohë, sipas tij: “Është fyerje 
e rëndë e heroit tonë kombëtar që të vendosësh 
‘yllin’ mbi shqiponjën e Skënderbeut, ndërkohë 
që duhet të jetë përkrenarja e Skënderbeut.

Ne duhet të jemi të parët që duhet ta ruajmë 
dhe trashëgojmë”.

Ndaj këtij akti të turpshëm ka reaguar edhe 
studiuesi i mirëfilltë i historisë së kësaj treve, 

Bashkim Lami, njëherësh kryetar i Shoqatës 
Atdhetare Kulturore “Bulqiza”.

Nisur nga sa më sipër, gjithkush mund të 
mendojë se përjashtimi i Muhurrit nga “NANDË 
MALET E DIBRËS” në memorialin e Gjoricës 
përbën shtrembërim (në mos falsifikim) të 
qëllimshëm të historisë.

Shpirti liridashës i muhurrakëve…

Shpirti liridashës i muhurrakëve është 
manifestuar në ngjarjet më kulmore të Historisë 
së Dibrës e të gjithë Shqipërisë. Parë në kontekstin 
historik, historia e kësaj krahine është pjesë e 
qënësishme e historisë së krejt Dibrës. Duke nisur 
që nga pushtimi turk, ashtu si Malësia e Dibrës 
ose “Nandë Malet e Dibrës” edhe Muhurri si njëri 
prej këtyre maleve nuk i është nënshtuar këtij 
sundimi.

Në Malësinë e Dibrës (Nandë Malet) hynin: 
Reçi, Dardha, Çidhna, Muhurri dhe Luznia në 
Dibër të Poshtme dhe Gryka e Vogël, Gryka e 
Madhe, Bulqiza, Katër Grykët në Dibër të Epërme. 
Por sipas historianit Moisi Murra: “Gjithashtu 
është quajtur Malësi, d.m.th., hynin në ‘Nandë 
Malet e Dibrës’ dhe katundet e Gollobordës 
Përëndimore (Okshtun, Prodan, Zabzun, Sebisht, 
Borovë, Muglicë, Llangë). (“Dibra nga Antikiteti 
në Monarki”, Moisi Murra–fq.87).

Në shkurt të vitit 1833 kryengritësit e Çidhnës, 
nën udhëheqjen e Vesel Lushës, Sali Nokës e Ali 
Tafës refuzuan me forcë regjistrimin e ushtarëve 

nizamë….Brenda një kohe të shkurtër kryengritja 
u shtri në Çidhën, në Dardhë, Muhurr, Luzni, 
në Grykë të Vogël e Bulqizë”. (P.Thëngjilli–
“Kryengritjet popullore kundër osmane në 
Shqipëri, 1833-1839”) fq. 127-128, Tiranë 1981).

Një autor anonim, në vitin 1866 ka shkruar: 
“Nandë Malet” e Dibrës, apo Malësia e Dibrës 
paraqet thelbin e vërtetë shoqëror të Gegërisë. 
Atje gjenden të ruajtura doket e vjetra shqiptare, 
si dhe Kodi i pashkruar i Skënderbeut, i 
bartur brez pas brezi, gjer në ditët e sotme me 
dlirësinë e tij të lashtë”. Këtë e dëshmojnë edhe 
studimet e historianit e studiuesit të mirëfilltë 
të historisë, Xhemal Berisha, kur ai argumenton 
domosdoshmërinë e bashkimit të disa krahinave 
në Shqipërinë Veriore, duke krijuar një njësi 
specifike që u quajt “Mal”.

Burimet turke thonë se Malet e Dibrës janë 
njohur e kanë vepruar me këtë emër që në kohën 
e Skënderbeut. Feti Pasha, sociolog, politikan, 
diplomat turk, ka shkruar: “Nëntë Malet e 
Dibrës së Poshtme dhe të Epërme formojnë atë 
krahinë, si të thuash klasike, roli i së cilës ka 
ushtruar gjithmonë ndikim të madh jo vetëm 
në problemet (punët) shqiptare, por dhe në ata 
ballkanike. Skënderbeu, falë Dibrës mundi të 
konsolidojë pushtetin e vet duke përballuar për 
24 vjet ushtritë tona. Midis tij dhe gjeneralëve 
tanë, përfundimi i luftimeve varej gjithmonë 
nga mposhtja e ‘Nandë Maleve’ të dy Dibrave. 
Atje është zemra e Shqipërisë. Porta e vërtetë e 
Shqipërisë është kurdoherë atje”. Do të mjaftonte 

qoftë dhe vetëm ky perifrazim për ta bërë çdo 
muhurrak të ndjehet krenar me historinë e 
lavdishme të Muhurrit si pjesë e Nandë Maleve të 
Dibrës. Kjo edhe për faktin se për nga rëndësia e 
madhështia, përfaqësimi i Muhurrit në Kuvendet 
dhe betejat e Maleve të Dibrës, është pika më e 
shndritshme në historinë e tij.

Nezir Lleshi i Muhurrit, në gardën e 
Ali Pashë Tepelenës

Në korrikun e vitit 1812, në Dibër u 
përqëndruan forcat e koalicionit të Pashait të 
Janinës nga njëra anë dhe ata të beut të Dibrës 
nga ana tjetër. “Ali Pashë Tepelena, i gjendur para 
presionit të Portës së Lartë dhe forcave të bashkuara 
të pashallarëve gegë, të viseve verilindore, u 
detyrua të tërhiqet. Në traditën gojore thuhet 
se në fshatin Moravisht (sot administrohet nga 
Shkupi) plasën pushkët e para. Në një kullë të tipit 
kala qëndronte kapedan Kondesha (Konesha) nga 
Çidhna e Dibrës së Poshtme, me 15 veta (mes të 
cilëve edhe Nezir Lleshi nga Muhurri), i cili bëri 
qëndresë të fortë, por më së fundi u vra bashkë 
me disa prej luftëtarëve të tij….”. (Stavri N.Naçi, 
“Pashallëku i Shkodrës”, fq.116, Tiranë 1986.)

“Pavarësisht humbjes që pësoi në Dibër, Ali 
Pasha i kishte vlerësuar dibranët për urtësinë, 
burrërinë, besën dhe trimërinë, prandaj bëri 
përpjekje dhe afroi afër vetes shumë krerë të Dibrës 
si: Mete Demën e Homeshit, Demir Lushën e 
Çidhnës, Cen Lekën dhe Has Kajën e Zogje, Dalip 

Karajn e Bulqizës, Nezir Lleshin e Muhurrit, etj. 
Në gardën e Pashait të Janinës shërbyen me forcat 
e tyre shumë dibranë e matjanë”. (H.Stërmilli, 
“Dibra në prag të historisë”, dorëshkrim, 1940, 
fq.15.)

“Në vitin 1872, Malet e Dibrës lidhën besë 
për të luftuar kundër turqve osmanë. Luftimet 
në Kastriot, Sllovë, Muhurr, Zogjej e Bulqizë 
u shkaktuan dëme të mëdha forcave të ushtrisë 
turke të Demir Pashës që erdhën për të shtypur 
kryengritjen në Muhurr”. (Fatos Daci, “Kuvendet 
e Dibrës, parlamente demokratike të kohës”).

Malet, si njësi administrative vetëqeverisëse, 
ashtu si dhe bajraqet në disa pjesë të vendit (edhe 
në Lurë), lindën në shekullin XVII. Malet kishin 
edhe krahun e vet të armatosur për rast lufte, dhe 
kur jepej kushtrimi për luftë kundër pushtuesit, 
mobilizimi bëhej “burrë për shtëpi” ose “burrë 
për pushkë”. Vendimet merreshin në Kuvendin e 
Malit, ku caktohej edhe komandanti ushtarak dhe 
shtabi i luftës.

NANDË MALET E DIBRËS,
NJË “SHTET” BRENDA SHTETIT

Ashtu si në vitet 1800 të shekullit XIX, kur 
Malet e Dibrës u riorganizuan dhe, të mbështetur 
në forcat e veta, u bënë një “shtet” brenda 
shtetit, aq sa Stambolli nisi t’i konsideronte si 
Mbretëri, ato qëndruan të bashkuara edhe në 
kohët e mëpastajme. (Moisi Murra, “Dibra nga 
Antikiteti në Monarki”, fq.92.). Sipas historianit 

të mirënjohur M.Murra, “E gjithë veprimtaria e 
Maleve të Dibrës mbështetej në ‘institucionin” 
e besës, institucion i cili, në Kuvendin e Dheut 
përfaqësohej nga pleqtë që formonin pleqësinë 
dhe nga të parët që formonin parinë”. Më tej, 
në faqen 93 të librit “Dibra nga Antikiteti në 
Monarki”, Moisi Murra shkruan se ajo që u dha 
emër Maleve të Dibrës dhe që pranohet njëzëri 
nga të gjithë studiuesit, ka qenë bashkimi i tyre në 
luftën kundër Hajredin Pashës më 1844.

Në këtë vepër dinjitoze, për herë të parë gjejmë 

përfaqësimin e Muhurrit nga Kurt Hoxha e Tahir 
Abazi në Kuvendin e Nandë Maleve të Dibrës, 
të thirrur në maj 1910 nga Mersim Dema tek 
Gropa e Ukut, në perëndim të katundit Boçevë, 
ku u vendos t’i përgjigjeshin me kryengritje të 
armatosur ekspeditës famëkeqe të Tërgut Pashës. 
Po ashtu, Kurt Hoxha, si edhe Halil Kaloshi e 
Jusuf Bej Karahasani do të ishin në mbështetje 
të vendimeve të Kuvendit të Maleve të Dibrës, të 
thirrur nga Mersim Dema në pranverën e vitit 
1912 te Gurra e Mazhicës për ringjalljen edhe 
njëherë të kuvendeve tradicionale të maleve.

Krerët e Maleve janë mbledhur në disa vende 
si: në Fushë të Gjoricës dhe në Mej të Kalasë 
(Homesh) më 1844, në Livadhet e Bllacës së 
Epërme dhe Guri i Shpu më 1855, në Gjurrë të 
Mazhicës, qershor 1855 dhe maj 1910, në Vorret 
e Kishavecit më 1872, në Ferrë të Pashës më 
1875, në Vorret e Shupenzës më 1909, tek Plepi 
i Egër më 1912, te xhamia e Arrasit më 1920 dhe 
tek Ura e Topojanit më 1924. Muhurri ka pasur 
përfaqësim dinjitoz në këto kuvende dhe ka 
mbështetur e zbatuar vendimet e tyre për luftë 
kundër pushtuesve turq, serb¸ e austro-hungarezë.

“Në Kuvendin te Guri Shpu, në Fushë të 
Shehrit më 1855, Muhurri u përfaqësua nga Zenel 
Hoxha, Mustafa Lala e Jusuf Lika, Ibrahim Kaleshi 
e Demir Lleshi”. (Munir Shehu, “Dibra në vitet 
1840-1860, sipas të dhënave gojore dhe folklorit”, 
dorëshkrim, fq.20). “Nandë Malet e Dibrës, – 
shkruan Moisi Murra, – kanë luajtur një rol të 
rëndësishëm, përcaktues, në mbrojtje të qënies 

kombëtare. Pa mëdyshje, ata u bënë një ‘shtet’ 
brenda shtetit në Perandorinë më të fuqishme të 
kohës, Perandorinë Osmane. Dhe kjo nuk ishte 
pak”. (libri “Dibra nga Antikiteti në Monarki”, 
fq.97.) Për herë të fundit, Malet i gjejmë unikë në 
Kuvendin e Arrasit, 13 gusht 1920, në të cilin, edhe 
pse pati përfaqësues të qeverisë shqiptare, ai pa 
mëdyshje qe Kuvendi i Nandë Maleve të Dibrës. 
Në këtë Kuvend historik, Muhurri përfaqësohej 
nga Dine Hoxha, që falë mençurisë, trimërisë e 
fisnikërisë së trashëguar nga të parët (Kurt, Nel e 
Hazis Hoxha) dhe të përvetësuar e demonstruar 
më së miri nga vetë ai, do të bënte emër, jo vetëm 
në Dibër, por në gjithë Shqipërinë, veçanërisht 
me rezistencën e organizuar kundër pushtuesit 
serb. Kjo luftë ka vendin e saj në histori, një 
histori betejash dhe sakrificash që shkuan deri në 
vetëflijime.

Ajo është një luftë që u bë për lirinë e Shqipërisë 
dhe shërben si simbol për të gjithë shqiptarët. 
Ndaj dhe elita intelektuale dhe thuajse gjithë 
muhurrakët kanë të drejtë të indinjohen me aktin 
absurd të injorimit dhe shtrembërimit të historisë 
së një zone si ajo e Muhurrit që i ka dhënë kombit 
heronj dhe personalitete të shquara, si gjeneralët 
e Skënderbeut Nikollë e Dhimitër Berisha e deri 
te mendimtari e prijësi popullor Dine Hoxha, një 
nga këshilltarët më të afërt të Mbretit Zog.

II

PROFILE

EZOPI I DIBRËS, HAZIS NDREU

E kanë quajtur “Ezopi i Dibrës”, “Burri i Odës 
Dibrane”, “magu”, i cili me prekjen e tij magjike 
e ngre peshë zemrën e çdo shqiptari. Ndoshta si 
për askënd tjetër, për ish-partizanin e Brigadës 
së Parë Sulmuese dhe të parin drejtues vendor 
në Zall Dardhën ku ka lindur,  koreografin e 
valltarin që me talentin e rrallë të të kërcyerit ka 
mahnitur jo vetëm publikun shqiptar por edhe 
atë rus në Festivalin e gjashtë Botëror të  Rinisë e 
Studentëve në Moskë më 1957, për artistin, poetin, 
studjuesin dhe shkrimtarin e mirënjohur Hazis 
Ndreu – Nderi i Kombit, janë shkruar, botuar dhe 
promovuar bujshëm katër monografi. Dhe jo nga 
autorë të rastësishëm, por nga personalitete të 
mirënjohura të letrave, si: Prof.Bujar Kapexhiu 
– Nderi i Kombit, Prof.dr.Ramazan Bogdani – 

“Mjeshtër  Madh” – shkrimtar dhe studjues i 
etnomuzikologjisë dhe etnokoreografisë, Xhezair 
Abazi – shkrimtar dhe kritik i mirënjohur letrar 
dhe nga prozatori e poeti Xhafer Martini – ish-
Kryetar i Degës së Lidhjes së Shkrimtarëve dhe 
Artistëve të Dibrës.

I vlerësuar gjithashtu nga personalitetet kryesore 
të letrave e artit: Dritëro Agolli, Kol Jakova, Drago 
Siliqi, Moikom Zeqo, Bujar Kapexhiu, Ramazan 
Bogdani, Skënder Sallaku, Reshat Arbana, Luftar 
Paja, Agron Xhangolli, etj, si ikonë e artit e kulturës 
kombëtare, ky artist, studjues e shkrimtar me 
rrezatim mbarëkombëtar, më 1 shkurt 2023 do të 
festonte 95-vjetorin e ditëlindjes.

Pesëmbëdhjetë vjet më parë, (në 80-vjetorin e 
ditëlindjes) u realizua një spektakël madhështor 
në përkujtim të “Artistit të Merituar” Hazis Ndreu. 
Skenarist, regjisor dhe prezantues, prof. Bujar 
Kapexhiu – “Nderi i Kombit”, i cili pas disa vitesh 
do ta përjetësonte atë në veprën e tij monumentale 
“Burri i Odës Dibrane”. Një spektakël për një 
artist dhe njeri të madh, ku interpretuan artistë 
dhe njerëz të mëdhenj të botës së artit, kulturës e 
shkencës.

Për të arritur deri te ky spektakël-show, 
Kapexhiut iu deshën muaj të tërë parapërgatitje…
Dhjetëra takime me studiuesit e Institutit të 
Folklorit, prof.dr. Ramazan Bogdani, Agron 
Xhagollin, Skënder Sallakun, Skënder Calën, 
Inajet Shehun etj. Të gjitha takimet të monitoruara 
besnikërisht nga djali i madh artist i Hazizit, 
Avni Ndreu – “Mjeshtër i Madh” (drejtues dhe 

koreograf i Ansamblit Artistik që mban emrin e 
babait të tij),  sipas të cilit: “Baba interesohej për të 
gjithë, të njohur e të panjohur, që ishin në hall apo 
që kishin ndonjë problem me zyrtarët. Interesohej 
për ata që hynin në burg, që i pushonin nga puna, 
për ata që s’kishin Triskë Fronti, për të futur dikë 
në shkollë, për vizitë te ndonjë mjek i zoti…. 
Ishte me një fjalë, derë e hapur për popullin, njoft 
e panjoft… e dinin që Hazizi të mbaron punë 
se është i njohur dhe e duan të gjithë… deri në 
Tiranë… te qeveria”.

Po, i tillë ishte Hazis Ndreu ‘magu’, i cili me 
prekjen e tij magjike ngre peshë zemrën e çdo 
dibrani, pasi arti i tij i flet atij për gjërat më të 
vyera të pajës më të vyer shpirtërore, siç shprehet 
për të shkrimtari i mirënjohur Agron Tufa.

Pak nga autobiografia për “Dosjen e Kuadrit”

Referuar autobiografisë së shkruar më 1954 
për “Dosjen e Kuadrit”, Xhezair Abazi, në librin 
“Ezopi i Dibrës” ndër të tjera na njeh me faktin se 
pasi kishte qenë dy muaj xhandar, në shtator 1944 
Hazis Ndreu radhitet si partizan në Brigadën e 
Parë Sulmuese. Në kreun e I (Jeta) të këtij libri 
ndër më të kërkuarit nga lexuesit, Xh.Abazi i 
mirënjohur për kontributin madhor në fushën 
e kritikës dhe të studimeve letrare dhe që për 30 
vjet (1979-2009) punoi në Lidhjen  Shkrimtarëve, 
redaktor në “Drita”, shef i sektorit të kritikës dhe 
botues në SHBL, shkruan se : “ … Për vetë faktin 
që xhanadar ndejti vetëm 2 muaj dhe, në shtator 

rradhitet në Brigadën e Parë Sulmuese, mendoj se 
Hazizi po lëvizte jo thjeshtë për të siguruar jetesën 
e familjes. Një djalosh, që e kishte filluar ‘jetesën’ 
që 7 vjeç, tanimë duhet të zgjidhte rrjedhën e së 
ardhmes». (fq.27). Dhe në të vërtet kjo do të ishte 
zgjedhja më e mirë e djaloshit që «nga mosha 6-7 
vjeç u rrit duke punuar në dyret e botës, nëpër 
male, stërka, në borë e shi, duke fjetur në rrogoz, 
duke e zgjuar me këmbë dhe duke ngrënë çfarë u 
tepronte të zotëve», që sipas Xh.Abazit, do të thotë 
t’ia kalosh Oliver Tuistit.

Ish-partizani që mori pjesë në luftën heroike 
për çlirimin e Tiranës, (luftë ku ranë dëshmorë 
3-4 djem nga Dardha)  ndonëse vetëm 16 vjeç 
do të merrte pjesë në rrugëtimin e gjatë të kësaj 
brigade deri në janar të ’46-ës kur e kaluan në 
Brigadën e Mbrojtjes së Popullit, dhe kur filloi të 
marrë rrogë si ushtarak efektiv. “Pesë vite të jetës 
së tij (16-21 vjeç) rrjedhin si partizan dhe ushtarak 
efektiv. Kanë qenë vitet kur i është lidhur ashti 
i trupit, por edhe ashti i shpirtit. Një fëmijë që e 
ka filluar 7 vjeç ‘shërbimin civil’ për ta vazhduar 
me pesë vite shërbim ushtarak. Për dy vite të tjera 
(1950-51) punon përsëri ushtarak, por këto në 
organet e Sigurimit të shtetit”, - shkruan Xh.Abazi 
në librin “Ezopi i Dibrës”, (fq.32). Më pas për dy 
vite (1952-54) Hazis Ndreu qe kryetar lokaliteti 
në Zall Dardhë, për të vijuar si Sekretar Komiteti 
në Shumbat kur Dibra u bë Qark dhe Shumbati 
rreth, dhe po në vjeshtën e atij viti (1954) e 
transferojnë shef të Fuqisë Punëtore të Komitetit 
Ekzekutiv të Rrethit Dibër.

Hazis Ndreut i buronte magji
artistike tërë qënia e tij

Gjithsesi, Hazis Ndreu, fëmija i dytë i Halim 
Ndreut dhe Vaskë Barës, që kishte lindur në Zall 
Dardhë më 1 shkurt 1928, do të bënte emër e 
karrierë në fushën e artit e kulturës. Kështu në 
harkun kohor të tri dekadave (1957-1987) ai 
kryen më së miri funksione të rëndësishme si: 
Përgjegjës i Shtëpisë së Kulturës Peshkopi; Drejtor 
i Estradës dhe Shtëpisë së Kulturës Peshkopi; 
Inspektor i Kulturës në Komitetin Ekzekutiv të 
rrethit Dibër, si aktor, orkestrant e koreograf në 
Estradën Profesioniste etj. Ndërkohë gjatë këtyre 
viteve merr pjesë në Festivalin e Rinisë Botërore 
në Moskë, ku midis 103 grupeve konkuruese 
fiton çmimin e tretë si valltar (1957), fiton 
çmimin e parë në Festivalin Kombëtar të Fjalës 

Artistike, me kryetar Jurie Kujtim Spahivoglin 
(1964) kur shkruan poemën “Dibrës time”; 
merr pjesë në turneun tre mujor të Ansamblit 
Shtetëror të Këngëve dhe Valleve në Kinë (1967); 
merr çmimin e dytë në konkursin kombëtar për 
poemën satirike “Ma kadalë, or Kapidan” (1969).

Dhjetë vite më vonë më 1979 i jepet titulli 
“Artist i Merituar”; Më 1982 merr çmim të dytë 
për poezi satirike nga revista “Hosteni” dhe po 
atë vit, me Ansamblin “Kukësi i Ri” shkon në një 
turne një mujor në Kosovë, ku repertori i tij pati 
një pritje dhe jehonë të jashtëzakonshme.

Në vitet ’80-të Hazis Ndreu ka qenë pjesë 
e turneut të Ansamblit Shtetëror të Këngëve e 
Valleve në Turqi…

Autorit të librit “Ezopi i Dibrës” do ti 
mjaftonte kjo karrierë e shkëlqyer artistike për 
të konkluduar se Hazis Ndreut i buronte magji 
artistike tërë qënia e tij.

Këngët e  Hazis Ndreut, këngë të krenarisë 
kombëtare

Është i njohur tashmë, jo vetëm në metropolin 
shqiptar, por edhe në Stamboll, Ulqin, Shkup, 
Kërçovë, Strugë, Prishtinë, etj, Ansambli 
Artistik “Hazis Ndreu”- “Nderi ï Kombit”, i 
cili, tre vite pas “pagëzimit me këtë emër” ka 
fituar dhjetra çmime të para e trofe në festivale 
kombëtare e ndërkombëtare. Presidenti i këtij 
Ansambli Muharrem Gjoka – “Mjeshtër i Madh” 
dhe “Qytetar Nderi” i Qarkut Dibër shprehet 

se: “Vlerat dhe përmasat e këtij ansambli, 
madhështia e tij, konsistojnë edhe në emrin që 
mban: ‘Hazis Ndreu’ – ‘Nderi i Kombit’, titull 
me të cilin u dekorua para tre vitesh (Dekret Nr. 
11708, datë 17.09.2020) me motivacionin: “Për 
veprimtarinë e shumëanshme në lartësimin 
e kulturës kombëtare, etnografisë, folklorit 
e muzikës popullore shqiptare, veçanërisht 
asaj dibrane. Si autor e interpretues virtuoz 
i këngëve e valleve folklorike dhe si studjues, 
hulumtues e krijues letrar i shquar”.

Për zotin Gjoka, mjafton qoftë edhe ky 
motivacion për ta konsideruar Hazis Ndreun 
ikonë të artit e kulturës kombëtare. Kjo, sipas tij 
edhe për faktin se Ai ka qenë i afirmuar si këngëtar 
popullor në nivel kombëtar. Ka marrë pjesë në 
Festivalin e këngës, muzikës dhe valles në Tiranë 
më 25-27 nëntor të vitit 1959, ku vlerësohet me 
çmimin e lartë “Rapsod popullor”. Pas kësaj, merr 
pjesë rregullisht në të gjitha festivalet folklorike të 
Gjirokastrës dhe në Festivalin e këngës popullore 
të Beratit, në vitin 1995.

Liri Rasha, një tjetër zë brilant dhe interpretuese 
e talentuar e këngës popullore e qytetare vlerëson 
se: “Këngët e Hazis Ndreut janë të veçanta në 
shumë segmente krijuese dhe interpretuese. 
Për dallim nga rapsodët e tjerë që kanë krijuar 
e kënduar dhjetra e qindra këngë, albumi i 
këngëve të tij duket modest, por origjinaliteti 
i këngës së tij është tej mase i veçantë, qoftë me 
zërin burrëror, të lindur apo të trashëguar, qoftë 
me përzgjedhjen e këngëve, meqë ai ka kënduar 

vetëm këngë historike dhe këngë trimërie, qoftë 
me melodinë dhe kompozimin e shquar artistik, 
qoftë me mënyrën arkaike të të kënduarit, qoftë 
me forcën e brendshme shpirtërore, mobilizuese, 
që iu ka dhënë këngëve”. Ndërkohë, Muharrem 
Gjoka vijon: “Të gjitha këngët e Hazis Ndreut 
janë antologjike, të gjitha këngët e tij janë këngë 
të krenarisë kombëtare, këngë që kurrë nuk 
harrohen, kurrë nuk vjetërohen”. Kjo sipas tij për 
faktin se sapo ta dëgjosh këngën e Hajredin Pashës, 
pavarësisht se kush e këndon dhe pavarësisht sa 
mundohet ta këndojë mirë e më mirë, nuk ka si 
të mos kujtohet origjinali, të cilit askush deri sot 
nuk i është afruar. Në këtë këngë ai ka bërë bashkë 
zërat kushtrimtarë si uraganë të ndezur flakë të 
Lumës e Dibrës, zërin mobilizues të masave të 
revoltuara shqiptare kundër mbretit të Turqisë, 
ka intonuar zërin më të fuqishëm të mundshëm 
të kushtrimit të furisë kryengritëse, të ndeshjeve 
për jetë a vdekje, zërin e ngadhënjimit çlirimtar.

Kjo këngë epike-heroike, përveç forcës 
mobilizuese, ka edhe një melodi mahnitëse që të 
rrëmben si një forcë magnetike, duke të mbërthyer 
në botën e heroikes dhe tragjikes, duke të sjellë në 
kujtesë dhembjen bashkë me krenarinë. Këngëtari 
kushtrimtar Hazis Ndreu, i ka kënduar edhe 
kryetrimit të Dardhës e të Shqipërisë, luftëtarit 
të përkushtuar Elez Isufi, i cili “në malet e Lurës 
dhe të Korabit, fushën e mbushi me shapka të 
sërbit”, ashtu siç i ka kënduar edhe heroizmit të 
Isuf Murres e të trimave të tjerë dibranë.

Po ashtu Hazis Ndreu ka punuar me zell në 

fushën e historisë, ku ka dhënë kontribut të vyer 
në mbledhjen e të dhënave gojore e dokumentare 
për ngjarje të rëndësishme të luftërave popullore 
e figurative atdhetare me të cilat ka referuar në 
sesione shkencore e simpoziume brenda dhe 
jashtë vendit.

Të mëdhenjtë e letrave, artit e kulturës
për Hazis Ndreun

Veprimtaria krijuese e Hazis Ndreut është 
vlerësuar nga personalitete të shquara të letrave, 
të artit e kulturës.

Nëse për Dritëro Agollin, “Si Hazis Ndreu, 
mjeshtër i humorit dibran, sot e kësaj dite, si ai 
nuk gjen më, i papërsëritshëm, i papërtuar, modest 
dhe shpirtmirë”, për Moikom Zeqon, Hazisi 
është unik. Duke veçuar dy aspekte të figurës 
multidimensionale, që përbëjnë këtë njeri krijues 
unik, Zeqo ka vlerësuar veçanërisht studimin 
e tij për Skënderbeun, përmes toponimeve dhe 
gjurmimeve në zonën e Dibrës, që nuk ka qenë 
vetëm një shkencë e terrenit. “Për Skënderbeun 
ka disa studime të tipit gojëdhënor, por studimi i 
Hazis Ndreut është diçka e re dhe serioze, që më ka 
bërë shumë përshtypje. Janë studime që lidhen me 
Veriun dhe Jugun e vendit, ndaj të gjithë studiuesit 
duhet të marrin për bazë këtë libër dhe këtë studim 
të Hazis Ndreut”, është shprehur Moikom Zeqo. 
Ndërkohë Zeqo ka vlerësuar edhe përmbledhjen 
me tregime alegorike dibrane të H.Ndreut, që 
sjell rrëfime të popujve. “Libri Tregime alegorike 

dibrane nxjerr në pah mençurinë e popullit tonë 
përmes karakterit linear të rrëfimit. Shkruesi i 
librit ka dimensione të veçanta dhe trashëgimia 
e tij është më shumë se ai fizikisht”, ka vlerësuar 
Moikom Zeqo.

Hazis Ndreu ishte i veçantë, i rrallë në çdo 
krijimtari të tij, ku ka tërhequr vëmendjen e 
shumë shkrimtarëve me mënyrën e veçantë të të 
rrëfyerit, duke qenë një nga pasuritë më të mëdha 
në rrafshin e ligjërimit, jo vetëm kombëtar, por 
ndoshta edhe europian.

Kolë Jakova vlerëson se “Hazis Ndreu asht 
ngritë mbi rapsodët aktualë të Veriut..Ai e ka nda 
çiftelinë dhe shkruan në frymën e Fishtës. Madje 
në disa konceptime epike Ai ma shumë pin ujë në 
Eposin e Kreshnikëve”. Po në këtë linjë e vlerëson 
edhe Drago Siliqi, sipas të cilit: “…Ky Hazisi i 
Dibrës asht me kryet tek Eposi i Kreshnikëve dhe 
Lahuta e Fishtës”.

Po. Tek Hazis Ndreu, – shkruan Bujar 
Kapexhiu, arti gërshetohet në mënyrën më 
brilante. Ka shkelur në të gjitha gjinitë e tij dhe ka 
lënë gjurmë. Jeta e pasur artistike e ka veshur me 
pavdekësi këngëtarin, poetin, aktorin, rapsodin, 
historianin dhe etnografin Hazis Ndreu.

Teksa dëgjon emrin e tij nuk ka se si të mos 
të të kujtohen rapsoditë e bukura të zonës së 
Veriut, që vijnë në sfond sapo ndriçohet skena. 
Por jo vetëm kënga, edhe vallet e mrekullueshme, 
poezitë dhe studimet për Skënderbeun do të 
mbeten gjithmonë në mendjen e shqiptarëve.

Hazisi, si kërcimtar, në shumë festivale 

kombëtare e ndërkombëtare, qe fitues i shumë 
çmimeve, sidomos në vallen dyshe dibrane me 
kërcimtarin e mirënjohur Besim Zekthi. Vlerat 
e tij si koreograf e valltar i evidenton më së 
miri prof. dr. Ramazan Bogdani në librin e 
tij “Hazis Ndreu, Korabi i valles dyshe dibrane”. 
Studiuesi Agron Xhagolli, veç të tjerash, flet për 
Odën Dibrane si institucion dhe për burrin e saj, 
Hazis Ndreu. Ai ishte dhe mbetet një universitet 
që ua kalon shumë universiteteve me emër, për 
nga forca e riprodhimit të ngjarjeve, interpretimit, 
për nga mençuria dhe ironia e hollë, aspak fyese 
për mikun, por shumë favorizuese edhe për t’u 
formuar në të…. Këtë e pohon artistikisht edhe 
“Artisti i Popullit” Reshat Arbana, njëherësh 
edhe “Nderi i Kombit”. Artisti i Popullit, Skënder 
Sallaku, ka pohuar meritën e padiskutueshme të 
Hazis Ndreut, i cili duke eksploruar në rrënojat 
e lashtësisë, si një historian i mirëfilltë, e futi 
Historinë e Dibrës në shina të sigurta për të ecur 
me dinjitet në fushën e madhe të Historisë sonë 
Kombëtare.

Shkrimtari Xhafer Martini, në librin e 
tij “Hazis Ndreu – Prsonaliteti, krijimtaria”, ndër 
të tjera shkruan se: “Te Hazisi vepronte si tek rrallë 
njerëz, teoria e kompensimit: Zoti i kishte mohuar 
ato që ua kishte dhënë të gjithëve, por nuk e kishte 
nxjerrë nga sytë: për të do të kujdesej si për të rrallët, 
do ta pajiste me talent dhe dhunti për shumë fusha. 
Një fjalë e urtë thotë: ‘Kur të do Zoti, nuk ke nevojë 
për të tjerët’. Megjithatë, Hazisin e kanë dashur 
edhe të tjerët. Kjo është meritë e tij”.

Krijimtaria e Hazis Ndreut është vlerësuar 
nga kompozitori i mirënjohur Edmond Zhulali, 
nga Artisti i Popullit Luftar Paja, nga Behar Mera, 
Skënder Cala, Llesh Nikolla si dhe nga këngëtarët 
Arif Vladi, Lirie Rasha, Qerim Sula, Vera Laçi, 
Saje Poleshi…

Me botimet e tij: “Ushtima e Maleve” – 
libër me poezi (1961; “Valët e Drinit të Zi”  –  
poema dhe vjersha (1966); “Këngë e vargje” – 
libër poetik (1970); “Një trim i Skënderbeut 
në Dibër” - poemë rapsodike (1972): “Tregime 
alegorike dibrane” (1983) ; “Elez Isufi – trajtresa, 
dokumente” – (1996); “Kastriotët dhe Skënderbeu 
në trojet arbnore” (1999 ; “Dibra në udhe ̈n e 
historisë – traditë, kanun, luftë histori” (2003) etj, 
Hazis Ndreu ka hyrë me dinjitet në fondin e artë 
të letërsisë shqipe.

Le ta kujtojmë, nderojmë e respektojmë si të 
tillë Hazis Ndreun, si simbolin e Odës Dibrane, 
gati-gati si një institucion lëvizës ndërshekullor i 
traditës, të cilin, shumëformësia e qasjes, ribërja 
letrare e evenimenteve historike, aftësia vrojtuese, 
kultura e begatë e shkathtësia përpunuese e 
lëndës së trevës së vendlindjes, me gjithë gamën 
përjetuese, e bëjnë të kapërcejë nga Dibra në 
vizionin e botës shqiptare në përgjithësi.

XHAVID NIMANI – ISH NORMALISTI 
QË DREJTOI PËR 7 VITE KOSOVËN SI 

KRAHINË AUTONOME

Gjakova, ky qytet i vjetër ku tradita dhe 
novatorja kanë shkuar në harmoni, që prej 
themelimit të tij, me rrënjë qytetarie nga shekulli 
XV, vend me resurse ekonomike dhe kulturore, 
duke u lakmuar vazhdimisht nga pushtime 
ballkanike, do të brendësonte në vetëdijën 
publike të gjakovarëve ndjenjën e qëndresës, 
dhe rivitalizimin etnokulturor, për t’i bërë ballë 
luftërave dhe pushtimeve.

Kur lindi Xhavid Nimani, më 1 janar të vitit 



70 HALIL RAMA

1919, shoqëria kosovare dhe ajo gjakovare kalonin 
një krizë të rëndë ekonomike, kulturore, arsimore, 
politike dhe kombëtare. Rritja e vetëdijës kulturore 
kombëtare erdhi si përgjigje ndaj realitetit historik 
të kësaj kohe, kur një grup i madh intelektualësh 
me vetëdije dhe ndjeshmëri atdhetare u drejtuan 
drejt qyteteve të Shqipërisë për t’u arsimuar. Një 
ndër këta intelektualë ishte edhe Xhavid Nimani, i 
cili u arsimua me frymën kombëtare, si në Shkollën 
Normale në Elbasan, ashtu edhe në Shkollën 
e Lartë Teknike “Harry Fultz” Tiranë, dhe më 
vonë në Shkollën Tekniko-Bujqësore, në Elbasan, 
specializuar për Drejtim Teknik.

Gjakovarët, më së shumti nuk emigruan 
në Turqi, por u vendosën në Shqipëri, ku u 
organizuan në luftë për çlirimin e vendit. 
Bajram Curri, Niman Ferizi, Qazim Bakalli etj., 
ishin shumë aktivë në Komitetin për Mbrojtjen 
Kombëtare të Kosovës.

Pas kapitullimit të Jugosllavisë së parë, u 
kthyen në Gjakovë shumë djem të shkolluar në 
Shqipëri, të cilët u punësuan në administratë, 
arsim e institucione të tjera dhe organizuan 
qëndresën antifashiste. Ndër to edhe Xhavid 
Nimani.

Angazhimi në aradhën e luftës Çlirimtare 
të Kosovës

Konteksti kulturor në Gjakovë në vitet tridhjetë 
ishte pothuajse i begatuar nga prurje kulturore si 
shkrimi shqip, poezia, muzika, humori, tradita 



71RILINDJA E EMRAVE

folklorike shumë e pasur, trashëguar brez pas 
brezi, duke e bërë Gjakovën një shembëlltyrë të 
qytetit të vjetër të Shkodrës. Tashmë ishin hapur 
shkollat shqipe dhe Medreseja në gjuhën shqipe. 
Mësuesit e parë gjakovarë themeluan shkollën 
shqipe në Bujan, në një kohë ku mbi 90% e 
popullsisë shqiptare ishin analfabetë. Më 1941 
në Gjakovë u hapën tri shkolla shqipe, ndërsa më 
1942 u hap normalja “Gjon Nikollë Kazazi”.

Pas Luftës II Botërore, në Gjakovë hapet 
normalja e vetme shqipe, që përgatiste mësues 
për të gjitha viset shqiptare të Jugosllavisë.

Në këto rrethana kulturore dhe arsimore 
rritej dhe afirmonte personalitetin e tij intelektual 
Xhavid Nimani, i cili frymëzohej nga atdhetarë të 
shquar nga Gjakova dhe mbarë kombi shqiptar.

Në fëmijërinë e tij, Xhavidi u ballafaqua me 
krizën e rëndë të kolonializimit të Kosovës. Që 
nga viti 1919 deri më 1933 u miratuan një sërë 
dekretesh dhe ligje, të cilat zbatoheshin nën maskën 
e ashtuquajtur reformë agrare, që kishte për qëllim 
që në Kosovë kolonët serbë të vendoseshin në 
tokat më të mira dhe në pozicionet që shqiptarët 
të persekutoheshin dhe të varfëroheshin deri 
në atë masë sa të shpërnguleshin në Turqi e në 
Shqipëri dhe të arrihej serbizimi i Kosovës. Në 
këtë frymë qëndrese dhe mbijetese po farkëtohej 
dashuria për shqiptarinë dhe Kosovën në shpirtin 
e brishtë të djaloshit fisnik dhe simpatik Xhavid 
Nimani.

Pas kryerjes së studimeve në Tiranë dhe 
Elbasan, Xhavid Nimani angazhohet në aradhën 

e luftës Çlirimtare të Kosovës. Ai bie në sy për një 
punë intensive, veçanërisht me rininë për t’i dalë 
zot fateve të vendit dhe për çlirimin nga pushtuesit 
e huaj. Kësisoj, Xhavid Nimani ishte luftëtar aktiv 
gjatë Luftës Antifashiste Nacionalçlirimtare të 
Kosovës.

Në fillim Xhavidi u inkuadrua si kuadër i 
luftës në kuadrin e PKJ-së, megjithëse e shikonte 
me dyshim bashkëpunimin me komunistët serbë 
dhe malazezë. Politikisht dhe ideologjikisht ai 
përkrahu dhe u vendos në krahun antifashist. 
Për Xhavid Nimanin ky qëndrim përbënte një 
vlerë, pasi e kundërta do të ishte me pasoja të 
pariparueshme për popullin e Kosovës.

E nëse populli i Kosovës do të akuzohej për 
bashkëpunim me fashizmin, shembëlltyrat 
historike, ishin precedentët e ngjashëm me 
shqiptarët në Greqi, dhe mbi kosovarët do të 
binte hanxhari për dëbimin dhe shpërnguljen me 
dhunë të popullit të Kosovës nga trojet e veta.

Pas shpartallimit të Jugosllavisë së Vjetër, 
Xhavid Nimani së bashku me shumë arsimtarë 
të ardhur nga Shqipëria, filloi të shërbejë si 
mësues në Kosovë ku shumë shpejt u bë një ndër 
organizatorët e shquar të lëvizjes Antifashiste 
Nacionalçlirimtare në Prizren dhe pastaj në tërë 
Kosovën. Gjatë Luftës Xhavidi mbajti detyra të 
rëndësishme si drejtues politik dhe ushtarak i 
saj, si anëtar i shtabit kryesor të LNÇK. Ai ishte 
referuesi kryesor për formimin e këshillave 
Nacionalçlirimtare që do të ishin më vonë 
bërthama e pushtetit lokal në Kosovë.

Konferenca e Bujanit legjitimoi të drejtën e 
Kosovës për bashkim me Shqipërinë

Konferenca e Bujanit, që konsiderohet si 
parlamenti i parë në historinë e re të Kosovës, 
është padyshim ngjarja më e rëndësishme e kësaj 
periudhe. Në Konferencë u miratua Rezoluta, e 
cila në bazë të së drejtës për vetvendosje, kërkonte 
bashkimin e Kosovës me Shqipërinë.

Konferenca e Bujanit, që u mbajt  më 31 
dhjetor 1943 deri më 1 e 2 janar 1944, legjitimoi 
të drejtën e Kosovës për bashkim me Shqipërinë. 
Duke u mbështetur në parimin e Vetëvendosjes 
ajo, parashkroi që pas përfundimit të Luftës, 
bashkimin të Kosovës me Shqipërinë, si e drejtë 
historike, kombëtare dhe legjitime.

Xhavid Nimani ishte një ndër hartuesit e 
Rezolutës, e cila u aprovua në mënyrë unanime, 
pa asnjë kundërshtim. Ndërkohë, javë më vonë 
erdhi Letra e Komitetit Qëndror të PKJ-së, e 
nënshkruar nga Milovan Gjilasi, e cila vinte në 
dyshim pikërisht pjesën kryesore të Rezolutës 
që kishte të bënte me bashkimin e Kosovës me 
Shqipërinë dhe me të drejtën e popullit shqiptar 
të Kosovës për vetëvendosje. Politikisht në këtë 
situatë udhëheqja shqiptare në Kosovë ishte e 
përcaktuar për t’u çliruar nga sundimi serb dhe 
të bashkohej me shtetin amë Shqipërinë. Ky ishte 
dhe leitmotivi i luftës çlirimtare.

Xhavid Nimani ishte anëtar aktiv në shtabin 
e UNÇ të Kosovës, por në shtator të vitit 1944, 
Shtabi Kryesor i UNÇ-së i Kosovës vihet nën 

komandën e Shtabit Kryesor të UNÇ-së të 
Serbisë kur u kthye në Kosovë Miladin Popoviçi, 
në detyrën e sekretarit politik. Këtu ndryshoi 
rrjedha e ngjarjeve dhe Kosova ra nën sundimin 
serbojugosllav.

Pas çlirimit, më 1945, me ardhjen e Miladin 
Popoviçit, Dushan Mugoshës, Spasoja Gjakoviçit, 
etj., udhëheqësit shqiptarë të Luftës e midis tyre 
dhe Fadil  Hoxha e Xhavid Nimani, nuk ishin 
faktorë më, për marrjen e vendimeve me rëndësi 
historike.

Vendimmarrjen e morën në dorë udhëheqësit 
serbë dhe malazezë. Ky ishte një sundim i ri mbi 
shqiptarët, por tani me emblemën komuniste.

Xhavid Nimani ishte politikan i mençur. 
Ai, së bashku me Fadil Hoxhën e të tjerë, po 
mundoheshin të maksimalizonin qëndresën ndaj 
politikës serbojugosllave. Xhavidi e dinte se sa e 
vështirë dhe e pa barabartë ishte lufta e Kosovës 
për pavarësi, nga sundimi serbojugosllav. Xhavid 
Nimani me përvojën e fituar nga Lufta, tashmë 
ishte një protagonist i sprovuar në teori dhe 
praktikë dhe si një kuadër e drejtues që vinte nga 
Lufta, dinte të ridimensionojë personalitetin e tij, 
përballë sfidave historike të vështira. Inteligjenca 
kosovare po dallonte te Xhavid Nimani, një aset 
të çmuar, një intelektual të florinjtë, që zakonisht 
në kthesa të mëdha historike, filtrohen dhe dalin 
në krye si lidership. Ai dinte tashmë se çfarë është 
humbja e madhe dhe fitorja e pjesshme, ndaj me 
mençuri dhe pragmatizëm politik e diplomatik, 
mundohej të përvetësojë faktorë mbështetës 

në të mirë të çështjes së përparimit të kauzës së 
lirisë dhe prosperitetit të Kosovës. Ata kishin 
përgjegjësinë historike mbi shpinë, ndaj dhe i 
ruheshin një përplasje fatale etnike. Nga pushteti 
serbojugosllav ishte i akuzuar si irredentist dhe 
shqiptaromadh, por ai iu kundërqëndoj këtyre 
akuzave me inteligjencë dhe zgjuarsi.

Xhavid Nimani në Kuvendin e Prizrenit

Çlirimi i Kosovës dhe Metohisë solli një epokë 
të re në Kosovë. Populli i Kosovës për herë të 
parë zgjedh pushtetin popullor, për herë të parë 
lirisht flitet shqip, ka shkolla shqipe, lexohet dhe 
shkruhet.

Por nga ana tjetër shovinizmi fanatik serb 
vepronte në çdo qelizë të jetës së Kosovarëve. 
Xhavid Nimani me intelektualë të tjerë atdhetarë 
kundërqëndronin në këtë ndeshje me mjaft 
zgjuarsi trimëri dhe patriotizëm. Qëllimi i tyre 
ishte të zvillohej autonomia dhe pavarësia e 
Kosovës dhe nga ana tjetër të mos dëmtohej 
popullata shqiptare. Ky pragmatizëm politik 
udhëhiqte me mençuri grupin drejtues të 
Udhëheqësisë së Kosovës, në këtë kohë të vështirë 
për të.

Pas vendosjes së Administrimit ushtarak më 8 
Shkurt 1945, udhëheqja e lartë Jugosllave arriti në 
konkluzion që Kosova dhe Metohija t’i bashkohet 
Shqipërisë, nëse Shqipëria hyn në Federatën 
Jugosllave, ndryshe Kosova dhe Metohija si 
autonomi duhet t’i bashkohen Serbisë.

Akti i aneksimit (formal) të Kosovës – Serbisë 
përfundimisht u bë në mbledhjen e Këshillit 
Popullor të Kosovës e Metohisë, të mbajtur më 08 
– 10 Korrik 1945, në Prizren i njohur si Kuvendi 
i Prizrenit.

Nga  Procesverbali i sesioneve të legjistraturës 
së parë të Këshillit Populluer Krahinuer të 
Krahinës  Autonome të Kosovë-Metohisë, 
mbajtur në Prizren me 8, 9 e 10 korrik të vitit 
1945 shihet se në mbledhje pos delegatëve të 
rretheve, shumica e përzgjedhur  nga shërbimi 
famëkeq jugosllav OZN-a (Odelenje za Zashtitu 
Naroda – Dega e Mbrojtjes Popullore) kanë marrë 
pjesë edhe këshilltarët, si dhe delegatët e qeverive 
të Serbisë, Malit të Zi e Maqedonisë dhe se janë 
shqyrtuar 11 pika të rendit të ditës.

Nën pikën 4, Referatin për situatën politike e 
ka paraqitur Xhavit Nimani.

Në verën e vitit 1956, u mbajt Procesi i Prizrenit. 
Procesi i Prizrenit kishte si qëllim eleminimin e 
kuadrove më të mirë kosovarë si Xhavid Nimanin, 
Fadil Hoxhën, Veli Devën, Nijazi Malokun, Shani 
Hoxhën, Ismet Shaqirin, Xhevdet Hamzën, Avdi 
Bakallin, Mehmet Hoxhën, Sedat Didën, etj. Këtë 
proces politikisht e kanë udhëhequr strukturat 
udhëheqëse politike të Serbisë nën udhëheqjen 
e antishqiptarit Aleksandar Rankoviç. Duke 
anashkaluar udhëheqësit e Kosovës Fadil Hoxha, 
Xhavid Nimani dhe Ismet Shaqiri strukturat serbe 
vazhdonin të regjistronin shqiptarët që flisnin 
gjuhën turke si turq, që në fakt ishin shqiptarë.

Xhavid Nimani, Fadil Hoxha, Ramadan 

Vraniqi e Xhevdet Hamza, kërkuan që të mbahet 
mbledhje plenare e Komitetit Krahinor për të 
shqyrtuar fushatën për ndryshimin e kombësisë, 
përkatësisht regjistrimin nga kombësia shqiptare 
në atë turke. Xhavid Nimani, si një intelektual me 
integritet, i dashur dhe i lidhur me popullatën, 
karizmatik dhe mjaft i pëlqyeshëm në diskursin 
politik, ndërmori një tur takimesh në Prishtinë, 
Prizren, Gjakovë dhe në disa qytete të tjera të 
Kosovës, duke bërë që presioni mbi popullatën 
për deformimin demografik, të ulet, të mos 
vazhdojë hapur.

Koha kur artikulohej kërkesa: Republikë, 
vetëvendosje, barazi, simbolet kombëtare

Në vitin 1968 Xhavit Nimani ishte në kulmin e 
pjekurisë së tij politike, ku së bashku me shokët e 
tjerë Fadil Hoxha, Gazmend Zajmi, Syrja Pupovci, 
Hajredin Hoxha, Ismail Bajra, Ramadan Vraniqi, 
Rezak Shala, Bardhyl Qaushi, Asllan Fazlia, Daut 
Nimani, po punonin për shqyrtimin publik të 
amendamenteve kushtetuese ku artikulohej 
kërkesa: Republikë, vetëvendosje, barazi, simbolet 
kombëtare.

Sipas Kushtetutës së parë të Republikës 
Federative Popullore të Jugosllavisë, më 31 
janar 1946,  Kosova e Metohia, ndonëse ishin 
provincë autonome në kuadër të Republikës së 
Serbisë, njëherit ishin edhe element i Federatës së 
Jugosllavisë. Kjo, pasi në paragrafin 2 përmendet 
se Republika Popullore e Serbisë në përbërjen 

e saj ka Krahinën Autonome të Vojvodinës 
dhe Provincën Autonome të Kosovë-Metohisë. 
Siç shihet nga formulimi kushtetues, Kosova 
përcaktohej Provincë ndërsa Vojvodina Krahinë.

Kushtetututa e RSFJ (1963) e ndërron 
emërtimin nga Republika Federative Popullore, 
në Republika Socialiste Federative e Jugosllavisë, 
ndërsa në nenin 2 përcakton se RSFJ-në e përbëjnë 
gjashtë republika. Krahinat nuk i përmend fare. 
Krahinat më nuk ishin njësi përbërëse të Federatës, 
por vetëm pjesë e Republikës së Serbisë.  Me këtë 
Kushtetutë u forcua më tej tendenca e shndërrimit 
të Kosovës në subjekt ekskluziv të Republikës së 
Serbisë.

Në korrik të vitit 1966 në Brione u mbajt 
Mbledhja e IV e KQ të LKJ, që njihet me emrin 
Plenumi i Brioneve, i cili shënoi një etapë të re 
në zhvillimin e Jugosllavisë. Vendimet e Plenumit 
të Brioneve patën një rëndësi të veçantë edhe për 
Kosovën dhe viset tjera shqiptare.

Kuvendi i Kosovës më 24 shkurt 1969 miratoi 
Ligjin e vet kushtetues, që ishte një avancim 
kushtetues-juridik, përtej statutit që kishte deri 
atëherë si aktin më të lartë.

Kushtetuta e Republikës Federative Socialiste 
të Jugosllavisë u miratua më 21 shkurt 1974.

Me këtë Kushtetutë Krahinës Autonome të 
Kosovës i sigurohej një status i barabartë, në shumë 
rrafshe me ato të republikave. KSA e Kosovës 
tashmë kishte përfaqësuesin e drejtpërdrejtë në 
forumet kryesore të Federatës Jugosllave. Emri i 
Krahinës Autonome të Kosovës dhe Metohisë u 

ndryshua në Krahinën Autonome Socialiste të 
Kosovës.

KSA e Kosovës karakterizohej nga lidhje e 
dyfishtë hierarkie. Ajo ishte në të njëjtën kohë 
element kushtetues i Federatës Jugosllave dhe 
njësi autonome në kuadër të RS të Serbisë.

Menjëherë pas Kushtetutës Federative, Kosova 
e miratoi Kushtetutën e vet, për herë të parë në 
historinë e saj, më 27 shkurt 1974.

Xhavid Nimani në mars të vitit 1974 u emërua 
në postin e sapo krijuar, të Kryetarit të Kryesisë 
së Krahinës Socialiste Autonome të Kosovës. Në 
këtë post qëndroi për 7 vjet.

Në harkun kohor të atyre viteve (1974-
1981) nën ndikimin e tij dhe të Fadil Hoxhës 
në Kosovë u krijuan dhe patën progres të  
dukshëm institucionet kryesore akedemike, 
universitare e arsimore-kulturore si: Universiteti 
i Prishtinës, Akademia e Shkencave e Kosovës, 
Radiotelevizioni i Prishtinës, Gazeta “Rilindja” 
dhe një rrjet shkollash shqipe në gjithë Kosovën. 
U kryen reformat e rëndësishme konstitucionale, 
me bazë Kushtetutën e vitit 1974. U rrit niveli 
ekonomik dhe cilësia e shërbimeve në Kosovë. 
Në gjithë këto arritje ishte kontributi qënësor i 
Xhavid Nimanit

Pas përfundimit të Luftës së Dytë Botërore, 
Ai mori funksionet më të larta pushtetare dhe 
partiake, si nënkryetar i parlamentit të ish- 
Jugosllavisë dhe Kryetar i Kryesisë së Kosovës 
që kishte prerogativat e Presidencës Shtetërore 
të Kosovës deri më 1981, kur jep dorëheqjen dhe 

pensionohet.
Edhe në periudhën e pensionimit ai ishte 

mbështetës kryesor i rezistencës së inteligjencës 
dhe popullit kosovar për liri e pavarësi.

Tre vjet pa (dhe me) zërin e lavdisë shekullore - 
ikonë e këngës dibrane

ZËRI DHE KËNGA E TIJ DO TA 
MBAJNË GJALLË TË MADHIN 

QERIM SULA

Sa më shumë largohen vitet e ikjes në botën 
e përtejme, aq më madhështore na vjen në 
memorie jeta dhe vepra e artistit me përmasa 
mbarëkombëtare Qerim Sula. Për këtë do të 
mjaftonte vetëm kënga kushtrimore “Na k’ndojnë 
pushkët nëpër kulla”, që grupe artistike, ansamble 
e këngëtarë të njohur, jo vetëm dibranë, por 
edhe kosovarë, çamë etj, e kanë bërë lajmotivin 
e koncerteve të tyre. Dhe jo vetëm në koncerte, 
por edhe në dasma e promovime librash. Është 
kjo këngë epike, që megjithëse huazohet, askush 
s’e këndon si Qerim Sula, që e ka veshur atë me 

pavdekësi. 
Nuk është rastësi që mjeshtri i moderimit të 

veprimtarive kulturore artistike, si dhe i dhjetra e 
dhjetra dasmave, miku i tij (dhe i yni) i ngushtë, 
Defrim Methasani, ta ketë pjesë të skenarit, 
improvizimin e odës dibrane, ku rreth sofrës 
së mbuluar me flamurin kombëtar fton të ulen 
burrat për të performuar qarkullimin e kutive të 
duhanit dhe ngrehjen e hutave, ndërsa në sfond 
shfaqet gjigandi Qerim Sula me këngën “Na 
k’ndojnë pushkët nëpër kulla”.

Madje është kjo këngë, si i gjithë repertori i 
tij që na e la si testament në dy albume, që i ka 
motivuar studjuesit e foklorit dhe gazetarët e 
kulturës të gazetave e televizioneve të ndryshme, 
për ta pagëzuar Qerimin Sulën si: “zëri i lavdisë 
shekullore dibrane”, “Mjeshtri i Madh i këngës 
dibrane” dhe “ikonë e këngës dibrane” .

Qerim Sula lindi, u rrit dhe u burrërua me 
këngën që përcillte jehonën e luftrave të dibranëve 
për liri e pavarësi kombëtare. Ndërkohë s’i ndahej 
punës në profesionin e tij të nderuar të shoferit, 
fillimisht në ish-kooperativën Bujqësore Zall 
Dardhë e Ndërmarrjen Elektrike Peshkopi dhe 
pasi mori patentën e klasit të dytë e të parë, në 
Parkun Automobilistik të Mallrave Peshkopi deri 
në vitin 1983. Më pas, deri në vitin 1991, Ai do të 
ishte pjesë aktive e trupës të estradës profesioniste 
të Peshkopisë, duke e nderuar atë me interpretimin 
mjeshtëror të këngës popullore e qytetare dibrane 
në të gjitha shfaqjet e saj, brenda e jashtë rrethit 
të Dibrës.  

KUSH ISHTE QERIM SULA

Qerim Sula lindi në 12 Prill 1951 në Zall 
Dardhë të Dibrës, në këtë krahinë që njihet si djep 
i artit dhe kulturës. Këtu mori formimin bazë, 
duke kryer shkëlqyer 8-vjeçaren, për ta vazhduar 
të mesmen në shkollën mekanike të Peshkopisë.  
Kushëriri i tij nga nëna, Muharrem Gjoka, Mjeshtër 
i Madh dhe President i Ansamblit Artististik “Hazis 
Ndreu” – “Nderi i Kombit”, tregon se që në moshën 
12 vjeç, Qerim Sula ka performuar suksesshëm me 
këngën folklorike dibrane në skenën e Shtëpisë së 
Kulturës Zall Dardhë për të vijuar ndër vite dhe në 
skena të tjera, në Peshkopi e rrethe të ndryshme të 
vendit.  

“Në gjurmët e artistëve më në zë të Dardhës, 
Muharrem Xhediku e Hazis Ndreu, Qerim Sula, si 
askush tjetër, me talent të rrallë arriti të përvetësojë 
dhe interpretojë mjeshtërisht folklorin dibran e atë 
mbarëkombëtar, mbështetur në rrënjët popullore e 

kombëtare. Madje, përvetësimi dhe intepretimi me 
ndjenjë i këngës epike dibrane do të ishte faktori 
bazë i formimit të tij artistik”, - pohon Muharrem 
Gjoka.

Edhe pse kishte mbaruar shkollën mekanike, 
Ai  ishte i dashuruar dhe i përkushtuar për 
këngën, ndaj që në moshë të re u aktivizua me 
grupet amatore të Zall Dardhës, ndërsa në vitin 
1967 me ansamblin “Dibra”.

Një vit më pas, më 1968 bën prezantimin e 
parë në Festivalin e Parë Folklorik të Gjirokastrës 
me këngën e Hazis Ndreut, “Kënga e Lam Dacit”, 
ku u vlerësua me çmim të parë për interpretimin e 
tij. Ka marrë pjesë në të gjitha Festivalet Folklorike 
deri në vitin 2000.

Kështu Ai do të evidentohej si këngëtar me 
talent të rrallë, talent që do ta shfaqte, jo vetëm 
në skenën e Shtëpisë së Kulturës “Haki Stërmilli” 
dhe të Estradës Profesioniste Peshkopi, por 
veçanërisht në skenën e Festivalit Folklorik 
Kombëtar të Gjirokastrës  si edhe në finalen e tij 
përpara udhëheqësve partiakë e shtetëror të kohës 
në Pallatin e Kongreseve në Tiranë. 

Ai është aktivizuar në mjaft trupa e ansamble, 
si dhe ka qenë pjesëtar i Estradës Profesioniste të 
Peshkopisë. Ka kënduar në shumë skena të vendit 
por edhe jashtë shtetit, si në Gjermani, Austri, 
Turqi, Belgjikë, etj.

Ka punuar me shumë artistë, por mund 
të veçojmë Liri Rashën, me të cilën ka qenë në 
Estradën profesioniste të Peshkopisë, me Arif 
Vladin një artist i kompletuar, Vera Laçi një 

këngëtare me shumë e vlerë, me të ndjerin Sherif 
Dervishi, me të madhin Haziz Ndreu, i cili ishte 
profesori i tyre.

Në vitin 1981 ishte në Kosovë me ansamblin 
“Kukësi i ri”. Në repertorin e tij ka një numër të 
madh këngësh epike, duke qenë nga këngëtarët 
më të suksesshëm të trevës së Veriut, i vlerësuar 
me mjaft çmime e diploma të ndryshme, në 
aktivitete kombëtare e ndërkombëtare. 

Ka realizuar dy albume me këngët më 
voluminoze dibrane, mjaftë të preferuara nga 
artdashësit, jo vetëm në Dibër e Tiranë, por kudo 
në hapësirën mbarëshqiptare në botë.

Qerim Sula ishte dhe një bashkshort e prind 
shembullor. Nga martesa me Razijen, një vajzë 
shembullore e familjes emërndritur Kaca nga fshati 
Tartaj i Zall Dardhës, krijuan një familje solide 
që nderohej e respektohej jo vetëm në Dardhë e 
Peshkopi, por edhe në Tiranë, ku jetuan familjarisht 
dy dekadat e fundit.

PËRBALLJA ME SËMUNDJEN! AI E DONTE 
DHE E DASHURONTE JETËN…

Artisti i madh dibran Qerim Sula, në vitin 
2017 preket nga një sëmundje e rëndë. Në këto 
kushte, më 4 shkurt 2017, pasi kishte kaluar atak 
kardiak shtrohet në pavionin e  kardiologjisë të 
Spitalit “Nënë Tereza” në Tiranë. Dhjetë ditë pas 
shtrimit, do të operohej nga kardiokirurgu Edvin 
Prifti, por pa sukses.

Po përballonte kështu me stërmundim 
sëmundjen dhe vetëm pas disa ditë ekzaminimesh 
(duke nxjerrë edhe ujë), në Senatoriumin e Saukut, 
herën e fundit, këtu mjekët konstatuan se vuante 
nga mosfunksionimi i rregullt i valvulës së zemrës.

Më 9 mars 2017, shtrohet në spitalin gjerman 
në Tiranë. Pas disa ditësh pëson vdekje klinike e 
në këto kushte i nënshtrohet sërish operacionit që 
zgjati 8 orë. Këtu, duhet përmendur përkujdesja 
shembullore dhe profesionalizmi i spikatur i  
kardiokirurgut të talentuar Selman Dumani.

Megjithë përkujdesjen shembullore të 
bashkëshortes së tij Razies, të djalit Aleksit e 
vajzës Greta, si dhe të kushërinjve Muharrem e 
Lazam Gjoka (ky i fundit mjek në profesion) e të 
miqve të ngushtë Latif Miha e Defrim Methasani, 
jo në një e dy ditë, një e dy javë, por plot tre vjet, 
artisti i përmasave mbarëkombëtare Qerim Sula, 
nuk mundi t’u shpëtojë thonjve të vdekjes. 

Në këtë rast, mirënjohja si shprehja më e bukur 
e karakterit të njeriut, i takon Latif Mihës, i cili me 
punë, vizion, ndershmëri e përkushtim të rrallë, 
ndërsa ka arritur të jetë ndër sipërmarrësit më të 
suksesshëm në rang vendi, ka shfaqur me tërë fuqinë 
e mendjes, të zemrës e të shpirtit dimensionin e tij 
të rrallë human e njerëzor. Sikur ta kishte vëlla, 
dhe jo shok, mik e komshi, Latifi e ndoqi hap pas 
hapi artistin shumëdimensional Qerim Sula në të 
gjitha etapat e sëmundjes, duke i qëndruar pranë 
në ekzaminime e spitale e deri në organizimin e 
ceremonisë së lamtumirës.  

NJË LAMTUMIRË JO E ZAKONTË

Qerim Sula mbylli sytë pas një beteje me një 
sëmundje të rëndë, sprovë që nuk e kaloi dot, 
më 31 maj 2020, pikërisht kur sëmundja globale 
Covid - 19 do të pamundësonte ardhjen nga 
Amerika të djalit dhe vajzës së tij në ceremoninë 
e lamtumirës.

Dhe më e rëndë situata, kur edhe 
bashkëshkortja Razia, vëllai i saj Fasliu e motra 

Milita ishin prekur dhe po vuanin në gjendje tejet 
të rënduar nga Covid -19.

“Mëngjes shumë i trishtë ky i 31 majit. Kemi 
humbur një aset të kulturës dibrane dhe shqiptare, 
një vlerë të artit dhe ortekun e këngës. Qerim 
Sula nuk e fitoi dot betejën me jetën, por do të 
mbetet në jetë të jetëve. Iku pa i mbushur 70 vjeç, 
duke lënë pas emrin dhe veprën e madhe. U prehsh 
në paqe Mjeshtër i Madh!”, - do të shkruante atë 
ditë Defrim Methasani në faqen e tij në facebook’.  
Dhe jo vetëm Defrimi, por edhe personalitete të 
politikës, artit e kulturës dhe të botës akademike 
do të shprehnin ngushëllime për këtë humbje 
të madhe, duke e konsideruar në zi artin dhe 
kulturën tonë kombëtare. Njëri prej tyre, Kryetari 
i AAK-së Ramush Haradinaj ka ngushëlluar 
me këtë rast familjarët, miqtë dhe komunitetin 
artistik duke thënë se këngët epike të Qerim Sulës 
kanë lënë gjurmë të pashlyera dhe frymëzim për 
brezat. “Na paska lënë këngëtari i njohur dibran, 
Mjeshtri i Madh, Qerim Sula. Ai përmes këngëve 
epike, transmetoi vlera atdhetare dhe kombëtare, 
të cilat mbeten gjurmë të pashlyera dhe frymëzim 
për brezat. Ngushëllime familjes, miqve dhe 
komunitetit artistik”, - ka shkruar Haradinaj në 
Facebook.

Po. Ishte shuar një zë burrëror qē vinte si një 
jehonē drithëruese duke shkundur e mbajtur 
gjallë shpirtin e pamposhtur me piskamën e fortë 
të maleve të Dibrës për liri.

Por amanetin s’e tret dheu. Ai u kishte 
shprehur njerëzve të familjes dhe miqve të 



89RILINDJA E EMRAVE

tij më të ngushtë dëshirën për ta varrosur në 
vendlindjen e tij, në Zall Dardhë. Ndaj kushërinjtë 
Muharrem e Lazam Gjoka, miqtë Latif Miha e 
Defrim Methasani dhe nusja e djalit, Vera, do ta 
përmbushnin besnikërisht këtë amanet, kur edhe 
në kushtet e izolimit total prej kolerës covid-19, 
do të udhëtonin me arkivolin e tij nga Tirana 
për në Zall Dardhë, ku edhe ato kushte do të 
organizonin një ceremoni mortore dinjitoze të 
Artistit të madh dibran, këngëtar i këngëve epike 
në vend, zëri dhe kontributi i të cilit në muzikë do 
të mbahen mend ndër breza.

Zëri dhe kënga e Tij do ta mbajnë gjallë 
të madhin Qerim Sula. Kënga e veshi atë me 
pavdekësi. Dhe jo vetëm kënga e tij. Artistët më 
në zë të Dibrës Arif Vladi e Shaban Mziu do t’i 
thurnin këngë mikut të tyre, artistit që ish - 
Presidenti Bamir Topi do ta vlerësonte me titullin 
“Mjeshter i Madh”, ndërsa ish-Presidenti Meta, me 
dekret nr.11715, datë 17.09.2020, do ta dekoronte 
Qerim Sulën me Titullin “KALORËS I URDHRIT 
TË SKENDERBEUT”, me motivacionin: 
“Për kontributin e shquar në artin e kulturën 
popullore shqiptare, si dhe talentin mjeshtëror 
në interpretimin e  këngëve të përpunuara, atyre 
folklorike, veçanërisht motiveve të trevës së 
Dibrës”.

Me këngën e tij Qerim Sula u ka lënë 
gjurmë folklorike  brezave. Ai ka përcjellë dhe 
përcjell nëpërmjet këngës imazhe trimërore që 
ndikojnë për edukimin atdhetar të  brezave në 
vijimësi.

MUHARREM GJOKA, 
KRENARI DIBRANE NË METROPOLIN 

SHQIPTAR

• Të nderosh artin dhe njerëzit, që e krijojnë atë, 
që kontribuojnë kaq shumë, është jo vetëm 
një detyrë, por edhe një kënaqësi e veçantë. 
Folklorin, këngën dhe vallen, Dibra i ka në 
genet e saj, siç ka patriotizmin dhe besnikërinë 
ndaj Atdheut. Ndaj dhe Muharrem Gjoka 
nuk rresht për t’i promovuar këto vlera

Zall-Dardha, Dibrës dhe madje gjithë 
Shqipërisë i ka dhënë kulturën dhe artin, duke e 
furnizuar me artistë, këngë e valle. Të shumtë janë 
artistët nga Zall Dardha të njohur jo vetëm brenda 
vendit, por edhe ndërkombëtarisht. Muharrem 
Gjoka është njëri prej tyre, i cili vjen në 80 vjetorin 

e ditëlindjes (16 qershor 2023) me bukuri të rrallë 
fizike e shpirtërore, (si edhe në moshën e tij rinore), 
i përmbushur në të gjitha aspektet e jetës si askush 
tjetër; me memorien e freskinë e mendimit e të 
veprimit, me një familje shembullore dhe me miq 
e shokë të shumtë nga e gjithë Shqipëria, Kosova e 
hapësira mbarëshqiptare në botë.

Ai ka kontributin e tij të spikatur në krijimin 
dhe drejtimin artistik të Ansamblit ‘Hazis Ndreu’ 
– “Nderi i Kombit”, si president i këtij ansambli 
prej më se një dekade. Duke evidentuar dhe 
vlerësuar talentet krijuese e interpretuese si dhe 
veprimtarinë e shumanshme organizative, ai i ka 
shërbyer lartësimit të folklorit, etnografisë, valleve 
dhe kulturës popullore shqiptare dhe veçanërisht, 
asaj dibrane.

Të nderosh artin dhe njerëzit, që e krijojnë 
atë, që kontribuojnë kaq shumë, është jo vetëm një 
detyrë, por edhe një kënaqësi e veçantë. Folklorin, 

këngën dhe vallen, Dibra i ka në genet e saj, siç ka 
patriotizmin dhe besnikërinë ndaj Atdheut. Ndaj 
dhe Muharrem Gjoka nuk rresht për t’i promovuar 
këto vlera.

“Mjeshtër i madh”, titull i merituar për 
Muharrem Gjokën

Muharrem Gjoka, President i Ansamblit 
Artistik “Hazis Ndreu” – “Nderi i Kombit” është 
dekoruar nga ish - Presidenti Ilir Meta me titullin 
“Mjeshtër i Madh”, me dekret Nr. 13092, datë 
08.06.2021. Vetë motivacioni që mban dekorata: 
“Në vlerësim të veprimtarisë dhe mbështetjes së 
shumanshme në lartësimin e kulturës kombëtare, 
vlerave atdhetare, folklorit dhe muzikës 
popullore shqiptare, veçanërisht asaj dibrane, si 
dhe të kontributit të veçantë në zhvillimin dhe 

përparimin e vendit”, është vlerësimi më objektiv 
i rolit të këtij personaliteti dibran. Në fjalën e 
tij, kreu i shtetit do të vlerësonte se: “Prej vitesh 
pranë këtij grupimi artistik, si një dorë e ngrohtë, 
inkurajuese dhe mbështetëse, është një emër, i cili 
e nisi jetën e tij artistike si një talent i skenës dhe 
i valles dibrane . Dhe sot është president i këtij 
ansambli, ish-valltari virtuoz, një burrë Dardhe 
dhe Dibre, i vlerësuar edhe me Titullin ‘Nderi i 
Qarkut Dibër’, zoti Muharrem Gjoka. Roli i tij 
është i padiskutueshëm si artist dhe si njeri me 
zemër të madhe, me një kontribut më shumë se 
50-vjeçar, duke gëzuar respektin e merituar në 
shoqëri, edhe si një humanist”.

Muharrem Gjoka, si mishërues dhe përçues 
i fjalës së mençur dibrane u “diplomua” në 
kantieret e ndërtimit e asfaltimit të rrugëve në 
gjithë vendin, ku implementoi suksesshëm dijet 
e marra në “Universitetin e Dibrës”, leksionet e të 

cilit i përvetësoi nëpër odat e kuvendet dibrane….
Dhe jo vetëm në këto kuvende, por edhe 

nga miqësia e pandërprerë me ikonën e artit e 
kulturës kombëtare Hazis Ndreu, Muharrem 
Gjoka do të përvetësonte artin e fjalës së mençur 
e të komunikimit në mexhelise si dhe risitë nga 
studimet e thelluara të etnologut të shquar dibran 
për origjinën e Kastriotëve e vendlindjen e Heroit 
tonë kombëtar Gjergj Kastrioti-Skënderbeu, si 
dhe për luftrat legjendare të dibranëve kundër 
pushtuesve serbë nën udhëheqjen e “gjeneralit me 
shajak” Elez Isuf Ndreu.

Muharrem Gjoka do ta mikpriste Artistin 
e Merituar Hazis Ndreu në shtëpinë e tij në Laç 
dhe do ta shoqëronte atë në takimet në Tiranë 
me kolosin e letrave shqipe Dritëro Agolli si 
dhe në Shkodër, ku artistë me emër të Estradës 
e Teatrit “Migjeni” i rezevonin atij takime e 
pritje madhështore. Pikërisht këto takime do t’i 
shërbenin Muharrem Gjokës të ngjiste shkallë 
të reja në njohjen dhe përvetësimin e të rejave të 
artit e kulturës sonë kombëtare. Ndaj dhe ndjen 
krenari të ligjshme që me pasion e përkushtim të 
rrallë drejton Ansamblin Artistik, që mban emrin 
e ish-partizanit që mori pjesë në luftën heroike 
për çlirimin e Tiranës, (luftë ku ranë dëshmorë 
3-4 djem nga Dardha) dhe që për vite e dekada, 
siç e kanë vlerësuar edhe të mëdhenjtë e letrave, 
të artit e kulturës: Dritëro Agolli, Moikom Zeqo, 
Kolë Jakova, Drago Siliqi, Agron Tufa, Prof. 
Bujar Kapexhiu, Prof. Ramazan Bogdani, Reshat 
Arbana, Skënder Sallaku e Luftar Paja, ngjiti me 

meritë majat e pushtetit vendor e të institucioneve 
kulturore artistike në Dibër dhe bëri emër si artist 
i rrallë i përmasave kombëtare..

PROMOVUES I VLERAVE 
ETNOKULTURORE DHE ATYRE TË LANÇ

Me Vendimin Nr.03, datë 24.03.2021, Këshilli 
i Qarkut Dibër i ka dhënë Nënkryetarit të 
OBVL MUHARREM MEHDI GJOKA Titullin 
“NDERI I QARKUT DIBËR”, me motivacionin: 
“Për mbajtjen gjallë të vlerave etnokulturore, 
për kontributin e çmuar në mbështetjen dhe 
promovimin e vlerave të LANÇ, dhe si ish-drejtues 
në fushën e ndërtimeve dhe infrastrukturës 
rrugore në gjithë vendin”. Kryesia e OBVL ndjehet 
krenare me nënkryetarin Muharrem Gjoka, këtë 
burrë të nderuar, dibranin dinjitoz, kontribues 
dhe i përkushtuar në vite, profesionist i vërtetë në 
punën e tij, mjeshtër në kantjeret e rrugëve dhe 
hidrocentraleve, mishërues dhe përçues dinjitoz 
i mençurisë dhe urtësisë dibrane. Këto vlera 

të spikatura të tij janë evidentuar më së miri të 
premten më 17 prill 2021 në një ceremoni festive  
të organizuar në Peshkopi nga Këshilli i Qarkut 
Dibër.

Muharremi lindi në vitet e luftës, Në Zall 
Dardhë, Dibër më 16 qershor të vitit 1943. Kaloi 
një fëmijëri të vështirë, por kjo e bëri më të fortë 
dhe të vetëdijshëm për të çarë rrugët e jetës. Që 
në vitet e rinisë së tij u inkuadrua në kantieret e 
ndërtimit të rrugëve, fillimisht në Kantierin Skuraj 
ku nga tetor 1955–1962 punoi në ndërtimin e 
rrugës Skuraj-Bulqizë, duke afirmuar cilësi të 
jashtzakonshme, të njeriut punëtor, korrekt, 
kreativ, por edhe drejtues i aftë. Vitet e shërbimit 
ushtarak e largojnë prej ketu dhe mbrojtja e 
Atdheut e kërkon në Bilishtin e largët, në kufirin 
me Greqinë. Prej aty, ai shërben syshqiponjë 
edhe në Poçarin e largët në Leskovik, duke lënë 
gjurmët e mira të një patrioti të guximshëm dhe 
të një ushtari e djali të mirë. Sërish pas shërbimit 
ushtarak në kantieret e ndërtimit, nga njëri 
fshat në tjetrin, si në Spaç, Shupal, Reps, Arrëz, 

Miliska, Fierzë, Gropa, Hapripe etj, Muharrem 
Gjoka stamponte çdo ditë me punën dhe sjelljen 
e tij, emrin e mirë, duke krijuar një personalitet 
të padiskutueshëm. Veçanërisht aftësitë e tij 
organizuese dhe drejtuese spikatën në vitet 
1965-1966 në ndërtimin në një kohë rekord të 
rrugës Qafë Mali – Fierzë dhe në vitin 1972 për 
asfaltimin e rrugës nacionale Peshkopi-Bulqizë. 
Më pas, cilësitë e tij dhe vrulli i punës e afirmojnë 
edhe në Vaun e Dejes, madje aty kreu edhe 
studimet e shkollës së mesme në teknikumin e 
ndërtimit, duke rritur më shumë nivelin e tij, jo 
vetëm profesional, por edhe intelektual. Tashmë 
shkollimi i jep mundësinë që të zgjidhet në 
detyra të rëndësishme, duke qënë edhe drejtuesi 
i transportit. Jo rastësisht ai mori përsipër mjaft 
punë të mira në asfaltimin e rrugëve të Pukës, 
Shkodrës, Kukësit, Bulqizës, Rrëshenit, etj. Viti 
1979, solli një shpërblim të gjithë këtij angazhimi 
dhe pune titanike, duke u pozicionuar në qytetin 
e Laçit, ku zgjedh edhe të banojë me familjen e tij 
të re dhe aty vijon të jetojë e kontriboj për shumë 
vite. Këtu kryen edhe shkollën ekonomike, çka 
i mundësoi ngjitje në shkallët e karrierës, deri 
Shef i Transportit të Ndërmarrjes së Asfaltimit që 
mbulonte gjithë Veriun e Shqipërisë.

Pas viteve 90, kantieri ku ai punonte, Rruga 
Ura, u privatizua, konkretisht në vitin 1994, por 
Muharremi vijoi të ishte sërish aty, si drejtues 
kantieri deri në vitin 2002. Dy vjet më pas, pra në 
vitin 2004, ai del në pension, por kjo shkëputje, 
asnjëherë s’e ndali atë në vrullin e përjetshëm 

të angazhimeve dhe punëve të mira në dobi të 
familjes, vendlindjes dhe Shqipërisë.

Muharrem Gjoka, mbetet në ajkën e njerëzve 
të mirë dhe burrave të ndershëm e të përkushtuar, 
që përmes punës, fjalës, sjelljes, por mbi të gjitha 
veprave të mëdha në shërbim të komunitetit, kanë 
një vend të merituar në shoqëri dhe komunitet.

Prej më shumë se dhjetë vitesh Muharrem 
Gjoka kryen funksionin e Presidentit të 
Ansamblitt Artistik “Hazis Ndreu” – “Nderi i 
Kombit”, i cili ka konkuruar dhe fituar çmime 
të para në festivale ndërkombëtare, si në Ulqin, 
Tetovë, Shkup, Strugë, Stamboll e Prishtinë. 
Po ashtu, që nga Kuvendi i shtatë i OBVL është 
zgjedhur Nënkryetar i kësaj organizate, funksion 
të cilin e kryen me përkushtim të rrallë. Aktiviteti 
i tij i mësipërm është vlerësuar me Çertifikatë 
Nderi nga Shoqata Kombëtare e Miqësisë dhe 
Bashkëpunimit Shqipëri-Itali; me Mirënjohje 
nga Qendra për Kulturë në Ulqin; me Çertifikatë 
Mirënjohje nga Ansambli Artistik “Kuvendi” 
Zall Dardhë, ndërkohë që mban edhe Titullin 
“AMBASADOR I PAQES”, dhënë nga Federata e 
Paqes Universale.

Vlerësimi i kontributit të nënkryetarit të 
OBVL-së, MUHARREM GJOKA, me titujt 
“Mjeshtër i Madh” dhe “Qytetar Nderi” i 
Qarkut Dibër, parasëgjithash është vlerësim 
për Organizatën e Bashkuar të Veteranëve të 
LANÇ, e cila prej 29 vitesh që nga krijimi i është 
përkushtuar edukimit atdhetar të shoqërisë dhe 
të brezave.

III

KRITIKË LETRARE

PROZA DHE POEZIA E SHEFKI 
KARADAKUT, SI MODEL PËR 

LETRARËT E RINJ

KHAJAMI I DITËVE TONA…

Shefki Karadaku me korpusin e tij letrar, ka 
hyrë denjësisht në historinë e letërsisë shqipe. 
Dr.Lutfi Turkeshi, gazetar dhe studiues nga 
Republika e Maqedonisë së Veriut, jo më kot, e 
vlerëson Sh.Karadakun si “Khajamin e ditëve 
tona”. Në këtë konkluzion ai arrin pasi ka 
lexuar romanet “Puthja e ngrirë”, “Njëmijë vjet 
dashuri”, “Vila e magjepsur”, “Salamandrat”, 
“Filantropi”, “Panagjerikus” e të tjerë dhe vëllimet 
poetike “Kënga e karrove të drithit”, “Melodi të 
Shkumbinit”, “Ylberi”. “Lumi me njëqind zemra” e 
“Feniks” të poetit e shkrimtarit Shefki Karadaku, 

i cili asnjëherë nuk do t’i nënshtrohej jetës, edhe 
pse e vuante atë…

“Si feniks, shkëlqen me ide kuarci duke 
ndërtuar ‘udhë betoni’… I tillë është poeti Shefki 
Karadaku. Tërë vargjet e poemës ‘Feniks’ janë të 
harmonizuara estetikisht në të gjitha nivelet e të 
shprehurit emocional, individual, stilit origjinal 
dhe figuracionit. Këto poezi janë shprehje e një 
personaliteti poetik jo të zakonshëm… Ka poeti 
edhe idilin e vet të vendlindjes që është “…me 
çuka, rrape-qiparisa dhe subtropiku mund t’i 
flasë qershisë, por jo ajsbergë…”. Por, ka poeti 
edhe dashurinë e shprehur si Naimi e Çajupi: 
‘Të këndoj ty bukuroshe si alku, unë s’jam poet 
i vjetër melik, po zemra po aq e lashtë sa dheu, 
përpara teje rreh si det antik…’, që pastaj të 
vijojë: ‘Po zemra e kërkon nudon e bukur, le të 
jetë ajo si mbretëreshë, që nëpër gjoksin e saj 
malli i shkurtër si tajfun floride të përqeshë…’. 
Si të përfundojmë?! Shkurt, poezi e veçantë, e 
jashtëzakonshme, e bukur… Është e tillë poezia e 
poetit Shefki Karadaku… Është shumë refleksive, 
sa më shpesh ta lexosh dhe rilexosh, gjithnjë do 
të nxjerrësh ndonjë ndriçim nga qielli me plot 
yje lirike të poetit të madh. Pra, kjo lirikë është 
identiteti poetik si katarzë”, shkruan dr. Lutfi 
Turkeshi-gazetar, studiues (“IDENTITETI SI 
KATARZË” – Gazeta “Fakti”, 8 mars 2001, Shkup).

TË MËDHENJTË E LETRAVE
PËR SHEFKI KARADAKUN

Një bilanc më konkret të krijimtarisë së gjeniut 
Karadaku e gjejmë te libri “Absurdi Mbretëror” 
– (Shënime kritike, esse, këndvështrime për 
krijimtarinë e Shefki Karadakut), në të cilin 
autori i 35 veprave letrare në prozë e në poezi, 
portretizohet si një nga shkrimtarët e dalluar të 
kohës së tij. Gjejmë në këtë libër kolosët e letrave 
shqipe: Dritëro Agolli, Llazar Siliqi, Petro Marko, 
Adriatik Kallulli, por dhe personalitete të njohura 
të letrave shqipe, si: Moikom Zeqo, Roland Gjoza, 
Riza Lahi, Petraq Risto, Agim Cerga, Milianov 
Kallupi, Dr.Lutfi Turkeshi, Sazan Goliku, 
Halil Rama e Sakip Cami, të cilët vlerësojnë 
maksimalisht veprën letrare të Shefki Karadakut 
ndër vite. Në librin “ABSURDI MBRETËROR”, 
botuar në 75-vjetorin e lindjes së shkrimtarit, 
Bardhyl Ajazi ka përmbledhur artikuj kritikë- 
Esse. Këndvështrime për krijimtarinë e Shefki 
Karadakut.

Dhe nëse patriarku i letrave shqipe, Dritëro 
Agolli, vlerëson konceptimin popullor të realitetit 
në përmbledhjen “Meloditë e Shkumbinit” të 
Shefki Karadakut, ku evidenton gjuhën e pasur të 
vargjeve të tij të ngjashme me motivet popullore, 
si “Vajza e mullixhiut”, “Nata e fundit e aksionit” 
e të tjera… Kallulli shprehet për pleksjen bukur 
e me forcë të ngjyrave, e heroikes me tragjiken, 

të fëlligështisë e dobësisë morale të armiqve të 
egër. Adriatik Kallulli për një nga poezitë më të 
njohura shkruan se poezia e Shefki Karadakut 
është në shumë raste një poezi pikturë, ai e ndien 
që lexuesit i duhet shprehur në një mënyrë të 
tillë që të parafytyrojë me kthjelltësi atë që ka 
parë njëherë poeti. Shembulli tipik për këtë është 
poezia “Kënga e karrove të drithit”, ku gëzimi për 
korrjen, për bollëkun e grurit shprehet me një 
kuadër plot lëvizje:

“Kur të fillojë të bredhë nesër dielli,/Në 
largësinë e fushës, si lejlek,/Atëherë, pas karrove 
të drithit,/Udhën e kaltër të arave do ndjek…..”

Po ashtu, poeti ynë Llazar Siliqi do të shprehej 
se, “kur më 1967 Shefki Karadaku doli me vëllimin 
e tij të parë, ‘Këngën e karrove të drithit’, ne u 
gëzuem që radhët e poetëve shqiptarë u shtuan 
me një poet të ri, me një lirik të qetë e të ambël, 
me ndjenja të holla, me dorë piktori të akuarelit”

Ndërsa shkrimtari i madh Petro Marko, pasi 
ka lexuar novelën e Shefki Karadakut, të titulluar 
“Rrugët e para” shprehet: “Sikur ta kishte këtë 
botim në vargje dhe ta kishte pagëzuar po me 
këtë emër, ne përnjëherësh do të thoshim: poeti, 
pasi njeh rrugët e para të jetës, ka zbuluar në to 
fenomene dhe tinguj, ose ngjyra të reja dhe tani 
po na i dhuron me dashuri….”.

Petraq Risto, si redaktor i romanit “Puthja e 
ngrirë”, vlerëson ndërthurjen plot dritë dhe hije, si 
një afresk bardh e zi nga autori, të lirizmit, heshtjes, 
frikës, rebelimit, ankthit, jetës, dashurisë….

Edhe Moikom Zeqo nuk e ka të vështirë për të 

deklaruar se Shefki Karadaku është një poet nga 
të spikaturit në lirikën shqiptare.

Shefki Karadaku portretizohet si një nga 
shkrimtarët e dalluar të kohës.

Karadaku është një nga përfaqësuesit më 
të spikatur për gjininë e lirikës ku absorbohen 
përvojat e poetikave tradicionale me ato 
moderne e avangardiste evropiane dhe realizohet 
kundërvënia ndaj traditës letrare. Tipare të 
futurizmit, ekspresionizmit, surrealizmit, madje 
dhe krepuskolarizmit janë përthithur dhe 
pasqyruar në poetikat e këtij autori.

KORPUSI LETRAR I SH.KARADAKUT,
NJË THESAR I ÇMUAR

Rrallë gjen në historinë e letërsisë shqipe një 
autor si Shefki Karadaku, të vlerësuar nga pena të 
spikatura si: Agim Cerga, Perikli Jorgoni, Milianov 
Kallupi, Riza Lahi, Jusuf Shahini, Leonard Veizi, 
Mujë Buçpapaj, Ramazan Vozga, Namik Selmani, 
Sazan Goliku, Sakip Cami, Neritan Dragoti, 
Ahmet Banushi, Ermir Hoxha, Tomor Jolldashi, 
Mihal Disho, etj.

Krijimtaria e Shefki Karadakut është botuar 
edhe në gjuhë të tjera europiane. Revista letrare 
gjermane “Literatura Nr. 11”, ndërmjet 20 autorëve 
nga Gjermania dhe vendet e tjera të Europës dhe 
Ballkanit boton edhe fragmente nga krijimtaria 
e shkrimtarit shqiptar Shefki Karadaku. Revista 
është botuar nga shoqëria letrare “Marburg” e 
Universitetit të Marburgut. Kopjet e saj ruhen në 

bibliotekën gjermane sipas ISSN.
Para pak kohësh, me kontributin e familjes 

u botua në anglisht romani i Shefki Karadakut 
“PUTHJA E NGRIRE”, nga një kopje e të cilit iu 
dhurua selive të huaja diplomatike në Tiranë. Dhe 
menjëherë vjen vlerësimi i ambasadorit gjerman 
Peter ZINGRAF për këtë roman tejet të arrirë që 
me të drejtë është mirëpritur e vlerësuar në botën 
letrare të kryeqytetit.

Nuk është rastësi që poeti e prozatori Shefki 
Karadaku mirëpritej e botohej kudo në trevat 
shqipfolëse, si në Prishtinë, Dibër të Madhe, 
Ulqin, Strugë etj. Madje, në vitet ‘73-‘74 gazeta 
prestigjioze “RILINDJA” e Prishtinës botoi në 6 
numra radhazi novelën e tij “Kur kërcasin bohçat 
e pishave”.

Trashëgimia letrare që na la Shefki Karadaku 
me 13 vëllime me poezi dhe 12 romane e 10 
libra me tregime e novela, që të gjithë me subjekt 
të zgjedhur e të arrirë nuk është pak. Ato janë 
një kontribut i çmuar për të sotmen dhe për të 
nesërmen që të mos ketë “Puthje të ngrirë”, që 
fjala e lirë të rrjedhë si “Ujëvarë”, që “Gjergj Elez 
Alia” t’u transmetohet brezave si njeri trim dhe 
i besës, si njeri i zgjuar dhe i ditur, që respekton 
njerëzit e tij, por edhe vizitorët e huaj të rajonit e 
të botës, që “Shkumbini” të mos shkatërrojë tokat, 
por të përmirësojë ekologjinë tonë, që “Elbasani i 
bukur” të çlirohet nga ndotja dhe të shndërrohet në 
turizmin tradicional shekullor. Ky është mesazhi 
që përcjell vepra e Shefki Karadakut, për të cilin një 
vit më parë u realizua dhe u shfaq për publikun dhe 

nga RTSH dokumentari “AND-ja e pandryshuar 
e Shefki Karadakut”. Ndaj, shkrimtarë të tillë si 
Ai, që kanë sjellë risi në letërsinë tonë, meritojnë 
vëmendje nga kritika letrare dhe, në mungesë të 
Lidhjes së Shkrimtarëve, nga Ministria e Kulturës 
e nga Presidenti i Republikës. Personalitete si Ai, 
meritojnë vëmendje, sepse janë truri i kombit”.

Botime të Shefki Karadakut

ZHGËNJIMET DRAMATIKE TË 
TRANZICIONIT SHQIPTAR

NË NOVELËN “VIZA AMERIKANE” TË 
SHEFQET MEKOS

“Viza Amerikane” – Një novelë rrëqethëse…
Shefqet Meko vjen kështu me një botim të ri, 
duke rrëfyer në stilin e tij zhgënjimin dramatik 
të tranzicionit shqiptar. Artan Pojani, personazhi 
kryesor i kësaj novele, prezantohet nga autori si 
shqiptari i vetëm që ishte futur pa vizë në Amerikë, 
për të denoncuar një vjedhje monstruoze 
shqiptare. Ish–mësuesi i matematikës që tërë jetën 

kishte pasur të njëjtën adresë: Kopole, Podgorie, 
“një tip fshati a lagjeje që shtrihej mes Korçës 
dhe Pogradecit, me sytë nga liqeni”, këtu kishte 
ndërtuar biznesin e tij të bletërritjes. Me një gjuhë 
tejet të pasur e mjete shprehëse interesante, autori 
e personifikon atë si intelektualin provincial, i cili 
shijen e parë amerikane e kishte provuar duke 
lexuar librat e Xhek Londonit.

Dhe si i tillë, ndonëse kishte arritur majat e 
suksesit me biznesin e tij “Ai gjithmonë ua kishte 
përshkruar Amerikën bashkëshortes Shpresa 
dhe fëmijëve, si vendi më i madh në botë, që u 
jep njerëzve atë që meritojnë, atë që duan, atë që 
ëndërrojnë, ani pse nuk të fal asgjë”. Si një vend që 
të jep, jo vend që të fal… Kësisoj, Sh. Meko që edhe 
në romanin “Saga përtej Atlantikut” e në rrëfimet 
e mëhershme tek “I tillë jam” përshkruan gjer në 
detaje e gjallëri artistike realitetin amerikan, edhe 
në këtë novelë e paraqet personazhin kryesor 
Artan Pojani, si njohës të Tregut të hapur dhe 
Shoqërisë së lirë, që sipas tij ishin dhuratë nga 
Amerika, e cila “nuk ta sillte peshkun në tigan”, 
por të frymëzonte me ide dhe liri, për t’u bërë 
peshkatar i profesionit…

“Ndërkohë që shumica e shqiptarëve i shikonin 
lumturinë dhe rimëkëmbjen përtej kufijve të 
vendit, ai (Artan Pojani) ishte mbase i vetmi që 
veproi krejt ndryshe. Nuk iku askund. Qëndroi te 
vendlindja, si amanet dhe dëshmi, se vendi bëhet 
nga ata që e duan dhe nuk e braktisin, jo nga ata që 
e shajnë, ikin arratisen, fluturojnë larg dhe pastaj 
flasin për mall, për patriotizëm e dhédashuri, në 

karta dhe vargje rapsodike”, shkruan në fillim 
të novelës Meko, për ta paraqitur më pas sa më 
bindës atë në “betejën” kundër trafikantëve të 
vizave amerikane.

PAK NGA SUBJEKTI I NOVELËS

Artan Pojanit, që e kishte ngritur sipërmarrjen 
e tij me punë, sakrifica, ndershmëri e devotshmëri, 
iu refuzua viza amerikane, pasi dikush tjetër i 
kishte vjedhur identitetin dhe me dokumente 
të falsifikuara do të mund të bëhej shtetas i 
Amerikës. Zhgënjim dhe dëshpërim i thellë ky 
për atë që ishte diplomuar për mësuesi, por që 
bletët për të ishin gumëzhima simfonike brenda 
valles së numrave në pafundësi… “Për Artanin 
ata ishin atdhetaret më të mëdha, sepse kurrë 
nuk e kapërcenin kufirin, kurrë nuk shkonin 
në lindje, por fluturonin vetëm në perëndim të 
Malit të Thatë. Shpesh i dukej vetja si komandant 
i një ushtrie magjike. Jo si ‘Ushtria e vdekur’ 
e Kadaresë, por ushtri aktive, e shëndetshme 
dhe energjike.., Bletët janë më atdhedashëse se 
shqiptarët dhe më dashamirëse se amerikanët…”, 
shkruan Meko. Dhe për ta bërë sa më bindës 
zhgënjimin e personazhit kryesor të veprës, ai i 
përmbahet sentencës së rastësisë kur shkruan se: 
“Ishte rastësia e tij e hidhur që nuk e pati kurrë fat 
Amerikën. Kush nuk shkoi në atë vend! Gati të 
gjithë shokët dhe miqtë e tij të rinisë, gati të gjithë 
ish-nxënësit e tij, gati gjysma e fshatit të tij. Atje 
kishin shkuar sa e sa familje dhe fise komuniste, 

ish-zyrtarë të kohës së shkuar dhe po aq ish-
spiunë e oficerë ushtrie. Amerika është punë fati. 
Me fatin nuk zihesh dot”.

Gjithsesi, fati e solli që ai të takonte rastësisht 
shqiptaro-amerikanin Pandi Pllaha, nga i cili 
mësoi gjithë skemën e mashtrimit dhe u ndihmua 
për të shkuar ilegalisht në Amerikë, nga ku do të 
denonconte trafikantët e vizave.

Pandi Pllaha që kthehej në Shqipëri pas 
disa vitesh, i braktisur nga ish-miku i tij, Gogo 
Përculla, rastësisht do të takojë Artan Pojanin në 
një bar-kafe të Tiranës:

“-A jeni ju Artan Pojani. A jeni ju miku i Gogo 
Përcullës?

-Gogo Përcullën e njeh tërë Shqipëria si 
zëvendësministri i përjetshëm, por unë nuk jam 
miku i tij dhe as që njihemi fare.

-Gogo Përculla më ka kërkuar garanci 
financiare për ju dhe unë kam nisur garanci për 
ju, gruan dhe dy fëmijët. Ju kishte dalë lotaria 
dhe jeni në listën e atyre që kam sponsorizuar. I 
kam të gjitha të dhënat tuaja në Amerikë. Po të 
doni, kur të kthehem ua dërgoj kopjet që ruaj 
në kasafortë…Ua bëra të gjitha dokumentet 
mbështetëse, por në fund më thanë se ju vendosët 
të shkonit në Australi…”.

Po zbulohej kështu megaskandali i një ish-
zyrtari të lartë (zëvendësministrit të përjetshëm 
Gogo Përculla), i cili kishte ndihmuar Arshim 
Gatranin të kapte Amerikën, duke i dhënë letrën 
fituese të lotarisë amerikane dhe garancinë e sjellë 
nga Pandi Pllaha në emër të Artan Pojanit.

“Arshim Gatrani kishte ditur të ndryshonte 
jetën e familjes së tij në mënyrën më të habitshme, 
si askush tjetër. Thjesht kishte mundur të blinte 
një Lotari të Kartës së Gjelbër, që nuk ishte 
adresuar tek ai, por te dikush tjetër… I dukej vetja 
i lindur për në Amerikë… Kishte sajuar disa letra 
të falsifikuara: një certifikatë lindje, një familjare, 
atë të martesës, ku vetëm emri dhe mbiemri i 
tij kishin ndryshuar nga Arshim në Artan, nga 
Gatrani në Pojani… Por bashkëshortja e tij, Silva, 
nuk ishte aq entuziaste sa ai… Jeta amerikane u 
kishte mësuar shumë trille, shumë të panjohura 
më parë, aq sa dalldisej kur përfytyronte të tilla 
gjëra…”

Në këtë rast kemi të bëjmë me realitetin 
letrar artistik dhe vlerën morale të kësaj novele, 
sintetizuar kjo qoftë edhe në fatin e parathënë 
të personazhit kryesor të saj. Për këtë mjafton 
të perifrazojmë: “Por fati i tij kishte qenë i 
parathënë: ia kishin vjedhur trafikantët mu në 
mes të Tiranës… Ishte një vjedhje barbare, tipike 
shqiptare, si ato ‘bëmat’ e pashoqe që kishin 
ndodhur kudo, në çdo sferë të jetës, pas rënies 
së shtetit diktaturë”. Kësisoj, në këtë novelë dalin 
në pah prurjet e reja me vlera dhe veçori, mbi 
gjuhën, tërësinë ideoartistike dhe mënyrën e 
shprehjes; vlera këto që konsistojnë qoftë dhe në 
përshkrimin e miqësisë midis Artan Pojanit e 
Pandi Pllahës. Kjo edhe në rastin kur: “Niko Kitara 
nuk donte ta besonte atë që kishte lexuar në disa 
raporte publike të OJQ-ve shqiptare, ku dilte edhe 
emri i Pandi Pllahës si menaxher në disa projekte 

mjedisi dhe zhvillimi urbanistik rural. Shkurt, 
nën emrin e tij ishin marrë disa qindra mijëra 
euro…Këtu është bërë çdo gjë plaçkë tregu. Çdo 
gjë shitet e blihet, çdo gjë falsifikohet. Prona shitet 
disa herë brenda ditës…”.

Dhe përkundër këtij realiteti të trishtë, autori 
vë miqësinë e sinqertë midis dy personazheve 
kryesorë pozitivë.

“Artan Pojani dhe Pandi Pllaha u bënë bashkë 
kundër kësaj flame mashtrimi. Pandit i vajti 
mendja menjëherë të Gogo Përculla. Ai kishte 
marrë në dorëzim të gjitha dokumentet e shoqatës 
dhe me siguri ai do të ishte fshehur pas emrit të tij. 
Duke vepruar nën një emër që ishte larg radarit 
të Brukselit, ishin nënshkruar disa kontrata me 
firmën e falsifikuar të Pandi Pllahës, që vazhdonte 
ende të figuronte si drejtor ekzekutiv i shoqatës që 
kishin krijuar bashkë shumë vite më parë”.

Do të mjaftonin këto skandale për të 
përshkruar me gjetje artistike sipërmarrjen e 
shkuarjes ilegalisht të Artan Pojanit në Amerikë, 
për ta denoncuar vjedhjen e identitetit të tij, 
pikërisht në praninë e përfaqësuesve të Zyrës 
Lokale të Emigrimit në shtetin e Dakotës së 
Jugut. Një solemnitet i vërtetë kur këtu do të 
fliste qytetari më i ri amerikan nga Shqipëria e 
Skënderbeut dhe Nënë Terezës. Jo ai me emër të 
ndryshuar, por Artan Pojani i vërtetë.

Kësisoj, pas romanit “Saga përtej Atlantikut”, 
me novelën “Viza Amerikane” (Botim i ”M&B”), 
me redaktor Sefulla Kata dhe recensentë 
prozatorët dhe poetët e mirënjohur Ahmet Prençi 

dhe Arben Çejku, Shefqet Meko vjen si befasi në 
botën letrare të metropolit shqiptar. Kjo, për vetë 
rrëfimin mjeshtëror si askush tjetër të përjetimeve, 
asosacioneve, ngjarjeve dhe karaktereve të 
personazheve mjaft interesantë, që e bëjnë këtë 
novelë shumë tërheqëse për lexuesin. Po ashtu, 
qoftë dhe nga leximi i parë, konstaton shprehje 
filozofike brilante të këtij autori në skalitjen e 
personazheve, duke depërtuar thellë në botën e 
tyre shpirtërore.

KOHERENCA ME REALITETIN SHQIPTAR 
NË NOVELËN “VIZA AMERIKANE”

Novela “Viza Amerikane”, përveç vlerave 
artistike, ka edhe vlera aktuale: rrëfen për kohë 
e ngjarje të jashtëzakonshme dhe për njerëz të 
jashtëzakonshëm. Të tilla janë jo vetëm dasma 
shqiptare në Minetonka të Amerikës, ku Pandi 
Pllaha takon dhe njihet me Stefan Lundrën nga 
Saranda që kishte ardhur në Amerikë si i birësuar 
dhe që e përfytyronte mossuksesin e kombit të 
vet, ngaqë pushteti i ndërtuar mbi bazë njohjesh 
i ngjante një rrjete të hollë merimange, që ishte 
shumë e vështirë të zhbëhej…, por edhe rrëfimet 
e Artanit për babain që i kishte vdekur i ri nga 
një aksident në minierë si minator, ndërsa nënën 
e kishin detyruar të martohej me xhaxhanë që 
kishte mbetur beqar, duke hapur kështu varrin 
shpirtëror që ai nuk e mbuloi dot kurrë…

Apo dhe rasti i vizitës së delegacionit 
amerikan në zyrën e Gogo Përcullës, tashmë 

zëvendëskryeministër, që u gjet prej tyre i 
vetëvarur!!! “Nuk kishte ndodhur kurrë më parë 
një ardhje aq e beftë e ekspertëve amerikanë. 
Ndalesën e parë ata do ta bënin te Gogo Perculla, 
i cili përpiqej të kuptonte rolin e ri në qeverisjen 
demokratike shqiptare. Sapo ishte bërë numri 
dy i qeverisë. Nuk e kishte ëndërruar kurrë një 
pozicion të tillë” (fq.204).

Autori ka meritën e personifikimit të këtij 
zyrtari të lartë si “egërsirë të parasë nën tavolinë”, 
si një bishë të vërtetë që i kishte fillesat e veta te 
Këmbimi Valutor pranë Bankës Kombëtare për 
të mbërritur deri zëvendësministër e numri dy 
i qeverisë, nga që kishte aplikuar mjeshtërisht 
“bakshishin e palënë gjurmë”, të paverifikueshëm 
e të pakontrollueshëm… te ky njeri që i dinte të 
gjitha gjynahet e veta, por nuk ndiente keqardhje. 
Dhe në koherencë me realitetin e sotëm të 
trishtë shqiptar, duke aluduar për kreun e 
megaskandaleve qeveritare, Sh. Meko shkruan se: 
“Ai kishte bërë gjithçka për përfitim…”

E dinte se biznesi i parë për të gjithë kryetarët, 
deputetët dhe ministrat ishin vizat. Atë kishte 
bërë dhe ai. Por tani që biznesi ishte zhvendosur 
në fusha të tjera, si në ndërtim, në menaxhim 
plehrash, në hidrocentrale, në ribërjen e bregdetit 
shqiptar, në rrugët e kombit, koha e vizave i 
dukej si gjueti lepujsh. Ai ishte bërë mjeshtër 
i kontratave, i pazareve dhe kasap i vërtetë në 
ndarjen e ryshfeteve. Dinte të manovronte aq 
bukur në ndarjen e parave për çdo pazar të pistë 
që bëhej, sa të linte me gojë hapur”.

Ky realitet i trishtë vjen artistikisht nëpërmjet 
kësaj novele (që me 17 kapituj në 223 faqe, për 
nga struktura mund të konsiderohet roman) 
qoftë edhe duke aluduar me megaskandalin e 
inceneratorëve. Brendia e mënyrës së trajtës 
ideore dhe ndërtimore të vetë strukturës së kësaj 
vepre letrare ngërthen qenien e gjallë të botës së 
brendshme të personazheve pozitivë dhe atyre 
që personifikojnë zyrtarët e korruptuar dhe 
nuancat e veçorive të botës së tyre shpirtërore të 
katranizuar.

Edhe në këtë novelë vërehet se proza e Shefqet 
Mekos ka një raport të pandashëm me kohën. 
Madje, siç shkruan recensenti Arben Çejku: 
“Leximi i kësaj novele do të rikthejë në kujtesën 
e shumë njerëzve histori të ngjashme, me pak 
apo më shumë dramaticitet. Fundi tragjik i disa 
prej personazheve vjen si fshikullim nga autori 
për të gjithë shoqërinë tonë, e cila duhet të dalë 
nga bataku egocentrist i tranzicionit dhe të 
mos pajtohet kurrë me krizën e vlerave morale, 
pavarësisht se ku shfaqen ato”.

ELITA KRIJUESE DIBRANE VLERËSON
POEZINË E HYSNI BRUÇIT

Në promovimin e librit “Krojet e këtyre 
viseve thonë”, dhjetra shkrimtarë, poetë, artistë 
e gazetarë të mirënjohur

Mes dhjetra intelektualëve të spikatur dibranë 
e kryeqytetas dhe familjarëve, të afërmëve, miqve 
e shokëve të poetit Hysni Bruçi, i cili u nda nga 
jeta para 8 muajsh (një muaj pas botimit të librit 
të tij “Krojet e këtyre viseve thonë”, në promovimin 
e këtij libri ishin personalitete të elitës krijuese 
dibrane, si Prof.dr. Bujar Kapexhiu-Nderi i Kombit, 
Prof. dr.Gafur Muka, gazetari dhe shkrimtari 
i mirënjohur Kamber Faruku, shkrimtari dhe 
studjuesi Hysen Dervishi - Mjeshtër i Madh, 
Emrie Krosi-ndër zërat më dinjitozë të kritikës 
letrare, poetët e shkrimtarët Barie Çupi, Liljana 
Muçaj (Gegollari), Munir Hoxha, Aqif Ademi, 

Aqif Puca, botuesi i suksesshëm Bujar Karoshi, 
gazetarët Mina Hysa, Eglantina Alliaj, etj.

Ky event mbresëlënës u çel nga Faik Bruçi – 
Mjeshtër i Madh, President i “Bruçi shpk”, ndër 
kompanitë më të suksesshme në rang vendi. Ai 
shprehu krenarinë që kushëriri i tij Hysni Bruçi, një 
nga personalitetet me rrezatim mbarëkombëtar 
në fushën e artit e kulturës u lë trashëgim brezave 
një libër kaq shumë të vlerësuar.

EMRIJE KROSI: NË POEZINË E HYSNI 
BRUÇIT MBISUNDOJNË MOTIVET EPIKO-

LIRIKE

Në promovimin e librit të Hysni Bruçit “Krojet 
e këtyre viseve thonë”, pjesëmarrësit ndoqën me 
interes analizën mjaftë kualitative të Emrije (Emi) 
Krosit, e cila pasi e ka lexuar, me kujdes librin 
konkludon se në gjithë tekstin mbisundojnë 
motivet epiko- lirike.

Duke dalluar epolën–historike, të tipit 
“Iliada” apo “Odisea”, përveç epikës historike, ajo 
veçon edhe motive idilike, rubrike (elementë nga 
mjedise fshati) dhe baritore. Figura dominuese 
është krahasimi)..

Si njohëse dhe analiste e mirëfilltë e veprës 
letrare, në pjesën e parë të këtij libri ajo vlersoi 
motivet epike–lirike, të mbledhura dhe të 
ripunuara me motive të baladave dhe trimërive të 
zonës, të ruajtura nga brezat.

Ndërsa pjesa e dytë, sipas saj ka motive 
baritore me krahasime, si një “ngjasmim” me 



119RILINDJA E EMRAVE

“Bagëti e bujqësi” të Naimit.
E treta, sipas Emrie Krosit, autori H.Bruçi 

dërgon mesazhe nga varret e vrasjeve të vjetra 
dhe të reja. Varret e trimave, por edhe të rinjve 
emigrantë të pafajshëm, për një jetë më të mirë.

Libri “Krojet e këtyre viseve thonë”, vazhdon, 
me mesazhe florale, bukuri natyrale dhe veprime 
në stanet verore me shtegtimet blegtorale, por ky 
zë brilant i kritikës letrare shprehet se në të nuk 
mungojnë as motivet historike, sidomos epoka 
skënderbejane me emra të prijësve të kohës por 
edhe me toponime vendore.

“E fundit raspsodia, që ka vendin kryesor. 
Duket se autori, frymëzimin e tij e ka “ngjizur” nga 
vendlindja, sidomos eposi dhe melosi popullor, si 
mbisundues i gjithë librit.

Vihet re një shmangie, nga sociorealizmi, 
pavarësisht shtrirjes horizontale në kohë. 
Receptimi i kësaj poezie nga lexuesi i sotëm, ka 
vështirësitë e tij, sepse nuk njihet dhe “quhet e 
vjetëruar”, por realisht poeti nuk ka si synim, 
gjininë letrare, por “shkrirjen” e shpirtit poetik, si 
testament letrar, për brezat e ardhshëm”, vlerëson 
Emi Krosi.

Në këtë linjë u vlerësua libri i Hysni Bruçit 
edhe nga gazetari e diplomati Kamber Faruku, 
një penë mjaft e mprehtë, e gazetarisë shqiptare. 
Si bashkohës dhe mik i ngushtë i Hysni Brucit, 
veë të tjerash ai vlerësoi kontributin e këtij autori 
si mësues, poet i talentuar dhe si nga drejtuesit 
më kompetentë të sektorit të kulturës në Dibër.

Këto vlera të spikatura u evidentuan edhe nga 

Rasim Hoxha, mik dhe bashkëkohës i H.Bruçit.

BEQIR SHEHU: H. BRUÇI, PRODUKTIV 
DHE CILËSOR NË KRIJIMTARINË E TIJ 

LETRARE E SHKENCORE

Beqir Shehu, ish-shef i Seksionit të Arsim 
Kulturës Dibër, në një mësazh që dërgoi në këtë 
event, ndër të tjera shprehet me një pasqyrim 
fragmentar për vlerat e personalitetin e Hysni 
Bruçit si punonjës shteti dhe si poet. Sipas tij, i 
paharruari Hysni Bruci ishte: – Ndjesi e lartë 
kombëtare në të gjithë veprimtarinë jetësore; 
-Dashuri e veçantë për vendin, e me kontribut 
të veçantë, në njohjen, ruajtjen e nderimin e 
zakoneve e traditave;–Shtetar i tipit të ri, ndër 
zyrtarët që dinte të krijonte marrëdhënje pune e 
ndërveprimi me vartësit, e marrëdhënje ligjore 
me eprorët ; -Vullnetmirë dhe i aftë e produktiv si 
organizator e metodist; -Fjalëmatur dhe mbajtës te 
saj me përkushtim e dinjitet te veçantë; -Vlerësues 
i punëve të krijuesve e vartësve, me drejtësi e 
kompetencë; – Produktiv, cilësor në krijimtarinë 
e tij, letrare e shkencore….”

Beqir Shehu e vlerson krijimtarinë poetike 
të pasqyruar në vëllimin “Krojet e këtyre viseve 
thonë”, autobiografi shpirtërore e autorit, të 
paharruarit Hysni Bruçi!

Për këto vlera të spikatura të Hysni Bruçit 
folën në këtë promovim edhe Prof. dr. Bujar 
Kapexhiu – Nderi i Kombit, deputeti Lavdrim 
Krashi, Presidenti i Unionit të Shoqatave të 

të Përndjekurve Politikë Besim Ndregjoni – 
Mjeshtër i Madh, botuesi Bujar Karoshi, Di 
jashari, Aqif Puca, Hysni Bodini, poeti Munir 
Hoxha, gazetarja Mimoza Shehu etj.

Për pjesëmarrësit në këtë promovim, 
këngëtarja e mirënjohur Liri Rasha, e dekoruar 
nga Presidenti i Republikës me titujt “Mjeshtër 
i Madh” dhe “Kalorës i Urdhrit të Skënderbeut”, 
interpretoi me mjeshtri të rrallë disa këngë nga 
repepertori i saj. Më të larmishëm e bënë këtë 
aktivitet promovues edhe regjisori, aktori e 
shkrimtari Aqif Ademi dhe mbesa e autorit, Ersila 
Bruci që interpretuan disa poezi nga libri “Krojet 
e këtyre viseve thonë.”

MODEL I POETIT TË EPIKËS
DHE LIRIKËS DIBRANE

Si redaktor i librit “Krojet e këtyre viseve 
thonë”, me tetë cikle me poezi, të poetit Hysni 
Bruçi, e vlerësoj atë si një prurje krejtësisht e 
veçantë dhe mjaft cilësore në botimet me poezi të 
tri dekadave të fundit.

Si njohës i thellë i historisë, kulturës dhe 
traditës dibrane, vlerat madhore të tyre i reflekton 
në poezinë e tij, të shkruar jo në një ditë, një vit 
apo një dekadë, por që në rininë e tij të herëshme 
të viteve ‘60-’70-të të shekullit të kaluar.

Vetë titulli i librit “Krojet e këtyre viseve thonë” 
është intrigues dhe të josh për ta lexuar. Po ashtu 
edhe titujt e cikleve: “Si sylynjare”, “Fshati rrëzë 
malit me pisha”, “Ankohen varret”, “Lisnaja përcjell 

mesazhe”, “Lulezojat e lirishtave të Runjës”, “Nëpër 
tërmete”, “Vite lufte” e “Dhe thonë rapsoditë”.

Një lëndë aq e pasur dhe e larmishme si dhe 
vetë poezia e këtij liriku, që pas akumulimit të 
tij në pesë dekada sjell për lexuesin poezi që u 
shkrumbëzuan dhe u hirnosën, ndoshta të kyçura 
në sirtaret e tavolinave të tij të punës si mësues, 
redaktor letrar në “Ushtima e Maleve” e inspektor 
i kulturës në ish-Komitetin Ekzekutiv të Dibrës...
apo në sepetet e shtëpive të tij në Lukan, Muhurr 
e Peshkopi, dhe që dalin në dritë me një shkëlqim 
të rrallë.

Mjaftojnë qoftë dhe pak vargje nga poezia me 
titull “Bora e gjakut”: “Ra bora e gjakut/ Dhe vatrën 
e prindërve/ E rralloi,/ Blerimin e vëllazërisë/ 
E përcolli/ E mpiksi/ Gjakun e probatinëve/
Duarshtërngimin/ E ngriu dhe krisi...” për të 
konkluduar se si drithëron pena e këtij poeti, 
teksa percepton dhe fshikullon zakonin shfarosës. 
Po ashtu tek cikli “Fshati rrëzë malit me pisha”, 
dallojmë poezinë lirike, si pjesë e rëndësishme e 
komunikimit dhe shprehje e botës së brendshme 
të autorit drejt lexuesit. Më e dukshme kjo tek 
poezia “Ngjyra, rreze, zëra”: “Në livadhe kanë dalë 
luledelet/ Ka filluar cijatja në zabele/ Në shtrunga 
sa s’derdhet kulloshtra/ Gjallojnë vathët prej 
shqerrave.../….Në dyqan të fshatit/ mbesën e vogël 
çova/ Fletorkë të re të më blejë/ Për vjersha...”.

Në tërësinë e këtij libri me 86 vjersha e dy 
poema, Hysni Bruçi shfaqet si njohës perfekt i 
poezisë dhe veprave letrare në tërësi të Fishtës, 
Mjedës, Koliqit, Migjenit, Kutelit, Spasses, 

Kokonës, Dritëroit, Moikom Zeqos, Preç Zogajt, 
Shefki Karadakut, e tjerë, teksa na jep në këtë libër 
nuanca të dallueshme kulturore, në përputhje 
harmonike me zellin e tij studjues e krijues, me 
frymëzim nga “lulezojet e lirishtave të Runjës” 
apo dhe nga rapsoditë, që evokojnë dhe përcjellin 
ndër breza qëndresën e dibranëve në luftrat 
shekullore për liri e pavarësi kombëtare.

E pra, ndonëse shumë poezi i shkroi në 
vitet e sistemit të kaluar, Hysni Bruçi ka ditur t’i 
shmanget ndikimit të realizmit socialist, duke 
krijuar poezi me lëng e klorofilë, plot dritë e 
perspektivë në horizont.

Le të ndalemi për ta konkretizuar këtë tek 
poezia “ATDHE” e ciklit “Lisnaja përcjell mesazhe”: 
“Ushqyer këtë fjalë fëmijës/ Me ninullat e qumështin 
e gjirit;/Është zemra tek fjala Atdheu/ Fluturimi i 
dallëndyshes/ E foleja e skifterit…./ Është shamia e 
zezë e nënës/ E rrukullima e lotit të jetimit,/ Është 
çfarë ka sofra/ E të zotit të konakut,/ Është edhe/ 
Pena e Dritëroit/ E huta e Dedë Gjo Lulit...”.

Hysni Bruçi u lind në Lukan të Katër-
Grykëve. Arsimin fillor e mori në Muhurr, kurse 
Pedagogjiken dhe Shkollën e Lartë të Partisë në 
Tiranë. Në vitet ‘60-’70 punoi mësues i Gjuhës 
Shqipe – Historisë në Shkollën 8-vjeçare Muhurr. 
Vazhdimisht botoi shkrime e reportazhe në 
“Zëri i Popullit” e në shtypin periodik. Që në 
këtë dekadë, herë pas here shfaqej me vjersha në 
“Zëri i Rinisë” e “Drita” dhe në revistat “Nëntori” 
e “Ylli”. Me botimin e gazetës lokale “Ushtima e 
Maleve” në vitin 1969, punon aty si redaktor për 

kulturën e punën me krijuesit e rinj letrarë. Nga 
viti 1978 punon në sektorin e kulturës të Komitetit 
Ekzekutiv Dibër, në detyrën e inspektorit të 
kulturës të rrethit. Ka referuar e botuar një sërë 
trajtesash e studimesh për kulturën popullore 
dibrane, si: “Tema e qëndresës në krijimtarinë e 
popullit”; “Mbi disa shkaqe e koncepte të mënyrës 
së jetesës”; “Mëmëdhetarët dibranë e simbolet 
përkujtimore”; “Ornomentistika në kostumet e 
shtatë zonave etnografike”; “Për dy gojëdhana 
e disa toponime në Dibër, të Skënderbejadës”; 
“Rapsodia dibrane e profile rapsodësh”, e të tjera.

Nga tërësia e lëndës voluminoze, por edhe 
mjaftë cilësore e librit të tij “Krojet e këtyre viseve 
thonë”, mund të konkludojmë pa asnjë mëdyshje 
se Hysni Bruçi është model i poetit kombëtar, ndaj 
duhet marrë si shembull që duhet ndjekur nga të 
rinjtë. Poezia e tij është e mbështetur në tabanin 
kombëtar dhe qëndron larg të ashtuquajturave 
skema të realizmit socialist. Me këtë libër ai vjen 
si një xhevahir i ri, i rrallë, në gjerdanin e poezisë 

shqipe, të krijuar nga mijëra poetë shqiptarë ndër 
vite e shekuj.

TRI VEÇORI NË PROZËN E 
VASIL PREMÇIT

Për librin me novela dhe tregime “Dashuria fle 
në vesën e barit”

Nga tërësia e lëndës mjaftë të pasur e të 
larmishme (me 30 novela e tregime) të librit me 
titullin intrigues “Dashuria fle në vesën e barit” 
të Vasil Premçit, dallojmë tri veçori të prozës 
të këtij autori të mirënjohur. Më konkretisht, 
këto veçori janë: Qasja artistike për ngjarjet 
e personazhet në koherencë me realitetin 
objektiv; konceptet filozofike për të bukurën 
dhe dashurinë si dhe përdorimi mjeshtëror i 
retrospektivës dhe sarkazmës. Kësisoj, V.Premçi, 
pasi ka befasuar lexuesin me monografinë 
studimore “Ah, ky Esenini!” dhe me vështrime 

letrare rreth krijimtarisë së disa prej krijuesve të 
letërsisë ruse “Flladi i berjozave”, befason sërish 
lexuesin me prozën e tij të llojit e stilit të veçantë 
në përmbledhjen e fundit “Dashuria fle në vesën 
e barit” që u promovua në Bar-kafe “Stoa” pranë 
Fakultetit të Shkencave të Natyrës.

Është një prozë që të tërheq për subjektet 
interesante, për gjuhën e pasur e mjetet shprehëse 
krejt të veçanta dhe sidomos për përshkrimin 
brilant të ngjarjeve e personazhe që veprojnë në 
to.

Dhe në të vërtetë, vetëm pasi lexova këtë 
vëllim u binda në vlerësimin e mikut tim Agron 
Sejamini – redaktor i librit, që Vasili është prozator 
i talentuar, por duhet ta lexosh se ndryshe nuk e 
çmon autorin!

Ndonëse libri të tërheq për ta lexuar me një 
frymë nga fillimi deri në fund, po e nis këtë 
kumtim pikërisht nga tregimi “Dashuria fle në 
vesën e barit”, që është edhe titull i librit. Këtu trilli 
artistik është një gërshetim i tri ngjarjeve brenda 
një harku kohor, ku në vetëdijen e poetit befasia 
konsiston në vështrimin nga afër të tipareve të 
bukura të fytyrës së Merit dhe, si të kishte vënë 
këmbët në tokë, i vetëtiu mendimi se, para tij nuk 
kishte një vajzë të zakonshme, por një krijesë të 
rrallë bukurie. Është kjo bukuri përrallore që e 
bën poetin ta krahasojë atë me Merin e vargjeve 
të Bërnsit te poezia “Meri Morison!”: “O Meri, do 
ti ta mundosh/ Atë që zbret për ty në varr?/ Dhe 
shpirt e zemër t’i coptosh/ Për fajin se të do me 
zjarr…”

Tek ky tregim ku autori përshkruan ndjenjat e 
një dashurie të zjarrtë për poeten me emrin Meri 
dhe flirtin me komshijen (gruan e oficerit) që lë 
gjurmët në vesën e barit, tek shkon të mbushë 
kovat me ujë në çezmën e qytetit, ndeshim 
edhe konceptet filozofike të Vasil Premçit për 
dashurinë, i cili pasi çmendurisht shkon nëpër 
mend se të lindurit nga dashuria e parë nuk mund 
të ishin tjetër veçse poetë dhe artistë, filozofon 
mjeshtërisht se: “Vetëm vlaga e dashurisë së parë, 
ngjiz krijesa kaq të përsosura; njësoj si në një 
vend të rrallë, që brenda pak kilometrave mund 
të gjesh edhe dëborën e maleve alpine edhe florën 
ekzotike! Po çfarë është dashuria e parë? Ajo 
ndjenjë e thellë që lind brënda nesh, që herë vegon 
si mëngjeset pranverore dhe na ngre në qiell, herë 
fshihet plot mister sëbashku me perëndimin e 
diellit?”.

Koncepte të tilla filozofike për të bukurën 
dhe dashurinë, si: “Bukuria është e vetmja fole 
e dashurisë”; “E bukura ndriçon çdo skutë të 
shpirtit” apo “Poetët duhet të ushqehen vetëm me 
bukuri për të krijuar poezi të bukura” i ndeshim 
në këtë libër në unison me retrospektivën që 
autori e përdor aq këndshëm, si në rastin kur i 
duhet të shkojë me një togë ushtarësh për të 
kryer çminimin në kufi dhe kur për gjithë togën e 
ushtarëve bëhet lajtmotiv poezia e Bërnsit “Meri 
Morison!”.

Konceptet filozofike të rralla për dashurinë 
si dhe përdorimin mjeshtërisht të retrospektivës 
i hasim edhe tek novela “Mos vdis Anita”, ku 

prozatori V.Premçi, mendjelehtësinë e vajzave të 
gjimnazit që mendojnë se me dy fjalë dashurie 
mund të lidhin me zinxhirë për jetë e mot zemrat 
e dy njerëzve, e sjell në vëmendjen e lexuesit me 
braktisjen e Anitës nga poeti Zigur Lënga, i cili pas 
hartimit të tij plagjiaturë që bëri bujë në rrethet 
letrare të qytetit, por që s’kishte qenë tjetër veçse 
përmbajtja e romanit të shkrimtarit të shquar 
amerikan Ernest Heminguej, “The Old Man and 
the Sea”, (“Plaku dhe deti”) i përkthyer po atë vit 
në Shqipëri, jo vetëm që fitoi bursën për studimet 
e larta, por më pas ngjiti majat e pushtetit deri 
këshilltar i Presidentit.

Po ashtu, pas retrospektivës nga ngjarja e 
peshkatarit plak që pas disfatës bindet se “sikur 
të ishte bashkuar me shokët e kooperativës, 
peshku do të ishte tani në pjatat e njerëzve dhe 
ai do të ishte shpërblyer për mundin e tij”, ashtu 
si edhe për Anitën që dikur e kishte dashuruar 
marrëzisht, nëpërmjet fjalës artistike perifrazon 
tregimin e Zigur Lëngës, “Humbësi i vetmuar” se 
“Të vetmuarin e hanë edhe pulat!”.

Dhe në koherencë me realitetin objektiv, 
referuar Zigur Lëngës që ngjiti me radhë dhe 
qetësi shkallët e karrierës, autori dëshpërimisht 
pohon se “Me sa dukej, kishte përfunduar njëherë 
e përgjithmonë koha e njerëzve me zemër dhe 
talent. Koha e sotme u përkiste njerëzve praktikë, 
symprehtë e vigjilentë, të cilët nuk e lënë zogun 
t’u shpëtojë nga dora dhe që dinë një, dy apo 
më shumë gjuhë të huaja. Urra! Urra, pra, 
për kompiuterin, për anglishten, frëngjishten, 

rusishten, gjermanishten, hebraishten… ishten,…
ishten,…ishten…”.

Ky realitet i trishtë përcillet nga autori edhe në 
tregimin “Këshilltari i ministrit”, kur ndërsa këtë 
të fundit e prezanton qoftë edhe në pyetjen pa 
përgjigje: “Ju lutem, a mund të më tregoni se për 
çfarë e këshilloni ju ministrin?”, sjell nëpërmend 
intervistën e një ministreje në mes të një rrebeshi 
shiu dhe erës, që ia ngrinte përpjetë cullufet e 
flokëve dhe pardesynë, të cilat zonja ministre 
përpiqej t’i mbante të puthitura pas trupit me 
duar, ndërsa kërkonte të qetësonte popullin 
për masat që kishte marrë qeveria. “Në fillim e 
mëshirova diletantizmin e saj, por pastaj ndjeva 
neveri për lojën teatrale që kishte organizuar. Në 
vend që të vinte vetullat, ministrja po nxirrte sytë.

“Ju bëj thirrje të gjithë shoferëve të mjeteve 
që lëvizin në autostrada, - tha ajo, - të lënë të 
lirë një korsi për mjetet e emergjencave dhe 
autoambulancat mjekësore që do të transportojnë 
të plagosurit në spitalet e kryeqytetit”, shkruan 
autori (fq.135).

Dhe duke qenë vetvetja, si ish-oficer dhe ish 
– specialist i emergjencave civile në Ministrinë e 
Brendshme, autori argumenton se “Masat më të 
mira mbrojtëse janë ato që merren para ndodhisë 
fatkeqe”, pasi sipas tij, “Studimet tregojnë se një 
dollar i shpenzuar për masat mbrojtëse, kursen 
shtatë deri në dhjetë dollarë, që shpenzohen gjatë 
dhe pas ndodhisë fatkeqe”.

Subjekt interesant mbresëlënës kanë edhe 
tregimet “Zemra e nënës time”, “Frynin erera 

lufte”, “Hamdiu ha byrekë”, “Nga ditari i një 
mësuesi”, “Mbi dëborën e ngrirë”; “Kujtimet e një 
përkthyesi”, “Varri pranë qershisë”, “Mëzi i vogël i 
Eseninit” dhe “Roman tragjik në një faqe”.

Në këto tregime V.Premçi shpreh në 
nivelin më të lartë artistik dhe estetik tharmin 
e substancës metafizike ku ankthi ekzistencial 
është gjithçka. Kjo më e dukshme tek “Hamdiu 
ha byrekë”, ku autori, ndërsa shpreh shqetësimin 
e të zotit të shtëpisë për organizimin sa më mirë 
të dasmës së djalit, me një sarkazëm të thellë 
përshkruan profilin e dhëndër Hamdiut, i cili 
pasi rrëfen historinë e ushtarit që në mesnatë u 
ndërroi këmbën e këpucëve ushtarëve që flinin 
në të njejtën fjetore, “arratiset”, nga dasma dhe 
policia e gjen në një lokal duke ngrënë byrekë.

Të njejtën qasje letrare e ndeshim edhe të 
tregimi “Nga ditari i një mësuesi”, ku mësuesi i ri 
u rrëfen kolegëve ngjarjen me kryekëshilltarin e 
ri të fshatit, qorr e sakat, që pasi nuk i dha dot 
zgjidhje ngjarjes me të riun që për të shpëtuar nga 
shërbimi i detyruar ushtarak, hyp majë pemës 
dhe bën të çmendurin, detyrohet t’i kërkojë 
ndihmë pararadhësit të tij. Ndërsa tek “Roman 
tragjik në një faqe”, mjafton ta perifrazojmë atë 
për të kuptuar se tragjikja dhe komikja janë pranë 
njëra tjetrës: “Pas shumë vitesh në emigracion 
vëllai i madh kthehet në vendlindje. Në hyrje të 
fshatit takohet me vëllain e vogël që po e priste 
me padurim. -Sa shumë më ka marrë malli për 
të gjithë ju,- nisi të flasë vëllai i madh me lot në 
sy ndërsa përqafonte vëllain e vogël.-Si keni 

qenë me shëndet, vëllaçko? Vëllai i vogël, si u 
mendua një çast, zgjodhi t’ia thoshte vëllait të 
madh fatekqësitë që e kishin goditur familjen e 
tyre, me takt, dalngadalë dhe larg e larg. -Mirë 
kemi qenë, desh Zoti,-ia ktheu ai i menduar, – 
përveç qenit, Zabzunit. -Pse, çfarë pësoi Zabzuni 
i gjorë? -Ngordhi i shkreti gjatë dimrit që shkoi. 
-Si ngordhi kështu papritur, kur ai nuk ishte më 
shumë se pesë vjeç?! -Ke të drejtë, vëlla. Zabzuni 
nuk ishte më shumë se pesë vjeç, por ngordhi 
sepse hëngri mishin e kalit të ngordhur. -Pse, 
paska ngordhur edhe kali?! -Kali ngordhi sepse 
një natë dimri i ngarkuam mbi shpinë dërrasat 
për varrin e nënës. Duke ecur natën, rrëshqiti 
në një humnerë dhe kaq e pati. -Pu, pu, pu, çfarë 
po më dëgjojnë veshët vëlla! Paska vdekur edhe 
nëna? Pse nuk thua më mirë; ne qenkemi djegur 
fare! -Në të vërtetë zjarri që ra në shtëpinë tonë 
para disa ditësh e dogji brënda natës shtëpinë, por 
për fat të mirë zjarrfikësit mundën të shpëtojnë pa 
u djegur vetëm kaun dhe mëshqerrën.

Dhe jo vetëm me këto tregime, por në 
gjithë lëndën e këtij vëllimi, Vasil Premçi arrin 
maksimumin e përcjelljes së mesazhit te lexuesit. 
Ia arrin qëllimit. Gjithçka në prozën e tij është 
funksionale dhe në shërbim të konstruktit të 
krijimit.

VEPRA LETRARE E DR. ASTRIT 
GJUNKSHIT NË TRI DIMENSIONE

Në harkun kohor të më shumë se tri dekadave 
(1995-2023), Dr. Astrit Gjunkshi ka krijuar, 
botuar dhe promovuar disa vëllime me poezi, 
prozë dhe Esse&refleksione. Kësisoj, ky autor, me 
korpusin e tij letrar, që përfshin 23 tituj librash, 
zë vend të veçantë në historinë e letërsisë shqipe.

Nga një vështrim i përgjithshëm, krijimtaria 
e tij mund të analizohet në tri dimensione: si 
poet, prozator dhe esseist. Dhe nëse para një 
viti, librin e tij të parafundit “Koha e dashurive 
të munguara” do ta vlerësoja gjatë promovimit, 
jo vetëm për titullin intrigues, por për lëndën 
që të tërheq që në fillim dhe të mbërthen në 
leximin e të gjitha poezive, për vetë formën e 
veçantë kompozicionale me katër kapitujt e tij, 



134 HALIL RAMA

tek libri i tij “Trokitje të fjalës së bardhë” që sapo 
ka parë dritën e botimit”, dallojmë lehtësisht tri 
dimensionet e mësipërme.

POEZIA…

Pjesa e parë e këtij libri përbëhet nga tridhjetë 
poezi, ku mbizotëron tema e dashurisë, e 
sintetizuar kjo dhe në vetë titujt e disa poezive, si: 
“Afër dhe larg dashurisë”, “Ç’moshë ka dashuria”, 
“Datëlindja e dashurisë”, “T’i falesh dashurisë” 
dhe “Deti i dashurisë”, poezi këto që përçojnë 
drejtpërdrejt konceptin e autorit për të bukurën 
dhe dashurinë njerëzore, ndërkohë që si askush 
tjetër A.Gjunkshi shpreh në vargje mbresëlënësë 
dashurinë për nënën, si tek pozitë: “Kafe me 
xhevzenë e nënës”dhe “Nënat”.

Le të ndalemi vetëm në njërën nga cikli i 
poezive për dashurinë për të kuptuar botën 
shpirtërore dhe fuqinë e vargut të këtij autori: 
“AFËR DHE LARG DASHURISË”: “Rron dashuria 
në dy zemra/ Që rrahin në sinkron njëlloj/ Kur 
gëzon njëra, qesh dhe tjetra/ Flasin paprerë pa 
hapur gojë…”. Në këto vargje ndërthuret një 
lëndë letrare shumëngjyrëshe, plot shpirtëzime 
estetike që bulojnë nga brendia e përmbajtjes. 
Ashtu sikurse edhe te këto vargje të poezisë 
“Ç’MOSHË KA DASHURIA ?”: “Nuk ka errësirë 
në zemrat që duhen/ Njësh bëhen dy shpirtrat në 
çdo ditë të vitit/ Digjet flaka ime i saldon, i lidh dy 
zemrat/ Me fije ndjenjash magjike që s’mund të 
përshkruhen!”, ku poeti depërton thellë në botën 

e dy të dashuruarve.
Ndërkohë, mendimin e thellë filozofik të këtij 

gjeniu krijues për të shprehur dashurinë për nënat, 
e dallojmë qoftë dhe në vargjet: “Në çdo bisedë fjala 
e saj si mjaltë/ Në jetë veç urtësinë e dashurinë më 
mësonte/ Të rrija larg gënjeshtrës, të isha i sinqertë/ 
Nga zemra mirësia si krua të buronte”.

Në këtë libër të këtij autori ka dhe poezi, 
përmbajtja e të cilave rrok hapësira të gjera dhe 
përfshin gjithçka që ka të bëjë me jetën. Gjithkush 
që do të lexonte poezitë me tituj: “KRISTALET E 
FJALËS SË BARDHË”, “ETYD MËNGJEZOR”, 
“DYER DHE DYER…”, “MBRËMJET”, “PIJET 
MAGJIKE TË NATËS SË VITIT TË RI”, “DIELLI 
I SË DIELËS”etj, do të mrekullohej me poezinë 
e A.Gjunkshit që është poezi përqëndrimesh 
dhe me karakteristika shumë të sakta, përsa i 
përket formës dhe kompozicionit. Këtë strukturë 
kompozicionale e shprehin fare qartë vargjet e 
poezisë “Ditët”: “Aq sa vazhdon/, Jeta e njeriut 
si një pallat/ Ngrihet ditë pas dite/ E zemra don/ 
Në qiell të arrinte/ Dhe është çdo ditë një gur/ Që 
e ngre lart/. Që jeta lart të ngrihet/, drejt Të jetë 
ndërtesë e fortë/ Që mos rrëzohet kurrë…”.

Në këtë vëllim nuk mungojnë edhe poezi 
që shprehin krenarinë kombëtare, siç mund të 
përmendim vargjet e poezisë “SHKËLQIMI DHE 
RRËNIMI I NJË POPULLI”: “Shkëlqen fort një 
popull/ Kur është zot i tokës/ Dhe i pasurive që 
atdheut i përket/ Kur krenarisht i flet botës/ 
Me gjuhën e pastër/ Të stërgjyshërve të vet,/ 
Ruan brez pas brezi zakone e tradita/ Por është 

mendjehapur, mban hapin e kohës…”

PROZA….

Nëse në prozë, Astrit Gjunkshi ka bërë 
emër me romanin “Hirushja Pellazge” (2019) 
dhe me vëllimin me tregime e novela “Ishujt 
e vetevetes – Vallëzimi i katërt i dashurisë” 
(2021), sërish në këtë triptik ai sjell dy tregime 
ku shpaloset madhështia e fjalës së tij artistike. 
Në tregimin “KRISTALI I RREMË”, autori është 
vetvetja. Ka në të përjetime dhe asosacione, ku 
ndërsa pretendohet tek një shoqëri e kristaltë 
mes tre shokëve: Ardit, Timit dhe Sardit, fundi 
është i dhimbshëm. Autori përshkruan takime 
mbresëlënëse mes tyre, ku flitet për fenomene 
jetësore, për ngjarje të moshës së tyre të rinisë, 
madje edhe për sekrete familjare, subjekt ky 
që tregon për një ndërtim kompozicional që 
e bën tregimin mjaftë tërheqës. Për këtë le të 
perifrazojmë këtë fragment (fq.56): “Pinin çdo 
ditë në mëngjes kafe së bashku. U shijonte biseda, 
e cila zgjaste afro një orë e gjysëm. Qëllonte rrallë 
që bisedat e tyre të bëheshin thjesht të shtruara. 
Ata kishin pasion, batuta e të qeshura, ndonjëherë 
edhe përplasje, shpesh midis Timit dhe Sardit. 
i pari kishte temperament të gjallë e ishte 
pragmatik në pikëpamjet e tij. Vinte nga sektori i 
prodhimit dhe i biznesit. I dyti kishte argumentin, 
me pjekurinë e moshës dhe të karierës nëpër 
dikastere, si dhe humorin e hollë. Dy tema ishin 
veçanërisht thuajse të përhershme në ngacmimet 

miqësore midis këtyre të dyve: debati se cili nga 
qytetet e tyre, D apo S kishin më shumë kulturë 
e virtute, dhe debati nëse perspektiva e zhvillimit 
të vendit të tyre ishin monarkia apo republika 
parlamentare. Këta debate zgjasnin shumë por, jo 
rrallë, krijonin një ndjenjë nervozizmi..”

Është pikërisht kjo ndjenjë që na çon tek 
“kristali i rremë”, kur nga një qejfmbetje e 
paqëllimshme e Ardit në fillim të piknikut 
në malin e Dajtit, zbulohet fytyra e vërtetë e 
Timit, ish-subjekt i organizimit të skemave 
piramidale. Megjithë këmbënguljen e Ardit që 
ata të takoheshin e ta harronin “njollën e verës në 
pantallonat e tij”, Timi e injoron këtë shoqëri që 
pretendohej të ishte e kristaltë.

Në këtë tregim motivohet plotësisht në art 
problemi i shkatërrimit të personalitetit të njeriut 
në kushtet e një shoqërie të rreme. Autori me 
gjuhë të pasur e mjete shprehëse interesante 
përçon idenë se kur jeta shpirtërore kushtëzohet 
nga jeta materiale, vlerat shpirtërore e morale 
shkatërrohen edhe në një çast të vetëm.

Si njohës perfekt i shkencave ekzakte, 
A.Gjunkshi e përfshin artistikisht kristalin edhe 
në tregimin “BALTA NËN LËKURË”, ku që në 
fillim shkruan se “Zana i kishte dhënë porosi të 
birit Roni që, kur të kthehej nga takimi me shokët, 
të blinte një komplet tasash prej kristali te pazari i 
ri. Ai ishte student dhe, pas provimeve, po kalonte 
pushimet verore pranë familjes. Ishte ditë me shi, 
ndonëse ishte gusht. Roni kishte blerë kutinë me 
tasat prej kristali dhe po ecte me kujdes rrugës 

për në shtëpi. Por, në rrugicën kur po hynte në 
lagje, ai kishte rrëshqitur dhe ishte rrëzuar, amà 
kutinë me tasat e kishte mbajtur fort ndërsa kishte 
rënë mbi bërrylin e dorës që mbante kutinë. Por 
dora dhe kutia ishin zhytur në baltë, dhe këmisha 
e tij ishte ndotur keq. Dorën tjetër e kishte patur 
të zënë me çadrën që mbante. Nuk e shihte dot 
veten ashtu të ndotur dhe bërryli i dhimbte ca. 
Nuk e dinte edhe nëse ishin thyer tasat apo jo. 
Kur kishte arritur në shtëpi, e ëma u alarmua kur 
e pa në derë ashtu të ndotur…”. Dhe pasi Roni 
konstatoi se pjatat nuk ishin thyer, autori sërish 
flet për rrezatimin e kristalit cilësor të tyre.

Duke skalitur profilin e mësuesit e drejtorit të 
ardhshëm, autori ia paraqet atë lexuesit si kuadrin 
vizionar që shihte tek nxënësit profesionistët 
e ardhshëm që do të punonin në sektorë të 
ndryshëm, por edhe qytetarët që duhet të kishin 
ndërgjegje dhe virtute njerëzore e që do të merrnin 
përsipër ndërtimin e një shoqërie të zhvilluar e të 
qytetëruar.

Brenda bagazhit të tij të pasur jetësor e 
profesional, ndërsa përshkruan me detaje tipa e 
karaktere të ndryshëm nxënësish, autori përçon 
mjeshtërisht mesazhin se “Një njeri që ka mirësi 
brenda shpirtit ka prirjen të mbështesë dikë që të 
tjerët e përbaltin”. Edhe në këtë tregim dallojmë 
mënyrën se si Astrit Gjunkshi e ndërton subjektin, 
si e organizon, si e përdor fjalën në funksion të 
idesë, si e ndërton frazën pa asnjë tepëri. Ai arrin 
me prozën e tij maksimumin e përcjelljes së 
mesazhit te lexuesit.

ESSE & REFLEKSIONE

Në librin me 200 faqe “Trokitje të fjalës së 
bardhë”, autori ka përfshirë edhe kapitullin “ESSE 
& REFLEKSIONE”, ku në 56 faqe, atë e shohim 
edhe si politologun e vëmendshëm që trajton me 
kompetencë e profesionalizëm tema që lidhen me 
dukuri e fenomene të ndryshme jetësore. Dhe jo 
vetëm kaq, por duke përdorur argumentin bindës 
A.Gjunkshi përçon koncepte të reja filozofike 
(të krijuara nga vetë ai). Më evidente këto tek 
“INSTITUCIONI I SFIDUAR I PATRIOTIZMIT”, 
ku ndërsa shprehet se “Shumica e shqiptarëve 
ndjehen krenar për atdheun, sepse ai përfaqëson 
themelin e identitetit të tyre”, shpjegon edhe 
konkluzionin se “nuk mjafton atdhedashuria për 
t’u konsideruar patriot i vërtetë”. Dhe duke bërë një 
paralelizëm me spektrin e dritës, ai argumenton se 
“Në një farë mënyre, krenaria kombëtare përbën 
vetëm pjesën e fillimit të spekrit të patriotizmit”. 
Kjo sipas tij për faktin se “kombi shqiptar, ka aq 
shumë probleme, dhe jeta e shqiptarit ka aq shumë 
vështirësi, për të cilat nuk duhet të jemi krenar”. 
E në këtë aspekt ai rendit “emisione televizive, të 
cilat paraqesin shqetësimet e mëdha dhe vuajtjet 
e personave, familjeve, apo komuniteteve të 
ndryshme në Shqipëri, dhe në trojet shqiptare 
përgjithësisht. Shikon përditë kronika krimesh nga 
më të ndryshmet, që nga trafiku i drogës e deri te 
krimet brenda familjes. Kafenetë janë të mbushura 
plot nga të papunët dhe popullsia e atdheut pëson 
përditë hemoragji nga emigrimi i rinisë. Ndonëse 

varfëria nuk është e re për shqiptarin, shikon 
familje, afër dhe larg kryeqytetit, ku ajo është aq e 
skajshme sepse nuk ka asnjë burim të ardhurash për 
nevojat bazë, si ushqimi dhe ilaçet. Shikon fermerë 
të rrënuar, të cilët vuajnë jo nga dembelizmi, por 
sepse u kalbet prodhimi, për shkak të mungesës së 
pikave të grumbullimit…”.

Peshën e mendimit filozofik dhe të argumentit 
të Doktorit të Shkencave për Çështje të Sigurisë, 
Astrit Gjunkshi (doktoruar në vitin 2007, në 
vijim të Masterit Shkencor për Siguri Globale që 
fitoi në Universitetin e Cranfield të Britanisë së 
Madhe dhe të studimeve në Kolegjin e Mbrojtjes 
së NATO-s në Romë) e dallojmë edhe në essetë 
me tituj: “Nostalgjikët e lugës së drunjtë”, “Rality 
Show i demokracisë amerikane dhe anomalia 
presidenciale”, “Përgjatë bulevardit të ri”, “Ëndërr 
e një mesdite pranvere” etj.

Mendimin filozofik të këtij dishepulli të dijes 
e ndeshim edhe në kapitullin e këtij libri “Fjalë 
të urta & aforizma krijuar nga autori”, ku gjejmë 
përkufizime gjeniale për atdheun, patriotizmin, 
lirinë; për vlerat morale dhe personalitetin; për 
filozofinë e jetës, dashurinë dhe ndjenjat; për folenë 
e familjes, shoqërinë dhe emancipimin e saj.

Nga tërësia e lëndës mund të konkludojmë se 
libri “Trokitje të fjalës së bardhë” bart dhe përçon 
vlera të përmasave shumëdimensionale dhe si i 
tillë ja vlen të lexohet dhe të jetë në bibliotekat e 
çdo lexuesi.

DRITAN ÇELAJ, 
ME 400 TABLLO JETËSORE NË 

GALERINË E ARTEVE

Pas 23 vitesh punë e përkushtim me talent të 
rrallë çel ekspozitën e tij të pare

Plot 23 vite punë me talent e përkushtim të 
rrallë për të sjellë për publikun më shumë se 400 
tablo, kryesisht duke ushtruar ekspresionizëm me 
teknikën e vajit. Shikues të shumtë janë mrekulluar 
teksa kanë vizituar ekspozitën e artistit Dritan 
Çelaj, i cili nëpërmjet pikturës së tij, ka arritur të 
gjejë vlera tek arti dhe prania me artin. Filozofia e 
artit të tij bart vlera, qoftë dhe duke shijuar gjëra 
të vogla.

“Gjithë filozofia që unë kam kuptuar është të 
shijosh gjërat e vogla. Nëse i japim vlerë gjërave 
të përditshme dhe gjërave të vogla që bëjmë, e 

gjithë jeta jonë merr vlerë dhe jeta e shoqërisë 
merr vlerë”, pohon Çelaj, i cili tashmë përveçse 
si sipërmarrës i suksesshëm prezantohet për 
publikun edhe si piktor me talent të spikatur.

Dhe kur “punimet” e një piktori të “heshtur”, 
si Çelaj vlerësohen nga të mëdhënjë e artit të 
Pikturës si Abaz Hado, s’ka dyshim për cilësinë e 
veprave të prezantuara në këtë ekspozitë. Drejtori 
i Galerisë Kombëtare të Arteve, Abaz Hado është 
shprehur se kjo është një nga ekspozitat më të 
bukura të hapura deri tani. Sipas Z.Hado, natyrat 
e qeta janë trajtuar me një mjeshtëri nga Dritan 
Çelaj, e cila është për tu admiruar.

“Unë kur kam parë këto materiale kam thënë 
wow. Dhe nuk është një reagim që e bëj shpesh, 
për mua kjo ekspozitë është një befasi”, shprehet 
Z.Hado, i cili shton se natyrat e qeta janë trajtuar 
me një mjeshtëri e cila është për tu admiruar.

Gjithkush që vizitoi këtë ekspozitë nuk e pati të 
vështirë të dallojë figuracionet, ekspresionizmin në 
kolore, gjendjet reale dhe sureale që karakterizojnë 
pikturën e Dritan Çelajt. Sipërmarrësi me vlera 
të spikatura njerëzore dhe intelektuale duket se e 
ka patur pikturën pjesë të rëndësishme të jetës së 
tij, ndaj nuk çuditemi kur na zbulon tablotë plot 
gjendje në ekspozitën e tij të parë, të cilësuar të 
arrirë artistikisht nga shumë artistë dhe kritikë. Kjo 
edhe për faktin se ekspozita me emrin sinjifikativ 
“Allow Colors” ose “Lejo ngjyrat” shpalos brendinë 
shpirtërore të këtij autori.

Që prej vitit 2000 kur nisi të krijonte, Çelaj ka 
realizuar më shumë se 400 tablo kryesisht duke 

ushtruar ekspresionizëm me teknikën e vajit. Ajo 
çfarë i karakterizon pikturat e tij është energjia 
pozitive, freskia që vjen si rezultat i ngjyrave të 
ftohta që përdor, por që shpesh i balancon me 
simbole të theksuara me ngjyra të ndezura.

Në veprat e ekspozuara në këtë ekspozitë 
dallohej qartë subjekti inspirues i artistit 
Çelaj, natyra në tërësi dhe natyra njerëzore 
në veçanti që janë në shprehjen sintetike të 
nivelit më të lartë të veprave në artin e pikturës: 
Kohë-Lëvizje-Hapsirë. Në këto vepra këto janë 
shprehur me ngjyra të ëmbla, të thekshme dhe 
transparente përmes një realizimi mjeshtror dhe 
emocional jo vetëm në ngjizje e realizim por edhe 
në lëvizje fizike në inspirim dhe për tu ekspozuar. 
Nuk mungojnë portretet e trajtuara shpesh me 
një lloj brishtësie që e karakterizojnë punën e tij, 
përgjithësisht intuitive. Në to spikat larushia e 
ngjyrave dhe tematika e larmishme.

Çelaj nëpërmjet pikturës së tij, ka arritur të 
gjejë vlera tek arti dhe prania me artin. Në më 
shumë se dy dekada ai ka guxuar të realizojë 
mjeshtërisht portrete, me gjithë kompleksitetin e 
tyre si dhe trajtimin me detaje të mjediseve.

Ajo çfarë i karakterizon pikturat e tij është 
energjia pozitive, freskia që vjen si rezultat i 
ngjyrave të ftohta që përdor. Nuk mungojnë 
portretet e trajtuara shpesh me një lloj brishtësie 
që e karakterizon punën përgjithësisht intuitive të 
artistit.

Qoftë dhe nga një këndështrim sipërfaqësor 
mund të konkludojmë se pikturat piktorit Dritan 

Çelaj kanë një interdialog dhe komunikojnë njëra 
me tjetrën, pavarësisht faktit që secila pikturë në 
vete përmban aspektin filozofik dhe estetik.

“Allow Colors” ose “Lejo ngjyrat”, vjen si një 
rrëfim i përjetimeve të tij brenda tranzicionit të 
shoqërisë shqiptare. Kërkimi i tij artistik kalon 
përmes peizazhit dhe natyrës njerëzore duke 
trajtuar gjithë kompleksitetin e saj. Megjithëse 
çdo periudhë ka treguar se një vepër arti merr jetë 
kur del jashtë studios, Dritan Çelaj ka zgjedhur 
që për vite me radhë t’i mbajë të pa ekspozuara 
punimet e tij, duke mos lejuar që publiku të 
ndjekë nga afër ato. Ky është hapi i parë i Dritan 
Çelaj drejt publikut, i cili duke e njohur atë si 
një personalitet të fushës së biznesit, përveç 
dashamirësisë, ka treguar edhe kuriozitetin apo 
vlerësimin për krijimtarinë e tij, të cilën tashmë 
mund ta ndjekim nga afër të gjithë.

Në ekspozitën e çelur në Galerinë e Artit që 
qëndroi e hapur deri në fund të muajit Mars 2023, 
morën pjesë shumë personalitete nga fusha të 
ndryshme, ku vlerësimet kanë qënë mjaft pozitive.

LURA DHE PERSONALITET E LURËS
NË NJË VEPËR ENCIKLOPEDIKE

Pesë vjet më parë e gjer në frymën e fundit më 
20 dhjetor 2020, i ndjeri Dine Kaca, i njohur në 
gjithë Dibrën e më gjerë për vlerat e tij njerëzore 
dhe intelektuale që mishëronte e përçonte kudo, 
do më kontaktonte që nga Italia dhe për çdo verë 
që kthehej për pushime në Tiranë, për të më 
njohur me angazhimin e tij për të shkruar dhe 
botuar një monografi për Mark Ndrec Vladin 
e Lurës. E kishte obligim si mik i kësaj familje 
emërndritur për t’i dhuruar Lurës dhe lurjanëve 
një vepër enciklopedike, që ndonëse në epiqendër 
do të kishte Mark Ndrec Vladin, në tërësinë e saj 
do të ishin Lura dhe personalitetet e kësaj treve 
me histori të lavdishme.

Aktualisht, unë dhe Lenin Vladi e familja e 
tij e madhe, ndjehemi disi të lehtësuar që këtë 
angazhim të Dine Kacës e ka përmbushur më së 
miri akademik Preng Vorfi, me përgatitjen dhe 
botimin e veprës “Heroi i heshtur i kohës, Mark 
Ndrec Vladi i Lurës” që u promovua në Akademinë 
e Shkencave, të shtunën më 27 Maj 2023.

Kjo monografi është e një rëndësie të veçantë 
edhe për faktin se ka ekspertizën e Prof. dr. 
akademik Shaban Sinanit – Sekretar Shkencor 
i Akademisë së Shkencave të RSH, i cili në 
parathënie, ndër të tjera shkruan se: “Libri i Preng 
Vorfit, kushtuar figurës së Mark Ndrec Vladit, 
është shkruar me një dashuri të shkëlqimtë për 
personalitetin të cilit i është dedikuar; për historinë 
e vendlindjes së tij, Lurës, një mrekulli natyrore 
e njerëzore, një rezervàt virtytesh e visaresh; për 
trashëgiminë historike e kulturore që ka ndërlidhur 
Mirditë e Dibër, Mat e Lumë, me Lurën si krahinë 
“më vete e me të tjerë”. Figura e Mark Ndrecë Vladit, 
me historinë e origjinës, të lidhjeve familjare, të 
vështirësive të rritjes e të formimit, të pjesëmarrjes 
në luftën çlirimtare si antifashist, të përgjegjësive 
që mori në një prej kohërave më të vështira–në 
vitet e mëkëmbjes së pushtetit që doli nga lufta 
dhe të mbrojtjes së tij prej ndërhyrjeve nga jashtë 
e nga brenda, ka qenë më se e mjaftueshme për një 
monografi”.

Parë nga ky këndvështrim, autori Preng 
Vorfi e ka përmbushur më së miri misionin e 
tij, duke na sjellë nëpërmjet referencash, faktesh 
e dokumentash arkivore tejet bindëse, jo vetëm 

profilin e personazhit të veprës së tij, por në 
tërësi Lurën dhe personalitetet e saj që zënë vend 
nderi në panteonin e vlerave. Kështu ai evidenton 
historinë e Lurës në dokumentat e kohës, gjurmët 
e lashta të jetës në Lurë, toponimet, gjetjen e 
15 monedhave bizantine në Kepin e Xhitetit, 
në fshatin Arrëmallë, që tregon për zhvillim 
ekonomik të trevës; Historinë interesante të 
Lurës, sidomos gjatë periudhës së Skënderbeut, 
kur lurasit u përfshinë gjerësisht në luftë kundër 
pushtuesit otoman; Lurën si krahinën e fundit 
të islamizuar në Shqipëri; qëndresën e paepur 
të lurjanëve ndaj pushtuesve turq, serbë e 
austrohungarezë dhe kontributin gjatë LANÇ.

Patriotë, luftëtarë e personalitete të Lurës

Referuar të drejtës zakonore, autori sjell 
në vëmendjen e lexuesit Pesë Kararet e Lurës 
që nuk janë gjë tjetër veçse Pesë Ligje dhe disa 
akte nënligjore, që zbatoheshin nga 12 Pleq, 12 
Çekiçë e 6 Dhetarë dhe që ishin: KARARET E 
BESËS, BARAZIA, RRAGJET, BIMËT E GJËJA E 
GJALLË, si dhe TROJET.

Preng Vorfi paraqet në këtë vepër me artin e tij 
të fjalës patriotë, luftëtarë e personalitete të Lurës 
si: Kol Bib Doçi; Dom Nikoll Kaçorri–nënkryetar 
i qeverisë së Vlorës, Ded Mardeda (Vladi); Gjetan 
Loka; Ibrahim Gjoçi; Hasan Ajazi; Hasan Kaci, 
Xhemile Gjogjegja e Gjok Doçi, Hero i Popullit; 
Ndrecë Mark Vladin, mjekun e humanistin që 
fitoi zemrat e lurjanëve; Lenin Mark Vladin, 

ushtarakun që shërbeu me dinjitet për shtetin 
shqiptar; Ded Mark Vladin, oficerin që la mbresa 
në artilerinë bregdetare nga Saranda, Kepi i 
Rodonit, Lezhë e Shkodër, e dhjetra e dhejtra të 
tjerë që kanë bërë emër, jo vetëm në Lurë e Dibër, 
por në gjithë Shqipërinë.

Personalitete të huaja e të vendit tonë për 
Lurën

Madhështinë e kësaj treve autori e paraqet 
edhe nëpërmjet personaliteteve të huaja e të vendit 
tonë për Lurën, si: Edit Durham, Franc Nopçe, 
Loro Mihaçeviç, Margaret Hacluck, koloneli 
britanik Maklin, Dom NIKOLL KAÇORRI, 
Dritëro Agolli, Ismail Kadare e të tjerë, të cilët na 
kanë lënë shumë burime e dokumente për Lurën..

Kështu, nëse misionarja angleze Edith Durham, 
shkruan në librin e saj “Brenga e Ballkanit” se: 
“…Lura mbetet model shumë i mirë i tolerancës 
fetare” dhe se sipas saj”: “Lura, është Bajraku 
kryesor i grupit të tmerrshëm të Dibrës (Tigrave 
të Dibrës), siç e quajnë edhe bashkatdhetarët e 
tyre myslimanë”, patriarku i letrave shqipe Dritëro 
Agolli, duke vizituar Lurën, shkruan: “Kur arrita 
në Lurë, para meje shtrihej një botë tjetër, një botë 
e gjelbër në të errët, të gjelbra ishin livadhet dhe të 
gjelbra e të errëta ishin pyjet. Shkëmbinjtë e bardhë 
dhe të kuqërremtë dukeshin si një mur i madh, për 
të mbrojtur këtë thesar. Dhe ky mur, në të vërtetë, 
fshihte thesare”.

Ndërsa shkrimtari ynë i madh ISMAIL 

KADARE, në shkrimin e tij “Një mbrëmje në 
Lurë”, në vitin 1967, shkruan: “Rruga kalon 
midis kodrave të buta, të gjelbra. Majë kodrave 
ngrihen kullat e gurta malësore; dritare të vogla, 
të ngushta, frëngji, sharapollë për të luftuar. 
Përderisa nuk mund të hynte bashkë me rrezet 
e diellit dhe plumbi, atëherë... ...Mbi ato frëngji 
ka shtirë ai që ndodhej përjashta, nga ato frëngji 
është mbrojtur ai që ndodhej brenda. Dhe, të dy, 
ndodheshin mbi të njëjtën tokë, mbi tokën amtare. 
Tani frëngjitë heshtin. Krismat gjakmarrëse po 
zhyten dalëngadalë në harresë. Ato nuk janë 
fshehur në katet e ulëta të ndërgjegjes, që të 
shpërthejnë një ditë përsëri, ato po shkulen 
njëherë e përgjithmonë nga psikika e malësorit 
tonë. Asnjë forcë nuk mund ta shkulë nga 
ndërgjegjja e malësorit gjakmarrjen. As ligji, as 
arti, as përpjekjet e intelektualëve të ndershëm. U 
desh një tërmet i tillë, si Lufta Nacionalçlirimtare, 
për të shkundur këtë etikë të tmerrshme”.

MARKA NDREC VLADI, “QYTETAR 
NDERI”I LURËS

Autorit nuk i kanë shpëtuar pararendësit 
e personazhit kryesor të vepërës së tij, duke 
evidentuar: historinë me lavdi të Ndrecë Nikollë 
Vladit; Mara Ndue Vladin (Nëna e Marka Ndrec 
Vladit), e cila duke qenë bijë e një familjeje e fisi 
të dëgjuar në Lurë, e martuar me Ndrec Nikoll 
Vladin, një burrë trim e i zgjuar i fisit Vladi, një fisi 
nga më të vjetrit në Lurë, mbeti një zonjë fisnike, 

që përballoi të gjitha vështirësitë e asaj kohe…
dhe për të mbrritur në fillim të gjysmës së dytë të 
shekullit XX, kur në Lurë shndrit një meteor, që 
do të rrezatojë ndër vite si Hero i Heshtur i ditëve 
tona. Ai është MARKA NDREC VLADI, i cili në 
Lurë bëri punë të mëdha për vendlindjen e për 
fshatin dhe për këtë, armiku e vrau në kulmin e 
rinisë. Ndaj nuk është rastësi që në vlerësim të 
kontributit të tij, Këshilli i Komunës Lurë, me 
VENDIM Nr. 94, datë 18.5.2015, i ka dhënë titullin 
“QYTETAR NDERI”, ZOTIT MARKA NDRECA 
(Vladi), pas vdekjes, me motivacionin: “Si 
trashëgimtar i denjë i një fisi me vlera patriotike e 
atdhetare, që u aktivizua me trimëri në LANÇ, për 
çlirimin e vendit tonë nga pushtimi nazifashist, 
ishte ndër organizatorët e parë të ngritjes së 
pushtetit të pas luftës në Lurë, pjesëmarrës direkt 
në rindërtimin e vendit të shkatërruar, përkrahu 
në ato ditë të vështira disa luras, që, nga regjimi 
politik i kohës, konsideroheshin me qëndrim të 
keq politik armiq, dhe mundësoi shpëtimin e disa 
jetëve të njerëzve në Lurë e jashtë saj, derisa dha 
edhe jetën e vet në moshën e rinisë, në krye të 
detyrës që i ishte caktuar”.

Siç nënvizova edhe në fillim, më vjen mirë që 
autori Preng Vorfi, për të na dhënë sa më të plotë 
figurën e Mark Ndrec Vladit, i është referuar edhe 
shënimeve të Dine Kacës, që shërbeu si kuadër i 
lartë, drejtues politik në Sllovë, Lurë, Maqellarë, 
kryetar lokaliteti në Zall Dardhë e Përgjegjës 
Grupi i instruktorëve në Komitetin e Partisë 
Dibër.

Rrugëtimi i gjatë i Marka Ndrec Vladit
në detyra të rëndësishme

Dine Kaca, si kuadër e drejtues-politik, me 
emër e përvojë në Dibër, kishte dëshirë të madhe 
të shkruante një libër me shumë vlera për Dibrën, 
ku në qendër të kishte si objekt veprimtarinë 
dhe historinë e Marka Ndrec Vladit dhe të 
bashkëshortes së tij Dila. Autori Preng Vorfi, 
materialet e Dine Kacës i ka trajtuar siç i ka në 
shënimet e tij, duke ruajtur autenticitetin e tyre 
nga origjinali. Dhe ja çfarë shkruhet ndër të tjera 
në shënimet e Dine Kacës:

“Rrugëtimi i gjatë i Marka Ndrec Vladit në 
detyra të rëndësishme dhe kontributet që dha 
gjatë Luftës Nacionalçlirimtare deri në çlirimin 
e plotë të vendit dhe në vitet e para të periudhës 
së pasluftës, në kryerjen e reformave dhe të 
aksioneve për të zgjidhur emergjencat për Lurën, 
pjesëmarrja e tij aktive për ndërtimin e Shqipërisë 
së Re dhe periudha si oficer i Sigurimit të Shtetit, 
janë një dëshmi e gjallë e njeriut që e lidhi gjithë 
jetën e tij për t’i shërbyer deri në çastet e fundit të 
jetës Atdheut e shoqërisë shqiptare. Në karakterin 
e Marka Ndrecës lindën dhe u formuan, lulëzuan 
dhe u demonstruan virtyte e cilësi të rralla: 
dashuria e përkushtimi që Marku kishte për 
Atdheun, për t’i shërbyer atij edhe me sakrificë 
supreme. Te Marka Ndreca ishin çimentuar 
guximi dhe trimëria, mprehtësia dhe nuhatja, 
gjakftohtësia dhe shpejtësia e manovrimeve për 
zgjidhjen e situatave në kohë lufte e paqeje. Ai 

pati krijuar marrëdhënie të mira me të gjitha 
grupmoshat, që nga fëmijët e shkollave e deri 
te të moshuarit. Zotëronte informacione të 
hollësishme e të gjithanshme, realiste dhe, mbi 
këtë bazë, ai vepronte me kurajë, duke marrë 
vendime të drejta, të cilat i zbatonte në kohë në 
vendin e duhur. Karakteri e patriotizmi i Marka 
Ndrec Vladit kishte një bazament me themele të 
qëndrueshme. Ai as nuk shitej tek të tjerët dhe 
as nuk blihej, qëndronte njeriu më me besë, që 
e bën të fortë e më të besueshëm te njerëzit, i cili 
fitoi zemrat e tyre. Gjatë luftës bëri më shumë se 
partizani partizanëve. Në fillim të vitit 1942, në 
bashkëpunim dhe me ndihmën e Gjok Doçit, 
Marka Ndreca në shtëpinë e tij krijoi grupin apo 
njësitin e parë të të rinjve antifashistë për Lurën. 
Kulla e Marka Ndrecës u bë shtëpia e parë ilegale 
në Lurë, kur Gjok Doçi vinte nga Shkodra e bënte 
propagandë kundër regjimit fashist. Marku dha 
një kontribut të madh në rrugën e Brigadave III–
IV S në të gjitha veprimet e tyre për çlirimin e 
Lurës e të Mirditës, si ndërlidhës e informator, 
kreu shumë takime me krerë e kuadro të luftës 
në zonën Fan-Mirditë. Pas çlirimit, Markut iu 
besuan detyra me rëndësi, si: kryetar i Frontit për 
Lurën, anëtar i lokalitetit, drejtues i Partisë për 
Lurën dhe detyra të tjera në Komandën e vendit, 
në Lurë e Selishtë. Në kohën kur mori de juro e 
de fakto detyrën e oficerit të Sigurimit të Shtetit, 
Marka Ndreca do të jetë njeri më i besuar për të 
ndihmuar shumë lurjanë që kishin hyrë në rrugën 
qorre. Ai arriti t’i bindë dhe ata të largohen nga 

rruga e gabuar ku ishin futur. Marka Ndreca, 
duke qenë një kuadër i aftë, diti të punojë me të 
gjitha shtresat e popullit, me individë të gënjyer, 
që nuk kishin kryer krime dhe i ktheu në rrugën 
e mbarë, por u bëri thirrje edhe krerëve që ishin 
bashkuar me armiqtë dhe vepronin bashkë me 
bandat kundër pushtetit popullor. Rasti më 
tipik për Marka Ndrecën është puna e madhe 
e tij në Selishtë, në luftë kundër bandave, me 
radiolojën “LIQENI I VAJKANIT”, ku u kapën 
dhe u shpartalluan 10 banda deri në fund, me 
likuidimin e bandës famëkeqe të Hamit Matjanit. 
Marka Ndreca, me aftësitë e tij, ndihmoi një burrë 
fisnik në Selitë të Mirditës, Preng Gjok Dedën, që 
e largoi nga bandat, të cilit iu fal jeta dhe u kthye 
në familje me tre djemtë. Në misionin e ri dhe 
të fundit që Marka Ndrecës iu dha në fundvitin 
1953, duke hyrë viti 1954, nga Dega e Brendshme 
e Dibrës me Degën e PB të Mirditës, ai përfundoi 
tragjikisht në mbrëmjen e 1 janarit 1954, duke 
rënë në krye të detyrës, vetëm 500 m larg shtëpisë 
së tij. Kjo ishte një vrasje e pastër politike e 
tipit UDB, që ka lidhje për shkak të detyrës, 
për faktorë e motive politike dhe të aktivitetit 
të tij të gjithanshëm. Ceremonia mortore ishte 
madhështore. Mori pjesë gjithë Lura, burra të 
ardhur nga Reçi, Dardha e Selishta, erdhën të 
shumtë edhe nga Mirdita. Në ceremoninë e 
përmortshme qënrim burrëror mbajti edhe nëna 
e tij Dila Marka Ndreca. Ajo ishte një grua e 
veçantë, me kontribute të jashtëzakonshme gjatë 
Luftës, përkrah Marka Ndrecës. Këtë e tregoi me 

pritjen e përcjelljen e partizanëve, në aksionet 
lokale e kombëtare për zhvillimin e Lurës. Ajo 
u zgjodh kryetare e organizatës së gruas në 
Lurë dhe e drejtoi me përkushtim e aftësi deri 
në fund. Ishte shembull në aksione për luftën 
kundër analfabetizmit, pjesëmarrjes së vajzave e 
të grave në luftë kundër zakoneve prapanike dhe 
afirmimin e së resë, modeli i gruas në familje e 
shoqëri. Kjo familje do të mbetet gjithmonë një 
trashëgimi e vyer për Lurën dhe lurjanët.”

Lura, me bukuri përrallore, liqene, që 
krahasohen me Zvicrën e vendet nordike

Profili i Mark Ndrec Vladit, si dhe i nënës së 
tij Dila Marka Ndreca, plotësohen më së miri në 
këtë monografi edhe nga opinion/vlerësimet e 
shkruara për të nga: Tefta Cami, ish-Ministre e 
Arsimit dhe Kulturës; prof. dr. Petrit Bara; Ahmet 
Kaçorri; Ilir Balili; Nezir Buci; Haziz Ndregjoni; 
Ramazan Vladi; Ded Llesh Doçi; Fadil Asllani; 
Han Sul Kaci; Lazam Istref Kaci; Ismail Staf Hoti; 
Qazim Prrejsi; Fatos Daci; Xhaferr Han Mena; 
Osman Vladi; Zef Vladi; Demir Osman Vladi; 
Aqif Ademi; Ali Ibrahim Mena; Halit Karasani; 
Pjetër Lleshi; Elta Lenin Vladi, Mevlud Buci 
dhe Nikoll Vladi. Këto opinion/vlerësime kanë 
si emërues të përbashkët atë që shkruan autori 
Preng Vorfi si dedikim: “Të shkruash për Lurën 
është sa e vështirë, por edhe kënaqësi, se ke të 
bësh me një trevë me histori të lavdishme në të 
gjitha periudhat e historisë, nga Mesjeta, Koha e 

Artë e Skënderbeut, luftërat, nga dyndjet sllave e 
deri në Luftën e Parë e të Dytë Botërore, Lufta e 
lavdishme Nacionalçlirimtare e deri me çlirimin 
e plotë të vendit. Ke të bësh me një zonë fiziko-
gjeografike të rrallë, me bukuri përrallore, liqene, 
që krahasohen me Zvicrën e vendet nordike. 
Lurjanët janë një popull kreshnik. Në të gjithë 
rrjedhat e historisë kanë qëndruar kryelartë, si 
krahina e Kanunit, e unitetit të besimeve fetare 
dhe e Karareve. Lura është vendi që ka shkruar 
faqe të lavdishme të historisë dhe ka nxjerrë 
heronj, si: Gjok Doçi, burra shteti, si Dom Nikoll 
Kaçorri, nënkryetar i parë i Qeverisë së Vlorës, 
1912, e dëshmorë në luftën për ruajtjen e trojeve 
shqiptare e deri te Marka Ndrec Vladi, që u flijua 
në krye të detyrës”

BULQIZA NË 75 VITE, MINIERË DHE 
QYTET

Shtatëdhjetë e pesë vjet më parë, në “Ahishtën 
e madhe” të Malit të Duriçit, shpërthimi i parë i 
minave që thërrmonin shkëmbin e gurit me xixa 
sinjalizoi fillimin e punës për nxjerrjen e mineralit 
të çmuar të kromit në Bulqizë. 18 shkurti i 
vitit 1948 shënon kështu krijimin zyrtarisht të 
minierës më të madhe të kromit në vend. Pikërisht 
mbi luginën e Vajkalit, e cila në analet e historisë 
tonë kombëtare ka hyrë si një nga sheshbetejat 
kryesore kundër pushtuesve turq, të udhëhequra 
nga Heroi ynë Kombëtar, Gjergj Kastriot 
Skënderbeu, miniera e sapokrijuar do ta bënte 
edhe më të njohur këtë luginë ku do të hidhte shtat 
qyteti minator në prehër të maleve, nga thellësia 
e të cilave do të nxirreshin mbi 15 milionë tonë 
krom. (Në vitin e parë të punës në minierën e 

Bulqizës u prodhuan 10482 tonë mineral kromi). 
Është kjo sasi tepër e konsiderueshme e mineralit 
të çmuar, që jo vetëm ka mbajtur peshën kryesore 
të ekonomisë tonë kombëtare, sidomos në katër 
dekada të sistemit monist, por edhe minerali me 
të cilin Shqipëria ka “pushtuar” tregjet e botës…

PAK HISTORI…

Gati një shekull më parë, burri i mençur i 
Vajkalit, Baba Fejza, do t’i porosiste bashkëfshatarët 
e tij që ta ruajnë të mos ua grabisin gurin e zi me 
xixa që është më i rëndë se të tjerët dhe që do të 
vlerësohet shumë vjet më vonë… Dhe profecia 
e tij doli. Megjithëse kromi hyri në përdorim 
industrial relativisht vonë interesimi për të është i 
hershëm. Vendasit thonë që Italia me Serbinë janë 
konfliktuar ashpër për vendosjen e kufirit, të cilin 
Serbia e kërkonte në Qafë të Buallit kurse Italia 
e kërkonte në Fushë-Bulqizë. Pra, secili shtet 
kërkonte ta përfshinte në territorin e pushtuar 
prej tij. Kjo ka ndodhur në vitin 1918.

Në vitet e Luftës së Dytë Botërore, italianët 
filluan prodhimin e kromit sigurisht në sasi 
shumë të vogla, që i transportonin me mushka. 
Ndoshta kjo e bëri të detyrueshme ndërtimin e 
rrugës automobilistike nga Klosi në Bulqizë, e 
cila u lidh me rrugën automobilistike të Zerqanit, 
që ishte ndërtuar në vitin 1932. Në këtë kohë, 
italianët kishin instaluar një repart ushtarak në 
mbrojtje të minierës.

Në vitin 1943, çeta partizane e Dibrës e sulmoi 

me armë dhe i përzuri italianët dhe që nga ajo 
kohë punimet për nxjerrjen e kromit u pezulluan, 
për të rifilluar më 18 shkurt 1948 kur zyrtarisht u 
krijua miniera e Bulqizës.

Shtatëdhjetë e pesë vjet më parë, në lartësinë 
1000 m mbi nivelin e detit, ishin tetë punëtorë 
nga Rubiku dhe trembëdhjetë punëtorë nga 
zona e Bulqizës që i dhanë emrin minierës së 
kromit Bulqizë. Në kronikat e kohës, por edhe 
në librat studimorë e historikë të autorëve të 
njohur, si Hamza Gurra, Ymer Keta, Jorgo Kola 
e Bashkim Lami janë skalitur emrat e minatorëve 
e specialistëve të parë: Osman Losha, Tosum 
Spahiu, Myrteza Duriçi, Gjergj Prenga, Sulejman 
Ruta, Hamit Duriçi, Liman Zogu, Adem Hasa, 
Gjin Kola, Pal Deda, Riza Duriçi, Din Hoxha, 
Mexhit Voci, Hysni Duriçi, Mustafa Duriçi, 
Liman Kola, Baftjar Fida, Ferit Lala, Haxhi Xhari, 
Abdulla Mehmeti, Ramadan Voci, Isuf Sula, 
Isuf Hoxha, Mehmet Keta, Dhimitër Kalami, 
Hamit Beta, Mehmet Kola, Hasan Jashari, Beqir 
Xhemali, Nazmi Përkola, Bajram Xheka, Tahir 
Nasuf Spahiu, Faredin Shehu, Mendu Qatja, 
Kamberr Duriçi, Uke Murrja, Ndue Tusha, Ndue 
Murrja, Muharrem Stafa, Dodë Preng Gjeta, 
Llesh Luli e Pjetër Shurbi, si dhe i drejtorit të parë 
të Ndërmarrjes Miniera e Kromit Bulqizë, Jorgji 
Traja.

Janë pikërisht këta heronjtë e parë që do të 
shtronin trasenë nga ku do të ecnin qindra mijëra 
të tjerë, të cilët në 75 vite do të me prodhimin 
kryenin mbi 100 mijë km punime minerare.

EKONOMIA KOMBËTARE

Shqipëria, megjithëse ka një sipërfaqe të 
vogël, është një nga vendet më të pasura me 
vendburime dhe shfaqje të kromit. Rezervat 
e kromit në Shqipëri për 285 vendburimet e 
vlerësuara, përllogariten në 37 milionë ton. 
Masivi i Bulqizës me një shtrirje prej 374 km2 , 
në raport me gjithë masivet e tjerë ka rezultuar 
masivi me përqendrime më të mëdha të trupave 
minerare në shfrytëzim.

Sasia e përgjithshme e mineralit të prodhuar 
në 75 vite i ka kapërcyer 15 milionë ton. Duke 
konsideruar vlerën e mineralit të kromit, me 
një çmim mesatar në vite prej 200 dollarë toni, 
rezulton që kjo minierë t’i ketë dhënë ekonomisë 
kombëtare ta ardhura në një vlerë prej rreth 3 000 
000 000 (3 miliardë) dollarë.

Për 45 vite që nga ajo datë historike e 18 
shkurtit 1948. Bulqiza mbajti në kurriz një pjesë 
të madhe të buxhetit të shtetit. Por shumë pak 
u bë për vetë Bulqizën. Me moton “kromi çan 
bllokadën”, pothuajse nomenklatura e kuqe e 
vuri Bulqizën në epiqendrën e platformës së saj 
për shfrytëzimin barbar të kësaj pasurie të çmuar 
nëntokësore. Më e dukshme kjo strategji në vitet 
1980-1990 kur vetëm në zonën veriore janë hapur 
8 puse vertikalë dhe 8 dishenteri. Përveç këtyre 
janë hapur 4 puse ndihmës si A’2 i papërfunduar, 
9/5;8/5;10/12;11/14, i cili përdoret për rrugëdalje. 
Gjithsesi, ai që është vonuar shumë është thellimi 
i pusit Nr. 7 sipas projektit. Në zonën D janë 

hapur 3 puse që lidhin punimet nga traverbanku 
C (1440) deri në Galerinë 1050. Konkretisht: 
Pusi Nr. 4 që lidh Galerinë A, Galerinë 16(1160) 
dhe Galerinë 1050; Pusi Nr. 5 që lidh Galerinë 
C(1440); Galerinë 12(1360); Galerinë B(1280) 
dhe Galerinë A(1200). Është edhe Pusi Nr.5A 
që lidh Galerinë 1280(B) me Galerinë 1200(A). 
Veç këtyre janë hapur shumë fornele ndihmëse 
që kanë shërbyer për transport minerali dhe për 
rrugë dalje e ajrim.

Në vitet 1983 deri 1990, prodhimi i kromit 
shqiptar zinte vendin e tretë në botë mbas 
Afrikës së Jugut dhe ish–Bashkimit Sovjetik, me 
një prodhim vjetor prej 650 mijë tonë deri në 
1.1 milionë tonë. Miniera ishte burimi kryesor 
i të ardhurave të qytetit të Bulqizës dhe gjithë 
fshatrave të Dibrës, ku në çdo vit punonin më 
shumë se 5000 punonjës, duke marrë parasysh 
këtu edhe lëvizjet e ndryshme.

Miniera e kromit “Todo Manço” në Bulqizë, 
që përfshin minierën e Bulqizës dhe një seri 
vendburimesh të tjerë, si Tërnovë, Selishtë, 
Livadhi i Dashit, Pylli Zi, Qafë Lame, Qaf Bualli, 
etj., për gjithë këto 75 vite, ende sot mban peshën 
kryesore të industrisë së kromit në Shqipëri.

KA MINIERË, KA QYTET. S’KA MINIERË, 
S’KA QYTET!

Miniera dhe qyteti janë lidhur në mënyrë të 
pazgjidhshme: Ka minierë, ka qytet. S’ka minierë, 
s’ka qytet. Këtë apostulat, të bazuar mbi historinë 
e qyteteve minerare në botë e ka zbërthyer më 
së miri Hamza Gurra, një nga inxhinierët dhe 
drejtuesit e njohur të minierës së kromit dhe të 
Bashkisë Bulqizë. Sipas tij, Bulqiza e barakave me 
dërrasa e viteve ‘49-‘50 u rrit gradualisht bashkë 
me minierën e saj. Në vitet ‘50-‘60 u ndërtuan 
disa ndërtesa njëkatëshe.

Pas vitit 1960 filloi ndërtimi i ndërtesave 
dykatëshe dhe vetëm pas vitit 1975 nisën të 
ndërtohen godina banimi tre e deri pesëkatëshe. 
Shumë njerëz këtë e lidhin me nënvleftësimin 
që i bënte shteti këtij qyteti dhe ish-inxhinieri e 
drejtuesi Gurra nuk merr përsipër të vërtetojë 
të kundërtën, por një gjë është e qartë: Në 
vitet e para perspektiva e Bulqizës ishte krejt 
e pasigurt, kërkimzbulimi i këtij vendburimi 
është bërë krahas shfrytëzimit dhe kërkimi nuk 
ka përfunduar edhe sot as në thellësi dhe as nga 
krahët. Prandaj dhe qyteti u rrit me zor krahas 
rritjes së zbulimit të rezervave. Qyteti i Bulqizës 
me rreth 2000 banorë deri në vitin 1955 u rrit 
deri në 18000 banorë në vitet 1995-2000. Krahas 
rritjes së qytetit u formuan edhe ndërmarrjet e 

institucionet e qytetit. Në vitet e para qyteti nuk 
kishte ndërmarrje komunale, kështu që të gjitha 
punët komunale i bënte ndërtimi i minierës ose 
bëheshin me punë vullnetare.

Në vitet 1985-‘87 u ndërtua lagjja e re e 
quajtur “Qyteti i ri”, ku u strehuan rreth 1000 
familje. Pas viteve ’90, kur filloi pluralizmi, qyteti 
u përshtat shumë shpejt me mënyrën kapitaliste 
të jetesës. Me ndarjen e Bulqizës rreth më vete 
(deri atëherë në juridiksionin e rrethit Dibër) 
dhe aktualisht si një nga 61 bashkitë e vendit, u 
strukturua mjaft shpejt administrata lokale dhe 
jo vetëm që nuk pati probleme por përkundrazi 
jetesa u përmirësua mjaft. Në mënyrë të veçantë e 
përmirësoi jetesën tregu privat.

Megjithatë, aktualisht qyteti i Bulqizës 
vuan plagën e papunësisë dhe të mungesës së 
infrastrukturës bashkëkohore.

BULQIZA QYTET-BURG

Nëse më 1954 në Bulqizë u ngrit burgu i të 
dënuarve ordinerë, fillimisht me 600 të dënuar, ky 
kamp funksionoi për rreth 30 vjet dhe përfshinte 
zonat nga dishenteria e galerisë 41 e deri ndër 
zonën “D”. Katërmbëdhjetë vjet më vonë, më 
1968, Bulqizës do t’i shtohej edhe burgu tek vendi 
ku do të ndërtohej fabrika e pasurimit të kromit. 
Të burgosurit ndërtuan të gjitha objektet sipas 
projektit deri sa filloi montimi i makinerive. Saga 
e të dënuarve vazhdon edhe më tej kur në vitin 
1976 Kampi i burgut mori edhe zonën “D”. Madje, 

pas vitit 1976 kampi ka pasur maksimumin e të 
dënuarve.

Një tjetër burg u ngrit më 1985 me të 
burgosurit që do të ndërtonin Qytetin e Ri në 
Bulqizë. Një nga mësuesit e shquar të Bulqizës, 
z. Bashkim Lami, që ka drejtuar me kompetencë 
e përkushtim institucione kryesore në Bulqizën 
e pas ‘90-tës, në shënimet e tij shkruan se 
“Ndërtimet vazhduan me ritme të shpejta dhe 
në vitin 1988 u strehuan banorët e parë në këtë 
lagje”. Madje sipas tij, “burgu u përdor edhe 
në objekte të tjera të rëndësishme të zonës së 
kromeve. Miniera e Batrës dhe e Tërnovës kanë 
pasur kampe të dënuarish, po kështu ndërtimi i 
fabrikës së pasurimit dhe ndërtimi i lagjes “Qyteti 
i ri” është bërë me kampe të dënuarish që janë 
përdorur vetëm në ndërtimin e këtyre objekteve. 
Në 28 vite, kontributi i të burgosurve ka qenë 
shumë i rëndësishëm”.

DISA NGA DREJTORITË E SHËRBIMET 
NDIHMËSE

Një minierë është pa perspektivë nëse nuk i 
paraprihet me zbulimin e rezervave minerare. 
Këtë mision historik këtu do ta kryente më 
së miri Ndërmarrja Gjeologjike e Bulqizës, e 
krijuar që në vitin 1957, duke kryer punime për 
zbulimet gjeologjike për gjetjen e vendburimeve 
të mineraleve të dobishme dhe punime shkencore 
në fushën e gjeologjisë.

Nga studimi tejet shkencor, por edhe 

skrupuloz i z. Bashkim Lami (BULQIZA NDËR 
VITE NË 75 VJET, 1948-2018) mësojmë se 
drejtori i parë i Ndërmarrjes Gjeologjike të 
Bulqizës ishte Ferit Alla, i cili siguroi mbështetjen 
e fortë të personelit inxhiniero-teknik që e quante 
themelin e sukseseve që synonte gjeologjia.

Deri në vitet 1990 funksionoi ndërmarrja 
e furnizimit të punëtorëve që administronte 
tregtinë, mensat e punëtorëve dhe fjetoret e 
punëtorëve beqarë. Duhet thënë drejt: bëheshin 
përpjekje por shërbimi ishte shumë i dobët. Në 
fillim të viteve ‘90, në mbështetje të minierës 
u krijua edhe parku automobilistik i Bulqizës, 
që kryesisht ishte në shërbim të transportit të 
punëtorëve të minierës, por edhe të transportit të 
kromit transit brenda minierës e për në fabrikën 
e pasurimit dhe të transportit të mineralit për në 
Durrës.

INFRASTRUKTURA SOCIALKULTURORE

Ndër vite u ngrit gradualisht edhe 
infrastruktura socialkulturore. Më 1954 u ndërtua 
në qytet kinemaja me një skenë të vogël dhe me 
200 vende, u montuan dy aparate projeksioni për 
të shfaqur filmat, një sallë lojërash bilardo e një 
bibliotekë.

Tre vjet më vonë (1957) u ndërtua në qytet 
shkollë e re me 7 klasa, ku u hap shkolla 7-vjeçare 
e ditës ku vijonin mësimin, fëmijët e Vajkalit e 
të qytetit të Bulqizës dhe pas 8 vitesh, më 1965 
u ndërtua në Bulqizë shkollë e re me 10 dhoma 

mësimi, poshtë rrugës së qytetit që plotësonte 
nevojat për vijueshmërinë e mësimit pasi klasat u 
bënë me nga dy paralele. U ngritën nga mësuesit 
dhe nxënësit disa terrene sportive, volejbolli, 
basketbolli e gjimnastike, të cilat shfrytëzoheshin 
edhe nga rinia e qytetit të Bulqizës. Në shtator 
1967 u hap shkolla e mesme e përgjithshme pa 
shkëputje nga puna dhe më 1975 edhe shkolla e 
mesme profesionale e ditës me degën për teknikë 
miniere, që më pas u shtuan degët, gjeologji e 
shpim pusesh.

Më 1975 u vu në funksionim kinoklubi i 
ri me dy kate, që u financua nga ndërmarrja 
e minierës me sallë kinemaje dhe koncertesh 
me 350 vende, me bibliotekë e sallë leximi, bar-
kafe dhe dhoma e anekse të tjera pune, duke u 
krijuar kështu mundësia që në këto ambiente të 
gjallëroheshin aktivitetet kulturore e artistike, 
sesionet shkencore, recensionet, bisedat etj.

Në vitin 1989 u ndërtua shkolla 8-vjeçare me 
4 kate në “Lagjen e Re”, me 24 klasa, 4 kabinete e 
palestër sportive.

FRAGMENTARIZIMI I MINIERËS NË 
KOMPANI KONCESIONARE

Bulqiza është një trevë, e cila shtrihet në 
pjesën verilindore të vendit dhe përfshihet në 
Qarkun e Dibrës. Jeta në këtë zonë zhvillohet 
në dy dimensione. Në të vërtetë janë dy Bulqiza, 
Bulqiza që shtrihet gjeografikisht dhe Bulqiza e 
nëntokës..

Miniera e dikurshme e centralizuar 
është fragmentarizuar në qindra kompani 
koncesionare. Sipas Ministrisë së Energjetikës, 
deri në fund të 2015 kanë qenë aktive gjithsej 264 
leje minerare shfrytëzimi për mineral kromi, nga 
të cilat tri leje janë koncesionare. Këto leje janë 
të shpërndara në 12 rrethe të vendit dhe në dy 
brezat e shkëmbinjve ultrabazikë. Numri më i 
madh i lejeve të shfrytëzimit, mbi 150, ndodhet 
në bashkinë e Bulqizës.

Në vitin 2000 u firmos nga qeveria dhënia me 
koncesion e puseve të thellësisë të Bulqizës dhe të 
Fabrikës së Pasurimit të Kromit në Bulqizë dhe 
në Klos si dhe Uzinat e Ferrokromit në Burrel e 
Elbasan, për 30 vjet . Pas nëntë vitesh, në korrik 
të vitit 2009, “DARFO” i shet 100 % të kuotave 
të kapitalit themeltar të shoqërisë koncesionare 
“DARFO ALBANIA”, shoqërisë “ACR Holding” 
dhe pas kësaj, emri i shoqërisë ndryshohet në 
“Albanian Chrome” me të njëjtin NIPT.

Më 17 janar 2013, “Balfin Group”, me Samir 
Mane si drejtues, i bleu aksionet e kompanisë 
“Albanian Chrome” (ACR), shoqërisë “DCM 
DECO-metal GmbH-DCM Beteilinungs GmbH. 
(BIRN). Por ndërsa premtoi një investim prej 
55 milionë Euro për Pusin deri në vitin 2021, 
pikërisht në dhjetor të këtij viti Minierat në 
pronësinë e “Balfin Group”, në Bulqizë i kalojnë në 
zotërim shoqërisë turke “Yildirim International 
Mining Investments B.V.”

Shtatëdhjetë e pesë vjet pas krijimit, miniera 
e kromit Bulqizë nuk është më një ndërmarrje 

gjigande, por një sistem i tërë shfrytëzimi që 
ndahet në më shumë se 150 ndërmarrje private, 
gjeneruese të punësimit për shumicën e familjeve 
të zonës. Për këtë arsye ajo ka një rëndësi 
strategjike dhe duhet sjellë në vëmendje të 
qeverisë dhe të opinionit publik, pasi përbën një 
kantier të rëndësishëm të ekonomisë shqiptare.

Kjo, edhe për faktin se reformat e derisotme 
kanë qenë të dhimbshme pasi privatizimet 
lanë të pa punë pjesëtarë të shumë familjeve që 
akoma bëjnë një jetë të vështirë. Me gjithë punët 
që janë bërë në këto vite pasi në disa aspekte 
jeta ka ndryshuar dhe është drejt përmirësimit, 
evidentohen plot probleme që kërkojnë zgjidhje. 
Problemet sociale janë prezent në komunitet 
për arsye të organizimit jo transparent dhe për 
financime që nuk e plotësojnë minimumin jetik 
për shumë familje. Gjendja e rëndë ekonomike i 
shtyn të rinjtë të zgjedhin emigrimin si zgjidhje 
pasi nuk gjejnë punë. Shfrytëzimi i minierës sot 
është në një kaos organizimi dhe të moszbatimit 
të ligjit, me shumë humbje jetësh njerëzore dhe 
organizim ku nuk sigurohet zbatimi rregullave të 
sigurimit teknik. Gjithashtu në minierat e Bulqizës 
e të Martaneshit kërkohet të futen rregulla ligjore 
që të përfitojë më shumë i gjithë komuniteti dhe 
jo vetëm një grup njerëzish që pasurohen duke 
shkelur të drejtat e punëtorëve.

BULQIZË – FABRIKA E PASURIMIT,
GJENERATORE KRYESORE E 

PRODHIMIT TË KROMIT

Miniera e Bulqizës me rezervat e saj unikale 
e ka bërë të njohur Shqipërinë në vite si vendi i 
tretë në prodhimin nominal të kromit dhe vendi 
i parë në botë për prodhimin e kromit për frymë 
popullsie.

Industria e mineralit të kromit me fillesat e saj 
prej viteve 40-të, mori rolin si një nga degët bazë të 
ekonomisë shqiptare me zhvillimin e veprimtarisë 
minerare në Bulqizë që nga 18 shkurti 1948 që 
njihet si datë e krijimit të minierës.

Dhe nëse sasia e përgjithshme e mineralit të 
prodhuar në 75 vite i ka kapërcyer 15 milionë ton, 
këtu një rol dominant ka patur dhe ka Fabrika e 
pasurimit si gjeneruese kryesore e prodhimit.

NË FABRIKËN E PASURIMIT TË KROMIT U 
INVESTUAN 5.2 MILIONË USD

Ajo u krijua në vitet 1968-1971, për t’u 
konsoliduar pas vitit 1975 kur prodhimi i 
koncentratit u rrit në mbi 8000 ton/muaj.Minerali 
i varfër i galerive perëndimore të minierës së 
Bulqizës, Almarinës, minierës së Batrës, Krastës, 
Klosit dhe të Qaf-Lamës dërgohej në fabrikë.
Kështu fabrika merrte lëndë të parë mineral të 
varfër rreth 850 ton/ditë dhe prodhonte rreth 
350 ton koncentrat në ditë.Minerali i varfër 
merrej zakonisht me përmbajtje mbi 27% dhe 
koncentrati dilte me mbi 48%. Fabrika është 
provuar me sukses në pasurimin e mbetjeve 
teknologjike të fabrikës së ferrokromit të Burrelit 
dhe në riciklimin e mbetjeve teknologjike të 
dambës që kanë mbi 12% Cr 0. Fabrika vijoi 
me këtë ritëm prodhimi deri në vitin 1992, kur 
pothuajse aktiviteti i saj u mbyll për shkak të 
ndërrimit të sistemit, rënies së konjukturës së 
kromit në tregun botëror, si dhe mbylljes së 
akivitetit të Pasurimit në Bulqizë. Administratori 
i saj Ing.Bukurosh Koçi shpreh bindjen se edhe 
kjo fabrikë do të kishte pësuar fatin e Fabrikave 
të Pasurimit të Kromit në Krastë–Martanesh, 
Kalimash–Kukës, apo Fabrikave të pasurimit të 
hekurit në Pogradec, Fabrikave të Pasurimit të 
Bakrit në Kurbnesh, Reps, Rrëshen, Fabrikës së 

pasurimit të Qymyrit në Valias, Uzinave të Bakrit 
në Rubik, Superfosfatit në Laç etj, sikur ajo të mos 
kishte rifilluar aktivitetin në vitin 1996.

“Në vitin 1996 kam rifilluar në Fabrikën e 
Pasurimit të Kromit si Inxhinier, ku tashmë kishin 
mbetur vetëm muret e dëmtuara dhe emri i vjeter 
i fabrikës, pasi gjendja teknike e teknologjike ishte 
shumë e rëndë, e shkatërruar totalisht, ku  fabrika 
kishte marrë pamjen e një gërmadhe. Rifillimi i 
punës u pa si një shpresë e madhe për një grup 
punonjësish për të fituar bukën e gojës dhe për të 
mbajtur afërsisht 150 familje, e për të shkolluar 
fëmijët e tyre”, bën të ditur Ing.Bukurosh Koçi.

Fabrika e pasurimit në Bulqizë, pas kolapsit 
të industrisë minerare të viteve 1991 arriti të 
mbijetonte dhe disa vite më pas. Si shumica e 
objekteve minerare të shfytëzimit dhe përpunimit 
kaloi në konservim. Përgjatë këtyre viteve që prej 
vitit 1985, Bukurosh Koçi ka qenë pjesë e saj si 

inxhinier dhe drejtues. Kjo fabrikë rifilloi punë 
kur ai si sipërmarrës pas vitit 2001, si shoqëri 
nënkontraktore e konçesionit të Bulqizës mori 
përsipër rikonstruksionin dhe rivënien në punë 
të saj, fillimisht me kapacitete të reduktuara 
dhe më vonë në kapacitet të plotë. Puna dhe 
shfrytëzimi i fitimeve të krijuara prej saj ndër vite 
garantuan investimin pranë kësaj fabrike në vlerë 
prej pothuaj 5.2 milion USD. Ky investim bëri që 
aktualisht fabrika të ketë një kapacitet përpunues 
prej 260 mijë ton në vit, dhe një prodhim vjetor 
rreth 18 mijë ton në vit koncentrat kromi me 
një përmbajtje 39-40 % Cr2O3.  Me këtë fabrikë 
e kanë lidhur jetën e tyre rreth 100 familje nga 
qyteti i Bulqizës duke qenë punëdhënësi për 100 
persona aktualisht.

KONKURUESE, DINJITOZE NË TREGUN
E KONCENTRATIT TË KROMIT NË 

EUROPË

“Puna në këtë fabrikë që filloi në vitin 2011 
na dha eksperiencën për një sipërmarrje tjetër në 
Kosovë me fabrikën e pasurimit të kromit në Devë, 
Gjakovë-Kosovë, me një kapacitet përpunimi 120 
mijë ton dhe një vlerë investimi mbi 1.8 milion 
USD.Më pas, në vitin 2017 u realizua një investim 
i ri në Kalimash për ndërtimin e një fabrike të 
re pasurimi kromi, me një skemë teknologjike 
të avancuar si në aspektin e teknologjisë së 
aplikuar por dhe të pajisjeve të përdorura për 
një kapacitet përpunues 100 mijë ton në vit me 

një vlerë investimi që i kalon 2.5  milion USD.
Me të tre këto objekte përpunues, shoqëria jonë 
aktualisht është prodhuesi kryesor i produkteve 
të përpunuara të kromit (koncentrat kromi të 
cilësive të ndryshme), me një treg në Europë dhe 
global (Francë, Bullgari, Itali, Hollandë, Kinë),-
bën të ditur administratori Koçi.Në shtator 2001 
ai mori kontratën nga kompania “Darfo Italia 
Spa” si nënkontraktor, ku sipas kontratës duhej 
të bëhej studimi dhe projekti i vënies në punë të 
fabrikës . Ndërkohë duheshin kryer investime në 
përputhje me marrëveshjen koncesionare tip R O 
T, gjetjen e tregut si dhe porositjen e makinerive  
e paisjeve, pjesëve teknologjike etj.

U bënë studime dhe projekte si dhe u porositën 
makineri e pajisje teknologjike që kapin vlerën e 
afro 5 milionë  dollarëve. Gjatë 15 viteve të para 
u futën në pasurim stogjet e varfëra mineralesh, 
si dhe u hapën me dhjetra miniera të reja e të 
vjetra për prodhimin e mineralit të kromit, për 
t’u pasuruar më tej në fabrikë.U përpunuan e 
vazhdojnë të ripërpunohen mbi 2.5 milion ton 
sterile dambe duke prodhuar koncentrat kromi 
për eksport.

Sot në këtë shoqëri që po mbush afro 23 vjet, 
punojnë rreth 100  punonjës të profesioneve 
teknologe, mekanikë, elektrike,  manovratorë e 
shoferë.

Kjo shoqëri aktualisht ka në shfrytëzim 6 
leje minerare, si dhe një personel të kënaqshëm 
inxhiniero–teknik e ekonomistë. Nga puna këto 
23 vite kanë dalë në pension dhe disa punonjës, 

të cilët, po të mos ishte vënë në punë kjo Fabrikë 
nuk do dilnin në pension të plotë.

FABRIKA KA NJË KAPACITET MAKSIMAL 
PËRPUNIMI DERI 240 MIJË TONË NË VIT

Ing.Bukurosh Koçi, të cilit në vitin 1980 i 
refuzohej e drejta e studimeve të larta për “njolla 
në biografi” sot është ndër sipërmarrësit më të 
suksesshëm. Autori i disa studimeve të kryera 
për pasurimin dhe parapasurimin e mineraleve 
të kromit në zonën e Bulqizës, Batrës, Krastës, 
Tërrnovës, Kukësit, Tropojës, Hasit etj, si dhe 
bashkpunëtor në kryerjen e disa studimeve nga 
Instituti i Studimeve të Teknologjisë së Mineraleve, 
Tiranë; po ashtu autor dhe bashkautor i ndërtimit 
të disa Fabrikave e impianteve për pasurimin 
e mineralit të kromeve të varfëra, si dhe i disa 
rikonstruksione Fabrikash Pasurimi, ka ngritur e 
konsoliduar një Shoqëri nga e cila janë përpunuar 
dhe vazhdojnë të ripërpunohen mbi 2.5 milion 
ton sterile dambe, duke prodhuar koncentrat 
kromi për eksport. Ai shprehet për përfshirjen 
më të gjerë të shoqërisë, jo vetëm në përpunim 
por dhe prodhim të lëndës së parë, qoftë dhe 
për kromite të varfëra, duke vërejtur se sasia e 
sterileve që mund të riciklohet po shkon drejt 
përfundimit, ndaj orientimit të ri të shoqërisë dhe 
drejt objekteve të reja të shfrytëzimit të kromit apo 
dhe kërkim-zbulimit të trupave të rinj minerare.

Këtë jubile të 75-vjetorit të krijimit të 
Minierës së Bulqizës, me të cilën ka lidhur jetën 

dhe aktivitetin  e tij Bukurosh Koçi e konsideron 
një ngjarje të veçantë që realisht prek jo vetem atë, 
por prek  ndjenjat e shumë njerëzve që jetën e tyre 
dhe të familjeve e lidhën me këtë minierë.

Miniera e kromit “Todo Manço” në Bulqizë, 
që përfshin minierën e Bulqizës dhe një seri 
vendburimesh të tjerë, si Tërrnovë, Selishtë, 
Livadhi i Dashit, Pylli Zi, Qafë Lame, Qaf Bualli, 
etj, për gjithë këto 75 vite, ende sot mban peshën 
kryesore të industrisë së kromit në Shqiperi, duke 
prodhuar përgjatë këtyre viteve mbi 12 milion 
ton xeheror kromi. Fillesat e saj dhe aktiviteti 
i realizuar ndër vite janë kontribut i mijëra 
punonjësve, punëtorë, teknikë  e inxhinierë, të 
cilët e lidhën pjesërisht ose përjetësisht jetën e 
tyre me këtë minierë.

Aktualisht Fabrika ka një kapacitet maksimal 
përpunimi deri në 240.000 ton në vit. Në vitet e 
fundit ka shërbyer gjithashtu, si objekt riciklues 
i sterileve të mëparshme të cilat janë përdorur 
si lëndë e parë sekondare për këtë fabrikë. 
Pranë kësaj fabrike kanë dhënë kontribut mbi 
1200 punonjës, dhjetra inxhinierë teknologë, 
kimistë, mekanikë, elektrik, ndërtimi, etj, 
pjesë e ndërmarrjes minerare Bulqizë, por dhe 
të Institutit të Teknollogjisë së Nxjerrjes dhe 
Përpunimit të Mineraleve (ISPTM). Shqipëria 
megjithëse ka një sipërfaqe të vogël, është një nga 
vendet më të pasura me vendburime dhe shfaqje 
të kromit. Rezervat e kromit në Shqipëri për 285 
vendburimet e vlerësuara, përllogariten në 37 
milion ton. Masivi i Bulqizës me një shtrirje prej 

374 km2, në raport me gjithë masivet e tjerë ka 
rezultuar masivi me përqëndrime më të mëdha 
të trupave minerare në shfrytëzim. Duke qenë 
pjesë e kësaj historie për pothuaj 40 vite tashmë, 
si inxhinier, drejtues e sipërmarrës pranë Fabrikës 
së Pasurimit, ai pohon se i krijon efekt të veçantë 
duke e kthyer pas në vite në kujtime me fillesat e 
kësaj fabrike, si dhe të gjithë miqtë e shokët e tij 
ndër vite që kontribuan pranë kësaj fabrike.

TRI RRUGË NË TIRANË ME EMRAT
E PERSONALITETEVE TË OBVL

E krijuar para 29 vitesh me nismën e një 
grupi pre 64 personalitetesh, gjeneralësh dhe 
luftëtarësh, figura politike të respektuara, por 
fatkeqësisht të dënuar nga regjimi komunist, 
Organizata e Bashkuar e Veteranëve të Luftës së 
Popullit Shqiptar (OBVL) do të bëhej promotore 
e mbrojtjes së vlerave tona kombëtare. Rënia e 
Murit të Berlinit në nëntor 1989 dhe ndryshimet 
demokratike në Evropën Lindore u reflektuan 
edhe në Shqipëri me përmbysjen e diktaturës 
komuniste, duke sjellë ndryshimin e sistemit 
shoqëror dhe kalimin në demokracinë e bazuar 
në pluralizmin partiak dhe sigurimin e lirisë së 
njeriut.

Por, drejtuesit e shtetit të ri mbetën politikanët 
me prejardhje nga diktatura komuniste, më e egra 
në Evropën Lindore dhe rrjedhimisht qeverisja 

e re nuk mund të ishte plotësisht demokratike. 
Në këto kushte veteranët e luftës që nuk kishin 
marrë pjesë në krimet e PPSH dhe Enver Hoxhës, 
u mblodhën para 29 viteve (korrik 1994) dhe 
krijuan Organizatën e Bashkuar të Veteranëve të 
Luftës (OBVL), që kishte për qëllim të mbështeste 
proceset demokratike dhe shtetin ligjor dhe t’i 
bashkonte veteranët e Luftës Antifashiste Nacional 
Çlirimtare të popullit shqiptar në një organizatë 
të vetme, për të ruajtur më mirë traditat e luftës 
dhe të drejtat e tyre.

Kësisoj, e krijuar para 29 vitesh me nismën 
e një grupi pre 64 personalitetesh, gjeneralësh 
dhe luftëtarësh, figura politike të respektuara, 
por fatkeqësisht të dënuar nga regjimi komunist, 
Organizata e Bashkuar e Veteranëve të Luftës së 
Popullit Shqiptar (OBVL) do të bëhej promotore e 
mbrojtjes së vlerave tona kombëtare. Në këtë grup 
bënin pjesë figura politike të respektuara që kishin 
qenë drejtues të reparteve partizane e ministra, 
siç ishin: Dr. Ymer Dishnica, gjeneral Rrahman 
Parllaku, Kiço Ngjela, Manol Konomi, Fadil 
Paçrami, Maqo Çomo, Sadik Bekteshi (gjeneral 
lejtnant-Hero i Popullit), Muhamet Prodani 
(gjeneral lejtnant–Hero i Popullit), gjeneral-
majorët: Nexhip Vinçani, Skënder Malindi, Edip 
Ohri dhe Ernest Jakova; luftëtaret e shquara, 
drejtuese në luftë e aktiviste të OBVL: Selfixhe 
Broja(Ciu), Zenepe Golemi (Ashiku), Liri 
Belishova, Vera Ngjela (Pojani) e disa të tjera, por 
fatkeqësisht të dënuara nga regjimi diktatorial i 
Enver Hoxhës.

Me një aktivitet intensiv në mbrojtjen dhe 
promovimin e këtyre vlerave, dr. Dishnica dhe 
gjeneral Parllaku arritën ta bëjnë OBVL-në 
anëtare të Federatave Evropiane dhe Botërore 
të Veteranëve. Me pjesëmarrjen në aktivitetet e 
këtyre Federatave, jo vetëm në Evropë, por edhe 
në Malajzi, në Johanesburg, Marok etj., OBVL-ja 
ka bërë të njohur kontributin e popullit shqiptar 
në Luftën e II Botërore dhe në luftërat për liri 
të popullit tonë në Kosovë, Maqedoni e deri 
dhe kontributin që jep sot në mbrojtje të paqes 
në kuadrin e NATO-s. Nisur nga ky aktivitet 
intensive dhe vlerat që mbron e promovon. Prof. 
dr. Anna Lalaj e vlerëson OBVL për orientim 
e drejtë, për veprimtarinë e gjallë të saj, për 
përshkrime të disa jetëve njerëzore, për vetëdijen 
dhe besimin e veteranëve dhe pasardhësve, 
anëtarë të organizatës, jo vetëm në luftë, por edhe 
në demokraci.

OBVL, ME KATËR PERSONALITETE
“NDERI I KOMBIT”

Pikërisht për rolin që ka luajtur, si mbrojtëse 
dhe promovuese e vlerave më të mira kombëtare 
shqiptare, Organizata e Bashkuar e Veteranëve 
të Luftërave për Liri e Pavarësi të Popullit 
Shqiptar (OBVL) është ndër organizatat më të 
vlerësuara nga institucionet shtetërore, me katër 
personalitete “Nderi i Kombit”. Me këtë titull të 
lartë të akorduar nga ish-presidentët Nishani e 
Meta janë vlerësuar dy kryetarët e parë të OBVL: 

Dr. Ymer Dishnica e gjeneral Rrahman Parllaku, 
si dhe gjeneralët Nexhip Vinçani e Veli Dedi.

Ndërkohë, me “Dekoratën e Artë të 
Shqiponjës” janë dekoruar ish-themeluesit dhe 
drejtuesit ndër vite të kësaj organizate: Ish-
nënkryetari dhe kryetari i saj, kolonel Myfit 
Guxholli, ish-sekretari i Përgjithshëm Edip Ohri 
dhe anëtarët e kryesisë: Liri Belishova e Hamit 
Keçi; ndërkohë që drejtuesit aktualë të OBVL: 
Sekretari i Përgjithshëm, akademik Halil Rama, 
nënkryetari Muharrem Gjoka dhe kryetari i 
Degës së OBVL Pukë, studiuesi dhe shkrimtari 
i mirënjohur Xhemal Meçi janë dekoruar 
me titullin “Mjeshtër i Madh”. Po ashtu, me 
propozimin e OBVL ju është akorduar “Dekorata 
e Artë e Shqiponjës” komandantit të Çetës së parë 
Partizane të Gollobordës, patriotit të madh me 
rrezatim mbarëkombëtar Ahmet Cami, si dhe 
ish-kuadrit të Brigadës së 18, Ismail Bara.

Gjerdanit të artë të vlerësimeve për 
personalitetet e OBVL-së iu shtua më së fundi 
edhe emërtimi i tri rrugëve të Tiranës me emrat 
e gjeneral Rrahman Parllakut, Liri Belishovës dhe 
Edip Ohrit. Kështu, në konsiderim të propozimit 
të Kryesisë së OBVL, Këshilli i Bashkisë Tiranë, 
me Vendimin nr. 55, datë 1.6.2020 ka vendosur 
që rruga te Tregu Agroushqimor (pranë shkollës 
jopublike “Sarina” të emërtohet Rruga “Edip Ohri”, 
ndërsa me vendimin nr. 137, datë 05.10.2020 ka 
vendosur që segmenti rrugor që bashkon rrugën 
“Ali Demi” me rrugën “Petro Nini Luarasi” të 
emërtohet rruga “Gjeneral Rrahman Parllaku”, si 

dhe rruga që nis nga rreth rrotullimi i “Astir”-it të 
emërtohet rruga “Liri Belishova”.

Kësisoj, përjetësohen tre personalitete 
të organizatës tonë, me kontribute madhore 
gjatë Luftës së Dytë Botërore, në krijimin dhe 
konsolidimin e Ushtrisë e të Shtetit Shqiptar si 
dhe për themelimin e drejtimin me përkushtim të 
rrallë të OBVL-së.

Gjeneral Rrahman Parllaku, Hero i Popullit 
dhe Nderi i Kombit, ka hyrë në histori si legjenda 
midis tri kohëve, i cili rrugëtimin 100-vjeçar, e 
ka përshkruar përmes fjalës e veprës së tij, duke 
mbetur një monument e pasuri kombëtare e 
paeksploruar plotësisht.

Kryebashkiaku i Tiranës, Erion Veliaj, e ka 
vlerësuar Parllakun si një nga figurat emblematike 
të Luftës Antifashiste Nacionalçlirimtare, që sfidoi 
edhe regjimin e diktaturës komuniste, si simbol i 
gjallë i kujtesës patriotike, qytetare dhe historike.

Dhe në të vërtetë, ai qe kthyer në simbol të 
gjallë të kujtesës patriotike, qytetare dhe historike. 
Shqiptarët ndihen krenarë me jetën dhe veprën e 
“Heroit të Popullit” dhe “Nderit të Kombit”, që 
bëri gjithçka në shërbim të atdheut e kombit. 
Prandaj, edhe vlerësimet dhe nderimet ndaj 
veprës së gjeneralit janë plotësisht të merituara. 
Me gjeneral Parllakun ndihemi krenarë të gjithë. 
Nga lufta dhe përkushtimi i tij atdhetar na 
vjen një model për t’u ndjekur. Nga ëndrra e tij 
dhe e brezit të tij për një shoqëri të njerëzve të 
barabartë, që e kërkoi atë nëpërmjet komunizmit 
si ideologji, vjen edhe zhgënjimi i madh prej kësaj 

utopie që u përpoq të imponohej nëpërmjet luftës 
së klasave. Nga një çerek shekulli i dënimit të tij, 
nga plumbi dhe vdekjet në qelitë e burgut, mund 
të njohim një nga pamjet më makabre të dhunës 
së diktaturës.

Nga veprimtaria si veteran në këtë çerek 
shekulli të demokracisë bashkë me të tjerë ish-të 
dënuar politik si L. Belishova, E. Ohri, H. Ramohito 
etj., mund të mësojmë se kurrë nuk është vonë për 
njeriun që të bëhet mbështetës aktiv i proceseve 
demokratizuese të shoqërisë. Gjeneral Parllaku 
ishte dhe mbetet burim frymëzimi për brezat. Ai 
me përkushtim të rrallë e drejtoi organizatën tonë 
mbarëkombëtare për dy dekada dhe përkushtimi 
i tij bëri që OBVL të anëtarësohet në Federatën 
Botërore të Veteranëve. Kontributi i tij në 
organizimin e drejtimin e LANÇ e të Ushtrisë 
Shqiptare e rendit gjeneral Parllakun në krye të 
plejadës së gjeneralëve shqiptarë që bënë epokë. 
Ai ishte dhe mbetet përmendore e gjallë e traditës 
dhe e virtytit familjar të trashëguar ndër shekuj.

LIRI BELISHOVA, gruaja që sfidoi 
diktaturën, ishte një nga figurat më simpatike, më 
të mençura, më fisnike dhe një nga udhëheqëset 
kryesore të LANÇ-it dhe të pasluftës. Njëri nga 
bashkëpunëtorët e saj më të ngushtë, ish-Kryetari 
i OBVL-së, Rrahman Parllaku – “Hero i Popullit” 
dhe “Nderi i Kombit”, e konsideronte znj. 
Belishova si gruan stoike që i përballoi me dinjitet 
sfidat e jetës. Sipas z. Parllaku, L. Belishova kishte 
cilësi të rralla kulturore. Portreti i saj është ai i 
një gruaje emblematike, të edukuar, të shkolluar, 

të përkushtuar dhe të kulturuar në shkallën më 
sipërore. Si e tillë, ajo zë vendin e merituar në 
panteonin e nderit të kombit shqiptar.

Liri Belishova do të na befasonte përherë 
me dijet e saj të gjera e të thella, logjikën e 
saktë të të arsyetuarit, kujtesën e pagabueshme, 
interesin e jashtëzakonshëm për zhvillimet 
demokratikë të vendit dhe sfidat e ndryshme me 
të cilat përballeshim, si edhe me aftësinë e saj të 
mrekullueshme për të dëgjuar dhe respektuar 
mendimin e bashkëfolësit. Aftësitë intelektuale 
dhe dijet e saj janë ruajtur brenda një shpirti të 
madh që nuk e ka lejuar kurrë të shajë askënd, 
as përndjekësit e saj të pashpirt gjatë viteve të 
internimit. Liri Belishova është dëshmi e njeriut 
të sakrificës, krenarisë dhe dhimbjes, por mbi 
gjithçka ajo simbolizon vetë fatin e Shqipërisë 
që prej Luftës së Dytë Botërore. Pjesëmarrëse në 
grupin themelues të OBVL që në krijimin e saj në 
korrik 1994, si anëtare e kryesisë së saj, ajo dha 
kontribut të vyer në konsolidimin organizativ e 
strukturor të kësaj organizate.

EDIP OHRI – legjenda e Aviacionit 
Shqiptar mbetet një ndër emrat e përveçëm të 
figurave madhore shqiptare, mbetet kolos në 
kujtesën e pashlyeshme të historisë së Shqipërisë 
dhe shqiptarëve. Pa dyshim, si një nga kolosët 
që ka dhënë Struga, ose fushëgropa e Strugës 
së Ohrit, krahas emrave të shquar si Hamdi bej 
Ohri, Zyhdi Ohri, dr. Myrteza Ali Struga, Dervish 
Hima, Mustafa Baroti, Nuri Sojliu, dr. Ibrahim 
Temo, kësaj liste i duhet shtuar edhe emri i Edip 

Ohrit, për meritat e tij që ka për Shqipërinë, 
për shqiptarinë në përgjithësi e bashkë me këtë 
natyrisht edhe për Strugën.

Ai, me personalitetin e tij, me karakterin, 
punën, sjelljen, përkushtimin, qëndrimin, 
vlerësimin e drejtë, vuajtjet, përjetimet gjatë jetës 
dhe karrierës së tij, kurrë nuk ka bërë asnjë veprim 
që do ta relativizonte Shqipërinë, shqiptarinë 
dhe Strugën, por gjithmonë ka qenë ballëlartë 
dhe krenar për Strugën. Me jetën, punën, 
veprimtarinë, përkushtimin, profesionalizmin, 
patriotizmin, nacionalizmin, vuajtjet, përjetimet 
e shumëllojshme, nuk nderoi vetëm emrin dhe 
veten e tij, por nderoi dhe madhëroi e nderoi 
emrin e familjes Ohri, madhëroi e nderoi emrin 
e familjes së Ismail Qemal bej Vlora, madhëroi e 
nderoi Strugën dhe popullin strugan, madhëroi 
dhe nderoi Shqipërinë, madhëroi dhe nderoi 
shqiptarinë. Ai ka dhënë shembull të rrallë në 
organizimin dhe konsolidimin e strukturave 
të OBVLsë në Tiranë dhe në të gjitha rrethet e 
Shqipërisë.

MBROJTËSE E FLAKTË E VLERAVE
TË LIRISË

OBVL, veteranët dhe pasardhësit e tyre, 
anëtarë të kësaj organizate ndjehen më krenarë 
se kurrë me vlerësimin që ju bëhet këtyre 
personaliteteve dhe angazhohen për të ecur në 
shembullin e tyre, që organizata jonë të vazhdojë 
të funksionojë si mbrojtëse e flaktë e vlerave të 

lirisë. Mbrojtja, propagandimi, ruajtja, mbajtja 
gjallë e vlerave të historisë sonë kombëtare, e 
veçanërisht atyre të LANÇ-it, dhe transmetimi i 
tyre te brezat pasardhës është dhe mbetet qëllimi 
themelor i OBVLsë.

Ne sot jemi krenarë që Shqipëria gjatë 
Luftës së Dytë Botërore u vendos në anën e 
antifashistëve, fitimtarëve, dhe frontit të madh të 
lirisë, meritë kjo e partizanëve shqiptarë, këtyre 
kalorësve të çlirimit dhe të lirisë. Ne krenohemi 
që në drejtimin e kësaj lufte, nga Njësitet Guerrile 
deri në drejtimin e Divizionit të 5-të partizan e të 
Ushtrisë Shqiptare, patëm Heroin e Popullit dhe 
Nderin e Kombit, gjeneral Rrahman Parllakun, që 
e drejtoi organizatën tonë me përkushtim të rrallë 
për 20 vjet, ashtu siç krenohemi me kryetarin 
e parë të OBVL-së dr. Ymer Dishnicën, Nderi i 
Kombit.

Vlerësimi nga Presidenti i Republikës i katër 
personaliteve themeluese të organizatës tonë: Dr. 
Ymer Dishnica, gjeneral Rrahman Parllaku dhe 
gjeneral Nexhip Vinçani e gjeneral Veli Dedi, 
me titullin e lartë “Nderi i Kombit”; dekorimi me 
“Dekoratën e Artë të Shqiponjës” i personaliteteve 
të tilla, themeluese dhe bashkëdrejtues të OBVL, 
si Myfit Guxholli, Edip Ohri, Liri Belishova, 
Hamit Keçi e Xhevdet Ballanca, si dhe emërtimi 
i tri rrugëve kryesore të Tiranës me emrat e 
gjeneral Rrahman Parllakut, Liri Belishovës dhe 
Edip Ohrit ia ka rritur prestigjin dhe krenarinë 
organizatës tonë.

MUZEU “KLODIAN TANUSHI”

Vetëm dy muaj pas ceremonisë së përjetësimit 
të “Heroit të Paqes”, Klodian Tanushi, duke i 
vendosur emrin e tij Shkollës së re në Qasarakë te 
Fresku, Lagje nr.12 e Bashkisë Tiranë, më 10 janar 
2023, u përurua edhe këndi muzeal mbi jetën dhe 
aktivitetin e tij.

Këtij eventi mbresëlënës të organizuar nga 
Lidhja e Intelektualëve Dibranë, i parapriu dhurimi 
i qindra librave nga disa autorë për bibliotekën e 
kësaj shkolle. Unë personalisht dhurova 18 nga 
23 librat që kam botuar dhe 12 libra të redaktuar 
nga ana ime. Më pas, këndi muzeal i ndërtuar 
nga familja Tanushi u vizitua nga pjesëmarrësit 
e shumtë civilë, por edhe ushtarakë, ish-shokë të 
Heroit Klodian Tanushi.

Ceremonia vijoi me mbledhjen solemne 



189RILINDJA E EMRAVE

në një nga sallat moderne të kësaj shkolle, ku 
drejtori i saj, Lulzim Lika, kryetar i Lidhjes së 
Intelektualëve Dibranë, prof.dr. Shpëtim Cami, 
deputetët Xhemal Qefalia, Lavdrim Krashi e Petrit 
Doda, gjeneral Xhebexhiu dhe Prefekti i Dibrës, 
Nxhbedin Shehu, vlerësuan aktivitetin dhe aktin 
sublim të Klodian Tanushit duke mbetur shembull 
frymëzimi për gjithë shqiptarët, ndërkohë që kjo 
shkollë ka privilegjin të mbajë emrin e tij.

Pjesëmarrësit në këtë event i falënderoi 
babai i Heroit, Basri Tanushi. Ai e konsideroi 
përjetësimin e emrit të të birit në një nga shkollat 
me arkitekturë moderne të kryeqytetit, si vlerësim 
për Klodianin, nderim për familjen, por edhe si 
obligim për fëmijët e Klodianit, të cilët e prisnin 
me pa durim këtë akt. Ndërkohë, ai i shprehu një 
falënderim të veçantë Kryeministrit Rama, që 
sipas tij në çdo çast i është gjendur pranë familjes 
së Heroit të Paqes, Klodian Tanushi, për zgjidhjen 

e të gjitha problemeve që kanë pasur. Kjo shkollë, 
ashtu si shumë të tjera, tashmë mban emrin e një 
dëshmori të kombit, i cili, me dëshirën, guximin 
dhe vendosmërinë për të shpëtuar jetë të tjera, 
sakrifikoi jetën e tij në ditët më të bukura.

Me aktin e tij heroik, ai nderoi jo vetëm 
familjen, por gjithë Shqipërinë, duke i treguar 
botës se ç’është shqiptaria. Pikërisht për këtë, 
duhet konsideruar si e drejtë legjitime kërkesa 
e babait të tij, bërë publike në këtë event 
mbresëlënës, që trupa pedagogjike e kësaj shkolle 
të angazhohet maksimalisht në procesin edukativ, 
mësimor e shkencor, për të bërë të mundur që 
kjo shkollë të renditet ndër shkollat më të mira 
të kryeqytetit. Dhe për këtë ky prind shembullor 
shprehu angazhimin dhe premtimin e familjes së 
tij për të qenë gjithnjë pranë tyre, duke i takuar 
e biseduar dhe duke kontribuar sipas mundësive 
për mbarëvajtjen e shkollës.

SAKRIFIKOI JETËN PËR ATDHEUN

Më 2 nëntor 2022, në përurimin e një prej 
shkollave të reja që është hapur këtë vit në Tiranë, 
së cilës i është vendosur emri “Klodian Tanushi, në 
nder të ‘Dëshmorit të Atdheut’, majorit që humbi 
jetën në krye të detyrës në Letoni”, Kryeministri 
Rama që ishte i pranishëm në përurimin e saj 
në Qesarakë, me kushte dhe hapësira moderne, 
ndër të tjera vlerësoi aktin e heroit të paqes 
që sakrifikoi jetën për atdheun, duke mbetur 
shembull frymëzimi për të rinjtë.

Ndërsa kryebashkiaku Erion Veliaj, duke 
kujtuar figurën e Major Klodian Tanushit, tha 
se heronjtë e sotëm janë ata që nderojnë kombin 
edhe pas vdekjes. “Sot është një ditë e trishtë sepse 
kujtojmë shokun tonë, djalin tuaj që nuk është më, 
por një gjë është e sigurt: ky emër, kjo shkollë, do 
të jetë këtu në jetë të jetëve. Sot kemi nevojë më 
shumë se kurdo për frymëzim”, tha ndër të tjera 
kryebashkiaku Veliaj. Jeta dhe vepra heroike e 
Klodian Tanushit u vlerësuan gjithashtu edhe nga 
ministrja e Arsimit, Evis Kushi, dhe nga deputeti 
i zonës, Xhemal Qefalia.

KLODIAN TANUSHI,
NË PANTEONIN E VLERAVE TË KOMBIT

Nëse në kampin e NATO-s në Letoni është 
vendosur një memorial për Klodian Tanushin 
dhe Zarife Hasanajn, të cilët humbën jetën pas 
shpërthimit në bazën e NATO-s në Letoni, 
vendosja e emrit të Klodianit shkollës së re 
moderne në Qesarakë që u përurua në një 
atmosferë mjaftë festive, në zonën ku jeton familja 
e tij, duhet konsideruar e vlerësuar si një vendim 
historik i Këshillit Bashkiak të kryeqytetit.

Kjo, edhe për faktin se në librin e babait të 
tij gjen mesazhe vlerësuese të personaliteteve 
ndërkombëtare e vendase që e vendosin Klodianin 
në panteonin e vlerave të kombit. Mjafton të 
perifrazojmë qoftë dhe ministrin e Mbrojtjes të 
Letonisë, Artis Pabriks, se “Letonia është shumë 
mirënjohëse për aleatët tanë nga Shqipëria, 

për kontributin e tyre në praninë e zgjeruar të 
NATO-s në grupin e betejës”.

Nëse në Ditën Kombëtare të Dëshmorëve 
në Letoni përkujtohen dëshmorët më të rinj të 
Shqipërisë, major Klodian Tanushi dhe nëntetare 
Zarife Hasanaj, s’ka dyshim që në vendlindjen e 
tyre ata duhen përkujtuar më me madhështi. Ndaj 
dhe emërtimi i kësaj shkolle me emrin e Klodianit 
ishte vendimi i mirëpritur nga komuniteti. 
Jeta e Klodianit, Zarifes dhe shumë të tjerëve 
që shërbyen dhe ranë heroikisht në misionet 
paqeruajtëse, flet për dinjitetin e gjakut që nuk 
bëhet ujë, për shembullin e krijuar që nga marrja 
e qumështit dhe këshillave të para të nënës e 
babait në djep, deri në përfshirjen në këtë familje 
të madhe të Forcave të Armatosura, e cila është e 
përkushtuar për të mbrojtur bashkësinë e madhe 
të njerëzve të këtij vendi dhe të Aleancës.

Ata na tregojnë se paqja ka një çmim. Dhe 
siç shkruan Kamber Faruku në parathënien 
e librit “Klodian Tanushi, Heroi i Paqes” (me 
autor, babain e tij Bastri Tanushi): “Lapidari 
përkujtimor i djalit flokëverdhë dibran, majorit 
të NATO-s, Klodian Tanushi, atje në Letoninë e 
largët, është një simbol i miqësisë mes popujve, 
që bën krenar jo vetëm familjen e Klodianit, nënë 
Lumen dhe babë Basriun, por çdo shqiptar. Ai 
lapidar i heroit të NATO-s është në sintoni me 
trimërinë dhe humanizmin shekullor të popullit 
shqiptar, i cili është ndezur si qiri edhe për 
lirinë e të tjerëve. Mijëra njerëz, në shekuj, do të 
qëndrojnë të heshtur dhe kuriozë para asaj pllake 

përkujtimore, si në një vend të shenjtë. Do lexojnë 
aty, do pyesin, do mësojnë dhe do nderojnë këtë 
luftëtar të përjetshëm të paqes”. Kështu do bëjnë 
edhe dhjetëra breza nxënësish të ndodhur pranë 
këndit muzeal “Klodian Tanushi, heroi i paqes”, 
që u përurua në shkollën që mban emrin e tij.

PËRJETËSIMI I KRYEKOMISAR 
ARTAN CUKUT

Rrallëkush si ish-drejtuesi i Parë i Policisë së 
Shtetit, Artan Cuku, ka fituar pavdekësinë pas 
vrasjes për shkak të detyrës nga falangat e krimit 
të organizuar.

Por kjo ka ndodhur në vlerësim të jetës 
dhe veprës së tij nga institucione prestigjioze 
vendase e ndërkombëtare. Përveçse ka marrë të 
gjitha vlerësimet dhe dekorimet që meritonte, 
“Dekoratën e Artë të Shqiponjës” (pas vdekjes) 
nga Presidenti i Republikës; “Medaljen e 
Nderit” pas vdekjes nga ministri i Brendshëm 
me motivacionin “Për merita dhe shërbime të 
veçanta në luftën ndaj krimit, sigurimit të rendit e 

të qetësisë publike, Artan Cuku është përfshirë në 
librin me 50 vrasjet më të rënda në botë për arsye 
shtetërore.

Libri titullohet: “Faces os Assassination” 
(“Fytyra e vrasësve”) i hartuar nga një grup 
ekspertësh nga e gjithë bota dhe është botuar nga 
organizata prestigjioze “Iniciativa globale kundër 
krimit transnacional” (“Global Initiative against 
Transnational Organized Crime”) me qendër në 
Gjenevë të Zvicrës.

Komisar Artan Cuku, ndërsa do të nderohej 
në festën jubilare të 110- vjetorit të Policisë së 
Shtetit, (25 janar 2023) do të festonte ditëlindjen 
e 48-të, i rrethuar jo vetëm nga familja e tij, por 
edhe nga miq e shokë të shumtë. Jo vetëm nga 
Lura ku lindi, u rrit, kaloi fëmijërinë e nga ku 
mori shkollimin bazë, por edhe Tirana, Shkodra, 
Tropoja, Vlora, Fieri, Berati e pothuajse nga e 
gjithë Shqipëria.

Kjo, për faktin se ai mbetet në kujtesën e 
çdo punonjësi të Policisë dhe çdo njeriu që e 
ka njohur e punuar me të si simbol i vlerave 
të larta njerëzore, inteligjencës, besnikërisë, 
moralit të lartë, si drejtues i talentuar i Policisë, 
intelektual me vlera, vendimmarrës kurajoz dhe 
me performancë të lartë. Drejtuesi i Parë i Policisë 
së Shtetit, Artan Cuku, do të ishte 48 vjeç, sikur 
dora kriminale të mos e kish këputur jetën e tij në 
moshën më të mirë, para 6 vitesh.

Më datën 08.04.2017, rreth orës 20:10, Ai 
u vra duke hyrë në shtëpinë e tij në “Rrugën e 
Kosovarëve, Tiranë, fakt për të cilin Prokuroria 

për Krimet e Rënda kreu hetimet në kuadër të 
Procedimit Penal nr.139/2017 dhe në përfundim 
të hetimeve, organi i akuzës ka konkluduar se 
vrasja e tij është kryer në bashkëpunim, për 
shkak të detyrës së tij, gjatë kohës kur ushtronte 
funksionet e Drejtorit të Drejtorisë së Policisë 
Qarkut Vlorë, krim i parashikuar nga nenet 79/b e 
25 te Kodit Penal (“Vrasja e punonjësve të Policisë 
së Shtetit”).

ARTAN CUKU “QYTETAR NDERI I 
KAMZËS”, EMRIN E TIJ MBAN PALLATI I 

KULTURËS SË QYTETIT

Dhjetë muaj më parë (më 10 prill 2022) Pallati 
i Kulturës Kamzë mori emrin e ‘Dëshmorit të 
Atdheut’, Artan Cuku. Nismës së Policisë së Shtetit 
për përjetësimin e policëve të rënë nga dora e 
krimit, iu përgjigj e para Bashkia Kamzë dhe 
kryebashkiaku Rakip Suli, duke ndërmarrë këtë 
hap, për vendosjen e emrit të Pallatit të Kulturës 
“Artan Cuku” dhe shpalljen e tij “Qytetar Nderi i 
Kamzës”.

Në ceremoninë e zhvilluar morën pjesë 
ministri i Drejtësisë, Z. Ulsi Manja, kryetari i 
Bashkisë Lezhë, z. Pjerin Ndreu, dhe ish-drejtori i 
Përgjithshëm i Policisë së Shtetit, z. Gledis Nano. 
Ministri i Drejtësisë, Ulsi Manja, tha se Dëshmorët 
e Atdheut janë pjesa më e ndërgjegjshme e vendit 
dhe se nuk duhet të ketë më policë të vrarë. Ish-
kreu i Policisë së Shtetit, Nano, gjatë fjalës së tij 
deklaroi se është i emocionuar për këtë hap në 

nderim të ‘Dëshmorit të Atdheut’, ndërsa shtoi se 
nuk duhen harruar kurrë sakrificat e burrave dhe 
grave të policisë së shtetit.

Ndërsa falënderoi Këshillin e Bashkisë Kamzë 
për vendosjen e emrit e Artan Cukut Pallatit të 
Kulturës në Kamzë dhe shpalljen e tij ‘Qytetar 
Nderi’, Nano shpreh bindjen se shumë është folur, 
por edhe më shumë do të flitet për Artan Cukun. 
Po, ashtu është. Emri i Artan Cukut, i skalitur 
me germa të arta në fasadën e këtij institucioni 
të rëndësishëm kulturor, është evident në çdo 
aktivitet, shfaqje tetrale e promovimi librash, i 
skalitur edhe në mendjen e zemrat e dhjetëra 
mijëra spektatorëve që i ndjekin këto shfaqje. 
Teksa ndodhem mes tyre, më vijnë ndërmend 
vlerësimet e kolegëve Dr. Hasan Shkëmbi e Gëzim 
Loka, të cilët në artikujt e tyre e kanë vlerësuar 
‘Dëshmorin e Atdheut’, Artan Cuku, si meteorin 
që s’do shuhet kurrë, krenari të Lurës dhe të gjithë 
Shqipërisë.

Ndërsa shokët dhe kolegët vlerësojnë se Artan 
Cuku kishte aftësi të rralla lidershipi si Drejtues i 
Lartë i Policisë së Shtetit, me afro 17 vjet përvojë 
pune. Ai ka iniciuar, drejtuar dhe menaxhuar 
hetime të rëndësishme në kuadër të luftës kundër 
krimit të organizuar dhe krimeve të rënda. Aftësitë 
e tij të veçanta organizative dhe manaxheriale, 
vinin si rezultat i ngritjes graduale në karrierë dhe 
trajnimeve profesionale të vazhdueshme duke 
filluar nga niveli “Inspektor” terreni e deri në 
gradën e lartë policore drejtuese “Drejtues i Parë”. 
Për këtë mjafton qoftë dhe një lexim i përciptë 

i dosjes së tij personale për të mësuar se , gjatë 
gjithë karrierës të gjitha vlerësimet e punës ndër 
vite, kanë qenë të nivelit “shumë mirë”.

Pikërisht për këtë karrierë të shkëlqyer 
profesionale dhe akademike, ai është vlerësuar 
me disa tituj nderi, medalje e dekorime, ndër të 
cilat përmendim Titullin “Qytetar Nderi i Dibrës” 
(pas vdekjes), dhënë nga Këshilli Bashkiak Dibër 
me motivacionin: “Për vlerat profesionale, për 
kontribut të lartë në strukturat e policisë së shtetit, 
sakrificën e pashembullt dhe pa kompromis 
në luftën kundër krimit të organizuar si dhe 
lartësimin e vlerave morale, historike dhe fisnike 
të trevës së Lurës dhe Dibrës”. Po ashtu Këshilli 
i Qarkut Dibër, me Vendimin Nr. 19 Datë 27/ 
06/2019, i ka akorduar Artan Cukut titullin: “Nderi 
i Qarkut Dibër” (pas vdekjes) me motivacionin: 
“Për vlerat e veçanta njerëzore, kontributin e lartë 
në strukturat e Policisë së Shtetit, sakrificën e 
pashembullt dhe pa kompromis në luftën kundër 
krimit të organizuar si edhe lartësimin e vlerave 
morale, historike dhe fisnike të Qarkut të Dibrës”.

Vlerësimet e këshillave bashkiakë Kamzë e 
Dibër, veç të tjerash bazohen edhe në vendim 
nr. 770, datë 02.04.2019 të Komisionit Qendror 
të statusit “Dëshmor i Atdheut” ku ka shpallur 
Artan Cukun “Dëshmori i Atdheut” dhe familjes 
së tij i ka dhënë simbolin “Familje e Dëshmorit të 
Atdheut”. Emrin e ish-kryekomisarit Artan Cuku 
e mban rruga që të dërgon për te muzeu i Dibrës 
në qytetin e Peshkopisë. Prefekti i Qarkut Dibër, 
Nexhbedin Shehum, thotë se është nder dhe 

krenari që emri i Artan Cukut të jetë i dukshëm 
çdo ditë për qytetarët dibranë.

14 VITE NË DETYRA E FUNKSIONE TË 
RËNDËSISHME

Artan Cuku lindi më 25.01.1975 në fshatin 
Lurë e Vjetër të rrethit Dibër. Ishte fëmija i katërt 
i Sulejman dhe Nurije Cukut. Arsimin fillor 
dhe 8-vjeçar e përfundoi në Fushë-Lurë, ndërsa 
arsimin e mesëm të përgjithshëm e mbaroi në 
qytetin e Peshkopisë. Pas përfundimit të arsimit të 
mesëm, në vitet 1994-1996, ka punuar si mësues 
në shkollën e mesme “Nikoll Kaçorri” Lurë.

Në vitet 1997-2000 mbaroi Akademinë 
e Policisë “Arben Zylyftari” me rezultate të 
shkëlqyera, duke marrë titullin “Specialist i Lartë 
i Policisë”. Për sa i përket shkollimit, Artan Cuku, 
në vazhdim, gjatë karrierës së tij, përfundoi pa 
shkëputje nga puna, studimet për Drejtësi në 
nivelet Bachelor dhe Master e më pas iu nënshtrua 
provimit të avokatisë, ku mori titullin “Avokat”, 
profesion të cilin nuk e ushtroi asnjëherë. 
Gjithashtu ka kryer me sukses me dhjetëra kurse e 
trajnime të ndryshme si brenda dhe jashtë vendit, 
të organizuara nga Institucionet Ligjzbatuese 
Shqiptare, Evropiane dhe Amerikane, përgjatë 
periudhës 2000–2014.

Në harkun kohor të 14 viteve (2000-2014) të 
karrierës së tij në Policinë e Shtetit ai shërbeu me 
devotshmëri e përkushtim të rrallë, duke kryer 
më së miri funksione të rëndësishme, si: Shefi i 

Seksionit për Hetimin e Krimeve në Komisariatet 
e Policisë të Malësisë së Madhe; Shkodrës, Durrësit 
e Nr.4 në Drejtorinë e Policisë Tiranë; Specialist 
Drejtimi në Drejtorinë e Policisë Qarkut Tiranë; 
Shef i Komisariatit të Policisë Tropojë; në Berat 
në Sektorin kundër Akteve Terroriste etj. Por 
karriera e tij shënon rekorde si Zëvendësdrejtor 
i Policisë të Qarqeve Vlorë, Fier, Berat e Tiranë. 
Për 4 vite si Zv. Drejtor i Policisë në katër qarqe ka 
përballuar sfida të mëdha.

Zëvendësdrejtori i Qarkut në atë kohë ishte 
drejtuesi më i lartë i hetimit të krimeve. Artani 
dërgohej në Qarqet ku ishin problemet delikate 
që duheshin zgjidhur dhe angazhimi i tij i 
pakursyer jepte rezultate të dukshme. Në këto 
vite janë kryer hetime spektakolare dhe janë 
finalizuar operacione të rëndësishme. Pas vitit 
2011, Artani transferohet për të kryer detyrën e 
Shefit të Sektorit Kundër Pastrimit të Parave në 
Drejtorinë e Përgjithshme të Policisë së Shtetit, 
detyrë të cilën e kreu për rreth një vit.

Ky ishte një drejtim i ri i punës së Artanit, por 
një prioritet i kohës për policinë. Karriera e Artan 
Cukut kulmon në detyrën e Drejtorit të Policisë 
Qarkut Vlorë, nga fillimi i vitit 2012 deri nga 
fundi i vitit 2013. Kjo është koha më e lavdishme 
për Artanin, koha më e mirë dhe për qytetarët e 
Vlorës. Duke pasur mbi supe këtë detyrë të rëndë 
dhe peshën e përgjegjësisë në drejtimin e policisë 
së Qarkut Vlorë, Artani me stafin e tij bënin 
diferencë të theksuar nga gjithë qarqet e tjera në 
punë, në rezultate e në performancë.

Aksione spektakolare u finalizuan në Vlorë, 
disa herë personalitete të policisë italiane dhe 
ambasadori italian shiheshin në konferenca 
shtypi në krah të drejtorit të suksesshëm Artan 
Cuku duke prezantuar finalizimin e operacioneve 
që partnerët evropianë i dëshironin aq shumë. 
Nga fundi i vitit 2013, pas ndryshimeve politike 
që ndodhën në Shqipëri, Artani u transferua nga 
Vlora dhe deri në qershor 2014 ka punuar në 
Drejtorinë e Studimeve Strategjike në Policinë e 
Shtetit derisa u lirua nga Policia pa asnjë shkak.

KOMISAR CUKU
NË PANTEONIN E PËRJETSHËM

Kur kishte kaluar më shumë se një vit nga 
vrasja, ish-drejtori i përgjithshëm i Policisë së 
Shtetit, Ahmet Prençi, do të publikonte një letër 
të pazakontë, kur nga bota e të gjallëve i shkruhet 
dikujt në botën e përtejme; pa adresë, pa emër 
qyteti, lagjeje, rruge… Një i gjallë po i shkruante 

një të vdekuri…
Kjo, sipas Zotit Prençi (tashmë edhe poet e 

prozator ndër më të njohurit nga lexuesit, pas 
botimit të romanit të tij “ANJA”), për faktin se ish-
drejtuesi i Parë i Policisë së Shtetit, Artan Cuku, 
ka zënë vend në panteonin e përjetshëm. Dhe… 
“ siç thonë librat e shenjtë, heronjtë zënë vend të 
merituar pas shenjtorëve në atë botë”. Ish-numri 
një i institucionit më të lartë ligjzbatues vlerëson 
se Artan Cuku sakrifikoi shumë për ligjin. Ai 
dhuroi gjithçka për rendin në këtë vend me plot 
halle e derte.

“Njerëz si ti ishin të rrallë, por njerëz si ti ng-
jallnin besimin për një të ardhme më të sigurt, më 
të mirë. Sa shpresa kishim, Artan, sa ëndrra, të 
cilat janë tretur e janë harruar tashmë. Unë si ish-
shoku dhe kolegu yt dua të të njoftoj me anën e 
kësaj letre se çfarë çudirash ndodhin në vendin 
tënd, në vendin tim para dhe pas një Vetingu, para 
dhe pas një reforme, para dhe pas një ëndrre, para 
dhe pas një shprese… Vdekatarë jemi të gjithë në 
këtë botë, por kur ikën në atë botë me nder, pros-
peritet e dinjitet, të gjallët kanë ç’të thonë, kanë 
ç’të shkruajnë, kanë ç’të kujtojnë.

Ti e mbylle me nder dhe ne shpresojmë të 
mos turpërohemi, Artan, deri sa të kemi frymën 
e deri sa të vijmë atje, në botën e paqtë. Thonë 
se burri ka kohë të turpërohet edhe pak sekonda 
para vdekjes. Këto soj burra shtetarësh që na dre-
jtojnë sot, nuk e kanë këtë merak Artan”, shkruan 
Ahmet Prençi. Vrasja e Drejtuesit të Parë, Artan 
Cuku, është radhitur si një nga vrasjet më të bu-

jshme të shtetit shqiptar në këto njëqind vitet e 
fundit dhe është përshkruar në librin “100 vrasjet 
më të bujshme në historinë e shtetit shqiptar (në 
të gjitha trojet shqiptare)” të autorit Roland Qa-
foku. Figura dhe personaliteti i Artan Cukut është 
përshkruar edhe në librin: “PERSONALITETET 
E DIBRES (Enciklopedia e Dibrës 3)” të autorit 
Fatos Daci-Mjeshtër i Madh..

Për Artan Cukun pas vdekjes janë shkruar dy 
libra: “ARTAN CUKU In memoriam”, ideuar dhe 
përgatitur nga ish-Drejtori i Përgjithshëm i Pol-
icisë së Shtetit, Ahmet Prenci, në bashkëpunim 
me gazetarë, politikanë, ish-pedagogë, ish-eprorë, 
ish-kolegë të Artanit etj., si dhe “Jam pri’ Lure” 
të autorit Fatos Daci. Gjithashtu është realizuar 
edhe dokumentari me titull: “In memoriam Ar-
tan Cuku”, realizuar nga Ardita Bala dhe Verjana 
Abazaj. Për Artanin kanë shkruar dhe kanë folur 
personalitete të shumta të fushave të ndryshme 
duke vlerësuar lart figurën e tij. Shokët dhe miqtë, 
deri drejtues të lartë të Policisë së Shtetit, shpre-
hen se janë shumë mirënjohës dhe përulen me 
respekt para jetës dhe veprës së Artanit, të cilën ai 
ia përkushtoi me vetëmohim mbrojtjes së jetës së 
qytetarëve të vendit të vet.

BLEDAR KACA LARTËSON EMRIN E 
ANSAMBLIT “KUVENDI”

Artisti që ka performuar suksesshmëm për 
artdashësit shqiptarë në emigracion në dhjetra 
salla koncertesh e eventesh në Londër, Bruksel, 
Greqi, Itali, Gjermani, Francë, Suedi, Hollandë, 
Greqi, Itali, Gjermani, Francë, Suedi e Hollandë 
do të bënte emër veçanërisht me këngën hit “Mos 
harro që je dibran”

Pallati i Kulturës “Artan Cuku” Kamëz, të 
dielën e 5 shkurtit 2023 qe i mbushur si asnjëherë 
tjetër me qindra artdashës. Ndonëse në një ditë 
dimri të acartë me temperaturë minus 1 gradë C, 
ata ju përgjigjën ftesës së mikut të tyre Defrim 
Methasani – Mjeshtër i Madh dhe të kreut të 
Shoqatës Ansambli “Kuvendi” Zall Dardhë, 

Z.Neshat Ndreu për të ndjekur të parin recital 
të artistit Bledar Kaca. Ndonëse Bledi ka tashmë 
albume me mbi 36 këngë në Yotube, mjaft të 
preferuara nga publiku, së bashku ata zgjodhën 
jo pa qëllim Kamzën për ta promovuar këtë artist 
që ka performuar suksesshëm deri në Gjermani, 
Bruksel, Londër, Prishtinë, Shkup e Strugë. Sepse 
në Kamëz jetojnë e punojnë mbi 1000 familje 
dibrane e mes tyre qindra të ardhura nga Zall 
Dardha që njihet si djep i këngës e valles popullore. 
Pikërisht, përfaqësues të këtyre familjeve dhe jo 
vetëm, por edhe nga Kukësi, Puka, Mati, Korça 
e Përmeti qenë ata që mbushën sallën e madhe 
të koncerteve të Pallatit të Kulturës “Artan Cuku”.

Bledar Kaca, këngëtar i traditës

Në këtë mjedis artistësh e artdashësish, miku e 
kolegu ynë Defrim Methasani, ndër moderatorët 
më të mirë në rang kombëtar, ikonë e gazetarisë 
sportive dhe mjeshtër i dokumentarit televiziv, 
pa dyshim që do ta moderonte mjeshtërisht këtë 
koncert recital të këngëtarit Bledar Kaca, i cili 
në dy orë mori përmasat e një spektakli show. 
Fillimisht, në 4-5 minuta, pjesëmarrësit u njohën 
me jetën dhe aktivitetin e Bledarit nëpërmjet 
një telereportazhi të realizuar me dashuri dhe 
mjeshtri të rrallë nga Defrim Methasani. Më 
pas salla gjëmoi nga grupi i valleve me tupana, 
me titullin sinjifikativ “Tradita Popullore”, ku 
vajza e djem të rinj performuan mjaftë bukur 
këtë shfaqje të traditës, çka e elektrizoi që në 

fillim këtë sallë moderne koncertesh. “Moj Zall 
Dardhë, bahçse folklori”, kënga që hapi recitalin, 
padyshim që do ta identifikonte Bledar Kacën 
si këngëtar të traditës së shkëlqyer të Ansamblit 
“Kuvendi”. Me interpretimin mjeshtëror të kësaj 
kënge si dhe të atyre me motive popullore dhe 
performacën e tij të shkëlqyer, Bledar Kaca, më i 
riu i këtij Ansambli, dëshmoi se  ecën besnikërisht 
në gjurmët e ikonave të Ansamblit “Kuvendi” të 
Dardhës në vite: Hazis Ndreu – Nderi i Kombit, 
Liri Rasha, dekoruar me titullin “Mjeshtër i Madh” 
dhe “Kalorës i Urdhërit të Skënderbeut”, Caje 
Poleshit, Sherif Dervishit (edhe këta të dekoruar 
me titullin “Mjeshtër i Madh”, etj. Këta ikona, si 
dhe kompozitori i tangos shqiptare Muharrem 
Xhediku dhe aktori, regjisori e këngëtari 
mirënjohur Skënder Cala – Mjeshtër i Madh, që 
kanë frymëzuar e frymëzojnë edhe artistin Bledar 
Kaca do t’i evidentonte me veneracion moderatori 
Defrim Methasani edhe në këtë koncert recital, 
ashtu siç do të promovonte me vlerat që bartin 
e transmetojnë tek publiku edhe poetët e këngës 
Munir Hoxha e Ramadan Topuzi.  Dy këngët me 
tekst të këtyre dy poetëve të talentuar “Mos harro 
që je dibran” dhe “Bekimi i prindërve”, padyshim 
që ishin ndër më duartrokiturat nga pjesëmarrësit 
që ndoqën këtë koncert recital të Bledar Kacës. 
Por më të larmishëm e bënë atë edhe duetet me 
këngëtaret Vida Kumoka, Elvira Fierza, Aferdita 
Lala, Mentor Topuzi, Leonard Islami, Mirgen Zela 
e Gentian Dervishi gjatë interpretimit të këngëve: 
“Ky kurbeti fort i rëndë”; “ Sot marton motra një 



207RILINDJA E EMRAVE

vlla”; “Potpuri dibrane”; “Bekimi i prindërve”; 
“Dibra e Kukësi krah për krah”; “Dasma e djalit”, 
“Moj Bulqizë unazë floriri”  dhe “Çifti jonë qoft 
i bekue”. Këto këngë të interpretuara mjaftë 
bukur dhe të shoqëruara nga grupi i valleve, 
qenë mbresëlënëse për qindra pjesëmarrësit që 
i ndoqën ato. Dhe jo vetëm Bledar Kaca, por 
dhe babai i tij Shefqeti, bashkëshortja Donika 
e xhaxhai Muniri (Drejtor i Shkollës “Ismet 
Manushi” Sukth, ndjehen më krenarë se kurrë 
me djalin e tyre artist që  me këtë koncert recital 
përfaqësoi denjësisht Dardhën, Dibrën dhe gjithë 
Shqiptarinë. Veçanërisht me këngën hit “Mos 
harro që je dibran”,vargjet e së cilës janë simboli 
historik i Dibrës dhe dibranëve në shekuj, i 
mendjemprehtësisë dhe urtësisë së tyre,  Bledar 
Kaca u prezantua si këngëtar virtuoz që ngre 
peshë zemrat e dibranëve, kudo që ndodhen në 
hapësirën mbarëshqiptare në botë.

Pak nga karriera artistike e Bledar Kacës

Bledar Kaca, i profilizuar nga mjeshtri i 
dokumentarit televiziv Defrim Methasani, si 
zë i bukur dhe melodioz i këngës dibrane dhe 
shqiptare, ka lindur dhe është rritur në fshatin 
piktoresk Tartaj të Zall Dardhës që ngjan si një 
ballkon i një vendi, që malet i ka si kapele, ndërsa 
poshtë në këmbët e tij ka lumin Drin. Aty ai kreu 
shkollën fillore, ndërsa tetëvjeçaren e mbaroi në 
Lashkizë dhe të mesmen në qytetin e Durrësit. 
Në vitin 2001, kur ishte vetëm 13 vjeç, Bledari 

nisi karrierën si muzikant, duke marrë pjesë në 
disa gëzime familjare, me daulle tumpan, por që 
këngën gjithmonë e ka patur pasion dhe ëndërr të 
tijën edhe pse nuk kishte provuar kurrë të dalë në 
skenë para publikut. Nuk kaloi shumë kohë dhe 
pas tre viteve, në 2004, Bledi filloj të këndojë me 
një grup orkestre në Dibër, në gëzime dhe evente 
familjare. Por, paralelisht, asokohe ai angazhohet 
edhe në Grupin Folklorik “Kuvendi” të Zall 
Dardhës me drejtues artistik Xhelal Çerpen, ku 
mori pjesë në disa koncerte, jo vetëm në skenën 
e Zall Dardhës, por edhe në Peshkopi, Burrel, 
etj. Pas dy vitesh, më 2006, Bledari shpërngulet 
nga Zall Dardha për t’u vendosur familjarisht në 
Sukth të Durrësit, ku përsëri këtu angazhohet 
me një tjetër grup muzikor. Në vitin 2007 Bledar 
Kaca kreu një kurs 6 mujor për piano. Pastaj nisi 
të marrë pjesë në koncerte e gëzime familjare 
në Kosovë, Maqedoni, Greqi, Itali, Gjermani, 
Francë, Suedi, Hollandë e Angli, ku me zërin e 
tij melodioz ngrinte peshë zemrat e emigrantëve 
shqiptarë në këto vende. Bashkëpunimet e tij janë 
me disa këngëtarë të njohur si: Vida Kumoka, 
Elvira Fjerza, Perlat Sheqeri, Leonard Islami, 
Mentor Topuzi, Gentian Dervishi e Mirgen Zela. 
Në repertorin e tij numërohen 36 këngë. Këngën 
hit “Mos harro që je dibran” që e bëri shumë të 
njohur Bledarin e ka kënduar për herë të parë 
në vitin 2016. Ai, edhe sot është pjesë vitale e 
Ansamblit “Kuvendi” Zall Dardhë me president 
Z. Neshat Ndreu. 

KADRI CANI, ZË DINJITOZ I ELITËS 
DIBRANE, NDËR SIPËRMARRËSIT MË 

TË SUKSESSHMËM

Në plejadën e intelektualëve të Dardhës e 
Dibrës të pas viteve ’70, Kadri Cani zë vend të 
veçantë, për vetë emrin e mirë që ka lënë në të 
gjithë sektorët ku ka punuar e drejtuar. Biri i një 
familje tepër të varfër me një nënë bujare e fisnike 
që e njeh dhe respekton e gjithë Dardha dhe i një 
babai, që si dhjetra burra e djem të kësaj treve 
punoi në ndërmarrjet shtetërore të kohës, do të 
evidentohet si një dritë shkëlqimtare me rezultate 
të shkëlqyera në 8-vjeçaren e Zall Dardhës, për të 
vijuar e përfunduar po me këto rezultate Shkollën 
e Mesme Veterinare Shkodër (1973-1977).

Kadri Cani që ka lindur më 10 Qershor 1956 
në Zall – Dardhë, kur sapo kishte mbushur 

20 vjeç do të fillonte e përballonte me dinjitet 
detyrën e ekonomistit në sektorin e Gatrrit të 
ish-kooperativës Bujqësore të Dardhës. Por 
dijet e fituara në Shkollën e Mesme Veterinare 
Shkodër do t’i materializonte në harkun kohor 
të katër viteve (1979-1982) si specialist veteriner 
në ish-kooperativën bujqësore Sllovë, duke i 
implementuar ato në dhjetra projekte në funksion 
të rritjes së prodhimeve blegtorale. 

Fjalët rrjedhin lirshëm kur bëhet fjalë për këtë 
zë dinjioz të elitës intelektuale dibrane, i cili që 
në rininë e tij të hershme do të shfaqte vizionin 
bashkkohor për t’u bërë pjesë e instancave të 
kohës në Tiranë, ku siç dihet në ato vite ishte tejet 
e vështirë të integroheshe në qytete provinciale e 
jo më në kryeqytet. Por Kadri Cani ja doli, që në 
vitin 1983 të largohej nga Dibra për në Tiranë dhe 
të shfaqte profesionalizmin dhe përkushtimin 
e tij të rrallë, si mjek veteriner, fillimisht në ish-
kooperativën Bujqësore Zall Bastar (1983-1988) 
për të vijuar po si mjek veteriner në Ndërmarrjen 
e Pyjeve Tiranë (1988-2003).

Largpamës e vizionar, Kadriu do t’i përshtatej 
më së miri edhe sistemit të ekonomisë së tregut të 
lirë. Kështu, do të hapte lokal privat në Institutin 
Bujqësor Kamëz, do ta shiste atë e blinte lokal 
tjetër në Tiranë. Në këtë rrugëtim të suksesshëm 
si sipërmarrës, do të guxonte sërish duke e shitur 
edhe lokalin në Tiranë, për të ndërtuar Bar-
Restorantin “Belaliza” tek Treshi (ish - Tulla), 
ku punon pa ndërprerje në harkun kohor të 23 
viteve (nga viti 2000 e deri sot). Bar-Restoranti 

i tij “Belaliza” është mjaftë i preferuar nga një 
klientelë e përzgjedhur dhe veçanërisht në 
sezonin e dasmave.

Kadri Cani që kishte bërë emër si specialisti 
më i mirë veteriner në Sllovë, Zall Bastar e ish - 
Ndërmarrjen Pyjore Tiranë, përvojën e fituar do 
ta implementonte më së miri me ngritjen e një 
kompleksi blegtoral në Pezën e Madhe, (2013 e 
në vazhdim), me 15 lopë, 10 viça, një dem e 2000 
pula, si dhe me 1.2 ha në pronësi dhe 3 ha me 
qira, të mbjella me foragjere e perime, nga të cilat 
ushqen blegtorinë dhe furnizon me prodhime 
bio Bar-Restorantin e tij “Belaliza”. Dhe jo vetëm 
kaq. Ai ka ndërtuar një familje solide, ndaj 
dhe ndjen krenari e u gëzohet suksesit të katër 
fëmijëve: djalit të madh Arbenit, me kompani 
gipsesh e lyerjesh në Gjermani e Shqipëri, djalit 
tjetër Vladimirit që ka zgjedhur të jetojë e punojë 
në SHBA, më synimin për të ngritur “Belalizën” 
e tij në Nju Jork; vajzës Zamira që menaxhon 
50 Farmaci “Ditë-natë” në Tiranë dhe vajzës 

tjetër Majlinda, mjaftë e suksesshme në sektorin 
Hoteleri - Turizëm. Ky është bekimi më i madh 
nga Zoti i Kadri Canit, njëherësh promovues dhe 
sponsor i dhjetra veprimtarive kulturore artistike 
e i autorëve të disa librave në Dibër e Tiranë. Si i 
tillë ai është përfaqësues i vlerave më të çmuara 
intelektuale të brezit të tij, me një integritet 
shumë të lartë moral dhe intelektual. Mesazhet që 
përcjellin shembullin e tij kanë emrin KRENARI. 
Krenaria ka nevojë për një truall, për një shtrat që 
rritet…E pikërisht në këtë shtrat ka ecur dhe ecën 
Kadri Cani, i përshtatur mirë me kohën, bujar, 
fisnik, intelektual i mirëformuar dhe i zoti, që ka 
çarë në jetë me mençuri e sakrifica.

Në vend të pasthënies

HALIL RAMA – PROFILI I PUBLICISTIT 
DHE SHKRIMTARIT TË MIRËNJOHUR

Nga Dr. Hajri Mandri

Në 23 librat e tij sjell artistikisht ngjarje e 
personazhe që të lënë mbresa

• Krijimtaria e Halil Ramës është vlerësuar nga 
personalitete të shquara të letrave si: Prof. dr. 
akademik Shaban Sinani, Prof.dr. Skënder 
Kodra – Kryetar i Akademisë shqiptaro-
amerikane të Shkencave dhe Arteve, Prof. 
Bujar Kapexhiu–“Nderi i Kombit”, Prof. dr. 
Fatmir Terziu–“Mjeshtër i Madh” (dekoruar 
edhe me dekoratën e lartë “Gjergj Kastrioti 
Skënderbeu”, si dhe nga shkrimtarët e 

mirënjohur: Preç Zogaj, Shpendi Topollaj, 
Dr.Hajri Mandri, Andon Andoni, Shefqet 
Meko, Sakip Cami, Dr.Fejzulla Gjabri, Naim 
Berisha, Namik Selmani, Dr.Selman Mëziu 
etj.

Publicisti dhe shkrimtari i talentuar, mjaft 
produktiv e cilësor dhe me një përvojë të gjatë, 
Halil Rama, para tre vitesh, në 60-vjetorin e 
ditëlindjes, është dekoruar nga Presidenti i 
Republikës Ilir Meta, me titullin “Mjeshtër i 
Madh” Ky titull i lartë iu dha autorit të 23 librave 
monografikë (H.Rama), në një manifestim festiv 
të komunitetit artistik të Zall Dardhës, më 19 
shtator 2020, me prezencën e autoriteve vendore 
dhe elitës intelektuale dibrane: “Për kontributin e 
shquar si shkrimtar, skenarist e publicist i cili në 
veprimtarinë e tij të gjerë ka pasqyruar më së miri 
historinë, kulturën, traditat e cilësitë identifikuese 
të shumë viseve shqiptare, veçanërisht të trevës së 
Dibrës, si dhe vlerat e shumë figurave të shquara të 
kombit shqiptar” (motivacioni i dekoratës).

Jo pa qëllim ishte përzgjedhur Zall Dardha 
për të vlerësuar shkrimtarin dhe publicistin 
Halil Rama, si dhe artistët më në zë të kësaj treve 
Liri Rasha, Qerim Sula, Sherif Dervishi, Sahje 
Poleshi, Xhelil Imeraj, Neshat Ndreu, etj. Kjo për 
faktin se Halil Rama ka shkruar dhe promovuar 
monografi e dokumentarë për artistë të përmasave 
kombëtare të kësaj treve, si për kompozitorin e 
tangos shqiptare Muharrem Xhediku, ikonën e 
artit e kulturës kombëtare Hazis Ndreu, regjisorin 

dhe aktorin e shquar Skënder Cala, për Lutfi 
Ndreun – mësues dhe artist, etj, të botuara këto 
edhe në prestigjiozet e përditshme: “Panorama”, 
“Gazeta Shqiptare”, “Telegraf ”, “Koha jonë”, “Dita”, 
“Bota Sot” dhe “Standard” e në të përjavshmen 
kulturore-artistike “NACIONAL”, si dhe në 
portalet e mirënjohura: “Fjala e lirë”, “alb-spirit”, 
“start-news”, “dritare.info”, “vizion.com.al”, “Zani 
i Malsisë”, etj.

Në 23 librat e tij, Halil Rama prezantohet 
si mjeshtër i profilit, duke krijuar personazhe 
si shembëlltyra që të mbeten në kujtesë. Tërë 
publicistika e tij është në një linjë vetëpërmbushëse, 
ku autori me mjeshtëri di të përveçojë protagonistë 
të veshur me detaje që vetëm syri i mprehtë dhe 
mendja pjellore i shpërfaq aq mjeshtërisht.

Veçanërisht në pesë librat e botuara vitet e 
fundit: “Muhurri, histori dhe personalitete”, (me 
712 faqe në 17 kapituj); “Fluturon shqipja mbi 
Korab”, “Magjia e fjalës”, “AND-ja e pandryshuar e 
Shefki Karadakut” dhe “Ekzaminimi iI diktaturës 
në vepra letrare”, si dhe në librat e shkruara 
dekadën e fundit nga ky autor, zbulohet thelbi i 
marrëdhënieve njerëzore. Jetët e personazheve 
realë, janë të mbushura me pasione dhe emocione 
të pandalshme, drejt sfidës së jetës, drejt suksesit. 
Shkrimi i tij depërton thellë në shpirt dhe 
zbulon botën delikate të intelektualëve dibranë, 
kukësianë, durrsakë, shkodranë etj, në strukturën 
e tyre si njerëz të matur që veprojnë në kontekst, 
duke marrë prej tij, maksimalisht suksesin. Ashtu 
siç është edhe vetë në jetë autori Halil Rama, 

personazhet realë që përshkruan në librat dhe 
esetë e tij janë karaktere që bartin dashuri dhe 
buonsens, veti të qenësishme inteligjence.

Në fushën e të shkruarit dhe në disa institucione 
ku ka punuar evidentohet këmbëngulja dhe 
vullneti i tij për të studiuar, për të mbledhur 
burimet parësore, për të mësuar nga përvoja e 
tjerëve që është pjesë e stilit të punës kërkimore 
të Tij.

Halili e formoi personalitetin e tij, jo vetëm 
në praktikën krijuese voluminoze por edhe me 
studime të integruara formale universitare për 
drejtësi, (duke fituar edhe titullin “Avokat”), 
çka i ka dhënë një surplus në interpretimin e 
dukurive shoqërore dhe ngjarjeve pikante të 
historisë. Ai i vendos intelektualët që nuk jetojnë 
dhe ata që jetojnë dhe kontribuojnë ende, secilin 
në vendin dhe piedestalin e merituar. Dashuria 
dhe ngrohtësia me të cilat i mbështjell ata, janë 
shprehje e humanizmit dhe shpirtit patriot, 
demokrat e liridashës të autorit.

Lexuesi mund të shijojë drejtpërdrejtë 
nokturnet dhe romatikën që shpërfaqen në librat 
e H.Ramës (për gjeneral Rrahman Parllakun, 
Liri Belishovën, Muharrem Xhedikun, Shefki 
Karadakun, Skënder Calën etj) shkruar me një 
stil të rrjedhshëm, që ngjajnë me një ese të gjatë 
liriko-epike, si një databazë e plotë e vlerave të tyre, 
duke plotësuar harmonishëm tablonë gjigande të 
njerëzve të ditur, të urtë e patriotë. Veçanërisht 
librat e tij “Muhurri, histori dhe personalitete”, 
“Fluturon shqipja mbi Korab”, “Magjia e fjalës” 

dhe ky më i fundit me titullin intrigues “Rilindja 
e emrave”, lexohen këndshëm nga përdorimi 
me mjeshtëri i mjeteve gjuhësore dhe stilistike, 
ngjyrimeve emocionale që fitojnë ngjarjet dhe 
personazhet, nën talentin dhe profesionalizmin e 
Halil Ramës. Madje siç shprehet shkrimtari dhe 
publicisti i njohur Shefqet Meko:”Halil Rama 
shkruan thjesht, pa bujë dhe bërtitje, me gjuhë të 
thjeshtë, të kuptueshme qartë dhe rrejdhshëm. Ai 
e përdor fuqinë shprehëse të shqipes si ‘antikorp’ 
gjuhësor ndaj çdo huazimi të huaj, që ka 
çibanuizuar lemeritshëm shtypin, rrjetet sociale, 
median dhe ekranet shqitare.

Krijimtaria e Halil Ramës është vlerësuar nga 
personalitete të shquara të letrave si: Prof. dr. 
akademik Shaban Sinani, Prof.dr. Skënder Kodra 
– Kryetar i Akademisë shqiptaro-amerikane të 
Shkencave dhe Arteve, Prof. Bujar Kapexhiu–
“Nderi i Kombit”, Prof. dr. Fatmir Terziu–
“Mjeshtër i Madh” (dekoruar edhe me dekoratën 
e lartë “Gjergj Kastrioti Skënderbeu”, si dhe nga 
shkrimtarët e mirënjohur: Preç Zogaj, Shpendi 
Topollaj, Dr.Hajri Mandri, Andon Andoni, 
Shefqet Meko, Sakip Cami, Dr.Fejzulla Gjabri, 
Naim Berisha, Namik Selmani, Dr.Selman Mëziu 
etj.

Në 23 librat e tij ai sjell artistikisht ngjarje e 
personazhe që të lënë mbresa, por dhe jehonën 
e vendlindjes së tij të bukur dhe të dashur, si 
shembëlltyrë e jehonës që vjen nga e shkuara tek 
e sotmja dhe na zgjon të gjithëve e na thërret, për 
më shumë humanizëm, dashuri e dinjitet.

KUSH ËSHTË HALIL RAMA

• Ka lindur në Muhurr, Dibër më 28 Tetor 1960.
• Nga 1996 jeton dhe punon në Tiranë.
• Është diplomuar në Jurisprudencë (Bachelor 

dhe Master Shkencor) dhe pasi ka kryer edhe 
Shkollën Kombëtare të Avokatisë me rezultate 
shumë të mira, ka fitur titullin “Avokat” me 
Nr.Liçense 7979, datë 31.10.2014.

• Ka punuar: Përgjegjës i Shtëpisë së Kulturës 
Muhurr-Dibër (1980-1981) pasi kreu Kursin 
e Regjisurës pranë Shtëpisë Qëndrore të 
Krijimtarisë Popullore, Tiranë (1979); Punonjës 
Socialkulturor në Minierën e Mermerit 
Muhurr (1985-1988); Metodist kulture në 
Shtëpinë e Oficerëve Bulqizë (1989-1991); 
Shef i Administratës në Këshillin e Rrethit 
Bulqizë (1992-1997); Shef i Organizimit 
dhe Nënkryetar i BSD e Bashkimit Liberal 
Demokrat (1997-2015) dhe njëherësh: Reporter 
dhe Redaktor i Politikës e Kulturës në gazetat e 
përditshme: “Bulevard”, “Albania” dhe “Rilindja 
Demokratike” (1999-2013); Shef i Sektorit të 
Marrëdhënive me Publikun të Bashkisë Kamëz 
dhe Kryeredaktor i gazetës “Kamza” (2010-
2012); Specialist në Sektorin e Koordinimit 
të Marrëdhënive me Njësitë Administrative 

të Bashkisë Tiranë, ku ka fituar Statusin e 
Nëpunësit Civil (2012-2020 e në vazhdim).

• Fillimet në gazetarinë e shkruar i ka që nga viti 
1977 si bashkëpunëtor i gazetës lokale “Ushtima 
e Maleve” dhe i gazetave qëndrore “Bashkimi”, 
“Zëri i Rinisë”, “Puna” dhe “Luftëtari”.

• Është kryeredaktor i gazetave periodike: 
“BULQIZA” (1992-1996 dhe nga 2014 e në 
vazhdim); “Bota SD” (1998-2003); “Vizioni 
Liberal” (2003-2009) dhe “VETERANI” (nga 
2003 e në vazhdim).

• Nga viti 2000 boton në vijimësi opinione, 
dossier, kritikë letrare, poezi dhe reportazhe në 
të përditshmet: “Panorama”, “Gazeta Shqiptare”, 
“Telegraf ”, “Koha jonë”, “Dita”, “Bota Sot” dhe 
“Standard”; në të përjavshmen kulturore-
artistike “NACIONAL”, si dhe në portalet e 
mirënjohura: “Fjala e lirë”, “alb-spirit”, “start-
news”, “dritare.info”, “vizion.com.al”, “Zani i 
Malsisë”, etj.

• Është autor i 23 librave nografi & refleksione & 
reportazhe & poezi & kritikë letrare).

• Halil Rama është i martuar me Znj.Kimete 
Rama (Berisha) dhe ka dy djem, Bledarin dhe 
Arlindin.

• Me Dekret Nr.11724, datë 17.09.2020, Z.Halil 
Rama është dekoruar nga ish- Presidenti 
i Republikës SHT Z.Ilir Meta me titullin 
“MJESHTËR I MADH” me motivacionin: “Për 
kontributin e shquar si shkrimtar, skenarist 
e publicist i cili në veprimtarinë e tij të gjerë 

ka pasyqruar më së miri historinë, kulturën, 
traditat e cilësitë identifikuese të shumë viseve 
shqiptare, veçanërisht të trevës së Dibrës, si dhe 
vlerat e shumë figurave të shquara të kombit 
shqiptar”

• Pasi ka marrë më parë titujt “Mjeshtër i Madh”, 
“Avokat” (Liçensë nr.7979, datë 31.10.2014)dhe 
“Amabasador për paqe” (dhënë nga Federata 
Botërore e Paqes Universale), shkrimtari dhe 
publicisti i njohur Halil Rama, më 21 qershor 
2022 përjetoi emocionin e marrjes së titullit 
“akademik”, dhënë nga Bordi i Akademisë 
Shqiptaro-Amerikane të Shkencave dhe Arteve 
me qendër në Nju Jork-SHBA.

BOTIME TË AUTORIT HALIL RAMA NË 
VITE:

• Dine Hoxha-Një filozof popullor në Oborrin 
Mbretëror (monografi me b/autor, 2006)

• Muharrem Xhediku – Kompozitori i tangos 
shqiptare (monografi me b/autor, 2008)

• Fundi i Rrugës së vetme (refleksione & kritikë 
letare, 2011)

• Testamenti i atdhedashurisë (Reportazhe, 
portrete, kritike letare, 2012)

• Memoria historike e kombit (Reportazhe, 
portrete, kritike letare, 2013)

• Rrahman Parllaku-Një legjendë ne kufirine dy 
kohëve (monografi me b/autor, 2014)

• 20 VJET OBVL (Histori, portrete, me b/autor 
– 2014)

• Histori brezazh te familjes së shquar Kazazi të 
Durrësit (monografi me b/autor, 2015)

• LIRI BELISHOVA – Gruaja që sfidoi diktaturën 
(Monografi – 2016)

• Në panteonin e vlerave (refleksione & profile & 
kritikë letare ,2016)

• Bajram Ndreu i Zall Dardhës (monografi me b/
autor, 2017)

• AGJENDA E NJE MINISTRI (kushtuar Safet 
Zhulalit–monografi me b/autor, 2017)

• Lutfi Ndreu, mësues dhe artist (Monografi – 
2019)

• Rizgjime meteorësh (refleksione & profile & 
kritikë letare & Poezi,-2019)

• Skënder Cala në gjerdanin e artë të kulturës 
shqiptare (Monografi letare ,2019)

• Gjenerali që sfidoi kohërat (monografi me b/
autor, 2019)

• MUHURRI–Histori dhe personalitete 
(Monografi–2020)

• Fluturon shqipja mbi Korab (Reportazhe, 
portrete, kritikë letare, 2021)

• Zall Dardha në ditarin e Isuf Rashës (monografi 
me b/ autor -2021)

• Magjia e fjalës..(profile krijuesish, kritikë 
letrare, analiza të veprave shkencore – 2022)

• ADN-ja e pandryshuar e Shefki Karadakut 
(monografi – 2022)

• Ekzaminimi i diktaturës në vepra letrare (2023)

Gjatë dhënies së titullit “Akademik” nga Kryetari i 
Akademisë Shqiptaro-Amerikane të Shkencave

dhe Arteve, Prof.dr. Skënder Kodra

Një mirënjohje nga Prof.dr. Alma Cami, pas 
dikumentarit televiziv në Top Chanal, kushtuar Znj.

Tefta Cami – ish minister e Arsimit, sëbashku me 
prof.dr.Paskal Milon, prof,asoc.dr Bernard Zotaj dhe 

gazetaren e Top Chanal Jetona Koçibelli

